
        
            
                
            
        

    
	АНАТОЛИЙ АНАНЬЕВ

	 

	ЗААГ - 2

	Роман

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1980 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв. 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

А. АНАНЬЕВ

	 

	МЕЖА

	Орчуулсан Ш. Цэгмэд

	
Хоёрдугаар бүлэг

	
I

	Дунд сургуулийн түүхийн багш Матвей Петрович Беспаловын гэрийн эд хогшил, ном, сонин, ширээний ногоон чийдэн тавиастай байдаг албаны маягийн эв хавгүй том бичгийн ширээ, ширээний ард хананы дэргэд байрлуулсан номын шүүгээ, ширээ шүүгээ хоёрын завсар тавьчихсан хатуу түшлэгтэй боловч урьдын адил тос даан гялалзаж Николайг сүүлийн удаа ороод гарснаас хойш байрнаас нь хэн ч ганц ч удаа хөдөлгөөгүй юм уу гэмээр зөөлөвчтэй сандал хэвийнхээ байдалтай, өнөө л байрандаа байж байлаа. Өнөө л цонхны ганц өнгөтэй бүдэгхэн хөшиг том том нугарч шал шүргэн унжина. Сэтгүүлийн өнөө л ширээ зөөлөн вандангийн өмнө эв хавгүй, зохимжгүй тавиастай байна. Одоо Нина Максимовнагийн Николайг суу гээд байсан зөөлөн вандан нь ч гэсэн урьд үзсэн дөрвөлжин хээтэй ноосон бүтээлгээр хучаастай байна. Энд хамаг юм хуучин хэвдээ бөгөөд одоо Николайг суу гээд байгаа Нина Максимовна гэгч энэ нүд муутай хижээл авгай хүртэл урьд өмсөж байсан өнөө л өргөн бошинзтойгоо байна уу гэмээр харагдсан бөгөөд Николайг үүдэн дээр: «Матвей Петровичтой уулзах гээ юу?» гэсэн өнөө л асуултаар угтаж «Ор л доо» гэж мөн л урьдын адил нэмж хэлээд дотогшоо оруулсныхаа дараа царайг нь сайн ажиглан харлаа. «Богатенков байна, санаж байна уу?»гэж Николай нэрээ хэлснээс хойш ч гэсэн түүнийг таньсангүй. Авгай «А тийм, тэгэлгүй яах вэ, санаж байна» гэж хариулсан боловч Николайг таниагүй нь дууны нь өнгөнөөс мэдэгдэв. Матвей Петровичийнд сурагчид бишгүй ирдэг болохоор бүгдийг таниагүйг бодоход энэ байшингийн амьдрал огтхон ч өөрчлөгдөөгүй нь Николайд мэдэгдэв. 

	— Одоохон ирнэ ээ. 

	— Зүгээр, Нина Максимовна, би хүлээе. 

	— Одоохондоо ном үз, шинэ сонин уншиж суу. 

	— Битгий зов оо, Нина Максимовна. 

	Николай тэвэрч ирээд гартаа барьж байгаа хавтастай гар бичмэлээ сэтгүүлийн ширээн дээр тавьж, «Известия» сонин авч үзэв. Гэвч Нина Максимовнаг тасалгаанаас үүдээ хаагаад гарахад нь сониныг хойш тавьчихав. Юм унших хүсэл түүнд байсангүй тул тасалгааг дахин тойруулж хараад Матвей Петрович яаж орж ирэх бол гэж бодохын хамт түүнийг намхан, тарган, эрүүндээ хоёр хэсэг хуваачихсан юм шиг сахалтай, өтгөн боловч бууралтчихсан мөн хоёр хувааж гэдрэг нь самнасан үстэй, хөгширч яваа хүн байх ёстой гэж төсөөллөө. Тэгээд орж ирэнгүүт Николайг харж «Эцэг минь, манайд хэн ирэв ээ!» гэж хэлнэ. Заавал ингэж хэлнэ гэж бодоод Николай инээмсэглэв. Дараа нь хоёулаа гал тогооны өрөөнд очиж цай ууж ярилцаж сууна. Тэгээд Матвей Петрович цайны хандыг өөртөө тааруулан хийж «Тийм ээ, их юм сэджээ. Тийм ээ, таныг ойлгож байна, ойлгож байна, гэвч...» гэж хэлнэ дээ гэж бас төсөөлөн боджээ. Николай өөрийнхөө дотоод сэтгэлийг ажиж түүнд ямар нэг түгшүүртэй ч гэсэн тааламжтай, сэтгэл догдлуулсан ямар нэг юм байх шиг санагдахад ингэж «гэвч» гэсэн үгийг өөрөөсөө нэмэрлэсэн юм шиг хэлэв. Одоо Матвей Петровичид талархах сэтгэл төрж улам ч их инээмсэглэв. Эцгийндээ ирэх анхны өдөр «Өвгөн бүгдийг ойлгоно» гэж өөрөө өөртөө хэлж байсан үгээ одоо хэлээгүй боловч дотор нь хадгалаастай, хэвээрээ бодол санааг нь жигд, тайван болгож байлаа. 

	Николай хэзээнийхээ зангаар номын шүүгээний дэргэд очиж мөн хэзээний зангаар номын хажууг харж бичээсийг нь уншихдаа урьд үзээгүй шинэ ном олж харахыг хичээв. Соловьёвын «Орос орны балар эртний үеэс нааших түүх» гэсэн захиалгын олон боть зохиол захисан тасалбараа Матвей Петрович түрүүн үзүүлсэн юм. Одоо тэр зохиолын анхны хоёр дэвтэр тавиур дээр тавиастай байхыг Николай ажаад нэгийг нь авч таамгаар дэлгэнгүүтээ Матвей Петрович энэ хэвлэлийн тухай «Ухаантай хүн сая нэг олдож дээ! Энэ номд чинь баримт бичиг, мэдээ сэлт байгаа юм, энэ чинь баялаг шүү дээ, тийм ээ. ард түмний түүх гэдэг чинь агуу их баялаг» гэж сүр жавхлантайяа ярьж байсныг санажээ. Бас Матвей Петрович Николайг хамтран зүтгэгч гэж нэрлэн багш хүний зовлонг түүнд илчилж байхдаа Соловьёвын «Орос орны түүхийг» хуучин ном худалдагчдаас эрсэн янз бүрийн хот руу, Москва руу захиа бичсэнээ ярьж байсан нь бас санаанд нь оржээ. Энэ дурсамж Николайд мөн аятай байв. Гэвч одоо Николай өөрөө Соловьёвын бүтээл асар их зүйл гэж бодоогүй харин таамгаар дэлгэсэн хуудасны гарчиг «Оросын нийгмийн дотоод байдал ван Мстислав Мстиславович Торопецкийн нас барснаас их ван Василий Васильевич Тёмный нас барах хүртэл ямар байсан тухай» гэснийг харж бүлгийн эхний өгүүлбэрт «Бид хоёр зуун жил гаруй хугацааны үйл явдлыг тоймлож харлаа...» гэснийг уншаад өөрийнхөө гар бичмэлийн эхэнд «Фёдоровкад наян айл бий...» гэж бичсэнээ санаж тэр даруй дотроо давтан хэлсэн бөгөөд энэ өөрийн эрхгүй зүйрлэл нь нооргийнхоо эхний хуудсанд «ТАРИАЧДЫН ТҮҮХИЙН ТУХАЙД» гэж бичсэн боловч үнэндээ ганц тосгон, бүр тодорхой хэлбэл тосгоны хоёр гуравхан айлын түүхийг бичсэн ба энэ нь түүнд нийтлэг мэт санагдсан хэдий боловч түүх хараахан биш гэж үүнээс өмнө дотор нь орж ирдэг байсан түгшүүртэй бодлыг төрүүлсэн бил ээ. «Түүхийн боть зохиолд орох нэгтгэн дүгнэсэн ганц өгүүлбэрт хэрэглэгдэх ноорог төдий л болж дээ гэж Николай бодоод ялимгүй эргэж сэтгүүлийн ширээн дээр өнөө л газартаа тавиастай байгаа гар бичмэл рүүгээ хялайж харав. Шинэ Соловьёвт хэрэг болох ноорог, орчин цагийн хүний гэрчилгээ л байна». Ингэж бодохынхоо хамт өөртөө төдийлөн шударга биш байна. Одоо хийчхээд байгаа бүх юм нь орчин цагийн хүний зүгээр нэг гэрчилгээ биш гэдгийг ухаарчээ. Николай «зөвхөн судалгаа биш, харин болж буй үйл явдалд нөлөөлөн, түүний явцыг сайн тийш нь өөрчлөх хүч болгохын тулд үйлдэлтэй түүх» бичихийг эрмэлзсэн юм. Энэ томьёоллыг бүр Фёдоровкад байхдаа зохиогоод одоо зөвхөн санаандаа давтан өгүүлсэн бөгөөд инээмсэглэж «За, харъя л даа» гэж дотроо бодоод Соловьёвын ботийг хааж хуучин байранд нь тавиад номуудын шилийг үргэлжлүүлэн харлаа. 

	Үүд нээгдэх нь дуулдсангүй. Хэн нэг хүн ар нуруунаас нь хараад байх шиг санагдсан тул Николай эргэж харжээ. Тэгээд үүдэнд Матвей Петрович зогсож байхыг хараад агшин зуур таг чиг болж орхив. Өвгөн багштайгаа яаж уулзах вэ? Багш нь ямар байдалтай байх вэ гэж төсөөлөн бодсон, одоо ямар байдалтайг нь харж байгаа хоёр Николайд гайхалтай санагдав. Матвей Петрович одоо хөгширч бөгтийчхөөд бүр жаахан болчихсон юм шиг харагдсанаас гадна хоёр биеэ ажиглан харж зогсох анхны мөчид өвгөдийн зангаар нуулгүй гайхах эелдэг, цагаахан инээмсэглэх шинж өвгөний царайнд тодорсонгүй, харин ч нүдэнд нь, жимийсэн уруулын нь буланд, одоо тэнцүү хоёр хэсэгт хуваагдахаа байж үрчийчихсэн буурал үсэнд нь ямар нэг зовуурь үзэгдлээ. Матвей Петровичийн урдаас алхаж очоод үүнээс өмнө ирэхдээ өвгөн багшийндаа ордог байсан үеийнтэй адил гараа өгч тэврэлцэхийн оронд Николай номын шүүгээний хажууд хөдлөлгүй зогссоор байсан бөгөөд дотор нь түгшүүр төрж улам өрнөх шиг санагджээ. 

	— Богатенков уу? Эцэг минь (энэ «эцэг минь» гэсэн үгийг Матвей Петрович намуухан дуугаар хэлсэн болохоор өвгөн багш юу хэлснийг Николай ер нь ойлгосонгүй буюу чухамдаа агшин зуур мэгдэн Матвей Петрович руу харсаар байгаад үгийг нь сонссонгүй) — Хүрээд ирэв үү? Өвгөнийг мартаагүй юу? За, сайн байна уу? гэж хэлээд хөдлөлгүй зогссоор байсан Николайн өөдөөс өөрөө алхав. 

	Нэг мөчийн дараа хоёулаа зөөлөн вандан дээр сэтгүүлийн ширээний өмнө суугаад Матвей Петрович Николайн хавтастай гар бичмэл дээр гараа тавьчхаад: «За, сайн эр байна, магтъя. хамаг юм өчүүхнээс эхлээд агуу ихэд хүрдэг гэж би цаг үргэлж ярьдаг шүү дээ! Хамаг юм анхны үсгээс л эхэлдэг юм!» гэж ярьж байхад анхны үед багшийн нь царайнд тодорсон сэтгэлийг нь зовоосон зовуурь Николайд одоо ажиглагдсангүй. Бүх юм урьдынхтай адил байсан буюу юу ч гэсэн Николайд тэгж төсөөлөгдлөө. Өнгөрсөн жилийн гол гол үе шатыг түргэхэн мэдэж аваад дараа нь цай ууж суухдаа (Нина Максимовна нөхрийнхөө сурсан занг мэдэх учир ширээгээ засаж байв) «үе шат» бүхнийг Матвей Петровичийн дуртайяа ярьдгаар задлан салгах буюу чухамдаа байр байранд нь ялган тавих гэсэн янзтай шамдан ярилцацгаав. 

	— Эхнэр авсан уу?

	— Үгүй. 

	— Болзоот хүүхэн бий юу?

	— Матвей Петрович минь... 

	— Байна гэсэн үг. Энд чинь Петрийн тухай байгаа юу?

	— Үгүй. 

	— Юуны тухай вэ?

	— Манай үеийн тухай. 

	— Чухам юуны тухай?

	— Манай эриний гучаад, жараад оны тариачдын тухай. 

	— Алив, алив гээд Матвей Петрович хавтастай гар бичмэлийг аваад ширээ рүү очив. Тэнд нь арай гэрэлтэйгээс гадна ном, дэвтрийн дунд түүний эвэр хүрээтэй нүдний том шил тавиастай байв. 

	Өвгөн, ширээний ард зөөлөн сандал дээр сууж хавтсыг нь дэлгээд гар бичмэлийн тэргүүн хуудсыг дөнгөж харангуутаа

	— Удиртгал үгүй юм уу? гэж асуув. 

	— Хэрэг байна уу даа, Матвей Петрович аа?

	— За, за. 

	Тасалгаа дотор нам гүм тул Матвей Петровичийн эргүүлж байгаа хуудас шаржигнах чимээ гоц тод сонсогдоно. Өвгөн гүйцэд уншаагүй, харин улаан мөрийг гүйлгэн харж байсан ба түүний харц ээлжит хуудсан дээр агшин зуур удаж саатахад зөөлөн вандан дээр багшийгаа ажиглан суусаар байгаа Николай өндийн хүзүү сунгах шиг болж Матвей Петровичийн анхаарлыг чухам юу татсаныг олж харахыг хичээнэ. Николайн хувьд дуугүй суух энэ мөч удаан үргэлжлэх шиг санагдана. Тэр багшаа, ширээн дээр тонгойсон түүний сэгсийчихсэн буурал толгойг ажиглаж суухдаа бодол санаагаа өнгөрсөн орой эцгийнхээ гэрт байснаас улам ч зовуурьтайгаар хөвчилж Петр хааны үеийн тухай эхэлчхээд байсан зохиолоо Фёдоровкад байх зуураа юунаас болоод орхиж өөр зохиол эхэлснээ сэргээж бодов. Одоо түүний нүдэнд Фёдоровка тосгон, тосгоны эрэгтэй, эмэгтэй хүмүүс үзэгдэж дуу хоолой нь сонсогдоно. Үдшийн цагаар Минаев өвгөний байшинд гар бичмэлээ боловсруулж суухдаа бодож байсан зүйл нь одоо түүний санаанд дахин орж ирж зовооход «Үгүй, би хийвэл зохих юмыг л хийсэн» гэж дотроо бодож байв. 

	Матвей Петрович гар бичмэлийг бүрэн үзэж дуусгалгүй хавтсыг нь хумхиад:

	— Сайн унших хэрэгтэй юм байна энэ чинь, та ухраад байна шүү дээ. Петрийн үе бол нэг хэрэг. Их Петр хааны үе! Тэр үе биднээс хэдэн зуун жилийн тэртээ байгаа учраас түүнийг түүхийн янз бүрийн талаас харж болох юм. Энэ үе тодорхойлж бичигдсэн ч гэсэн анхааралтай шинжээч хүнд бол тэнд сонин нээлт, таавар олон байгаа юм шүү. 

	— Гэсэн ч!.. 

	— Битгий яар. Чиний бичсэнийг бүгдийг уншина, гэвч чи энэ зохиолоор юуг үзүүлэх гэснээ хоёрхон үгээр надад хэлж өгөөч. 

	— Юу юуг гэж?

	— Чухам «юу», «юуг» тэр вэ?

	— Наана чинь элдэв бодол байгаа юм. Та ойлгооч. Матвей Петрович аа, Николай урдаас нь асуух янзтай эгцлэн ширтсэн багш руугаа харж зовсхийв. — Би тариачдын түүхийг бичихээр сэдсэн юм. Наана чинь одоохондоо ганц тосгоны л түүх байгаа, гэвч баримтат зүйлүүдийг нэгтгэн дүгнэсэн шинжтэй шиг надад санагдах юм. Бид нар жишээ нь агрономи, агротехник, механикчлал гээд л хашхираад тариачин хүний оюун санааг мартаад байна. Гэтэл тариачин хүн оюун санаа гэж бий юм шүү. Тэр чинь өөрийн зан заншилтай, авьяас чадалтай юм. Ингэж хэлээд Минаев өвгөнийг санав. Тэр тариачны оюун санааны тухай үргэлж ярьдаг байжээ. — Бид нар ургац, тариа гээд л ярьж тариа таригчийн оюун санааг мартаад байна. 

	— Мөн, сэтгэл зүйн, оюун санааны талыг ярьж байгаа хэрэг байж. Ойлголоо. 

	— Бас тэгээд Матвей Петрович аа... Үүнд би буруутан ч байж болох юм. Энэ бол түүхч хүний хийх ажил биш байж ч магадгүй, гэвч би зүгээр нэг түүх бичээд ямар нэг үйл явдлын тодорхойлолт шиг тавиур дээр тавьчихгүй, тэр үйл явдалд нөлөөлөхийг бодсон юм. 

	— Тун ариун шударга зорилго байна. Гэсэн ч энэ чинь, хонгор минь, түүх биш нь харамсалтай. Энэ чинь өнөөгийн эдийн засаг, сэтгэл зүйн нэг хэсэг юм шүү. Гэвч чухал гэдэг нь зүйтэй, тун чухал хэрэгтэй зүйл. 

	— Юу гол нь вэ, юу гайхалтай вэ гэвэл гээд Николай хуруугаа нугалан «нэгд», «хоёрт», «гуравт» гэж тоочин Фёдоровкад үзэж харснаа Матвей Петровичид ярьж эхлэв. Тэр өчигдөр орой эцэг, Даша хоёртоо ярьсан бүхнээ биеэ барилгүй яриандаа ташууралгүй давтан ярьсан бөгөөд бодлоо өнөөдөр өчигдрийнхөөс арай итгэлтэй илэрхийлэх шиг өөрт нь санагджээ. Энэ нь Матвей Петровичийн царайны байдал, өвгөн багш түүнийг чагнаж суух зуураа «Тийм ээ, магадгүй», «Тийм ээ, тийм байж болно» гэж дуугарч байснаас илэрхий байлаа. Николай яриагаа дуусахад:

	— За, яах вэ унших хэрэгтэй болжээ гээд Матвей Петрович хавтастай гар бичмэл дээр алгаараа дарж дараа нь: — Хамаг юм анхны үсгээс эхэлдэг, тийм ээ? гэснээ гэнэтхэн өрөвдмөөр үлбэгэрхэн инээмсэглэв. 

	Тэгж үлбэгэрхэн инээмсэглэснийг нь Николай яриандаа автаад анзаарсангүй. 

	— Бас энэ бүхний зэрэгцээ, Матвей Петрович аа, Белодворьегийн районд хоёр жилийн турш ган болоод байна гэж үргэлжлүүлэн ярив. 

	— Энэ чинь тун муу хэрэг. Гэвч эхлээд цай ууя гэж Матвей Петрович санал гаргаад ширээний араас босож Николайг сугадаж гал тогооны өрөө рүү явахдаа: — Бид хоёрыг хүлээж байна, хамт зүтгэгч минь гэв. 

	Гал тогооны өрөөнд ширээний ард суусан анхны мөчид Николай эвгүйрхэж байлаа. Бүгдээрээ дуугүй суусан учраас л эвгүй байжээ. Дөнгөж оронгуут «Доцент юу гэж хэлэв?» гэж Нина Максимовна асуужээ. 

	— Дараа, хожим, больё гэж Матвей Петрович хэлээд тэр даруй бэгцийн бөгтийж орхиод анх уулзахад Николайн олж харсан өнөө үлбэгэр зовуурьтай байр царайд нь дахин тодров. 

	Матвей Петровичийн бие аль түрүүн муудаж өвчин нь түүний өөрийн нь боддогоор эдгэрэхээргүй байсан бил ээ. Биеэ муудахад номхорч хэвтэрт ороод: «Зүрхийг солихоор биш дээ, мотор биш шүү дээ» гэж боддог боловч ихэнхдээ ажил төрлөөр оролдсоор байгаад өвчнөө мартчихдаг байжээ. Жилээс жилд ингэж байснаа өнгөрсөн өвөл, хавар өвчин нь хурцдаж хэд дахин гар нь мэдээгүй болж толгой нь өвдөн бөөлжис хутгаж бүх бие нь суларч ирсэн тул Нина Максимовнагийн хүчлэн шаардсанаар нэртэй доцентод очиж үзүүлсэн бөгөөд тэр нь хэвтэж мэс засал хийлгэ гэжээ. «Юу, зүрхэнд мэс засал хийх гэж үү?» гэж Матвей Петрович доцентоос асуусанд «Тийм ээ, тэгэхгүй бол оройтно шүү» гэж нөгөөдөх нь хариу өгсөн гэнэ. 

	Матвей Петрович, Николайтай юм ярьж Николайн яриаг сонсож суухдаа доцентын тухай, мэс засал хийлгэ гэсний нь хэсэг зуур мартсан боловч одоо Нина Максимовнагийн асуултын дараагаар эмнэлэгт ярьсан яриа Матвей Петровичийн санаанд тэр аяараа орж ирсэн тул өвгөн үлбэгэрхэн ярвайв. Гэвч царайныхаа энэ байдлыг гол нь Николайгаас нуухын тулд бөхийсхийгээд аягатай цайгаа яаралгүй хутган хуруу, халбага хоёроо л ширтэн эхнэртээ хариу хэлэхгүй суув. 

	— Чанамал жимснээс ав, нэмүүхэн ав, битгий зов гэж Нина Максимовна анх түрүү дуугарч Николайг зочлов. 

	— Тийм тийм, хамт зүтгэгч минь, ууж идээрэй гэж Матвей Петрович эхнэрийнхээ хэлснийг дэмжлээ. 

	Тэгээд доцент, мэс заслын тухай таагүй бодлоос зайлахыг хичээж «Хонгор амьтан гэж Николайг нэрлээд түүний тухай, таны сэдсэн зүйл сонин, хэрэгтэй юм, гэвч энэ ажлаа туйлд нь хүргэх хүч зориг хүрэх болов уу даа танд? Үгүй бол Иван Федосеич шиг л...» гэж бодоод Матвей Петрович инээмсэглэн дээр үед айл байсан бөгөөд трестэд ажил хийж байсан Иван Федосеевич Савельев гэгч агрономч хүн хамтралууд шалгахаар район руу нэг удаа хариуцлагатай томилолтоор явсныг санажээ. Матвей Петрович тэр түүхийг Николайд одоохон заавал ярьж өгөх гэснээ зориглосонгүй, аягатай цайгаа халбагаар хутган дуугүй суусаар байлаа. Тэр анхаарлаа ямар нэгэн юманд төвлөрүүлж чадахгүй байжээ. «Тэр хүн яаж харлаа. Тэд нар (эмчилдэг эмч, зөвлөгөө өгдөг доцент хоёр) яаж өөд өөдөөсөө харлаа?» гэж Матвей Петрович өөрөөсөө асууснаа «Царс модны доорх гахайтай адил өөрөө өөрсдийнхөө үндэс язгуурыг ухаж хаяж дээ» гэж бодоод Иван Федосеевич Савельевыг Беспаловынд зочилж ирэхдээ хэзээд цай ууж суудаг эсрэг талын гэр л суудал дээр сууж байгаагаар төсөөлжээ. Тэр байранд одоо Николай суучхаад хүмүүс дуугүй болоход дахин эвгүйрхэж байлаа. Харин Матвей Петрович өнгөрснийг дурсан санахдаа Савельевыг, түүний ясархаг өндөр нурууг төсөөлөн бодов. Савельев орж ирээд сандал дээр сууж цайнаас балгачхаад дандаа бараг нэг л өгүүлбэрээс яриагаа эхэлдэг сэн:

	«Бидэнд төлөвлөгөө өгч байдаг, бид төлөвлөж байдаг, Матвей Петрович минь, гэтэл газар нутгаа мэдэхгүй байна». 

	«Яагаад тэр вэ?»

	Үүнд Савельев хариу өгөхгүй зөвхөн дал мөрөө хавчисхийдэг бил ээ. 

	«Чи агрономч шүү дээ, тэгэхлээр мэдэх л ёстой». 

	«Би ямар агрономч байх вэ, би агрономч биш, ажил хэргийг л ахиулагч хүн, шулуухан харвал ийм л хүн, би». 

	Савельев томилолтоор явах гэж байгаа тухайгаа сэтгэл догдолсон, баярласан янзтай ирж ярьсан тэр нэг үдшийг Матвей Петрович гоц тодхон санажээ. Тэр орой цай уугаагүй харин Иван Федосеевичийн авчирсан дарс уусан бил ээ. Энэ бүхэн тавин нэгэн онд болсон бөгөөд одоо бодоход чухал үйл явдал байжээ. 

	«Уг нь би танд юу ч ярих ёсгүй байсан юм. Задруулаад байх хэрэггүй гэсэн юм, гэвч ийм үйл явдал болж байхад би дуугүй сууж чадахгүй байна шүү дээ» гэж Иван Федосеевич итгэмжилсэн янзтай хөөрүү ярьж бил ээ. Тэр цагаас хойш арван нэгэн жил гаруй болсон боловч түүний итгэмжилсэн янзтай харц, хөөрүү дуу Матвей Петровичийн санаанд илхэн байдаг юм. Ялангуяа юун тухай ярьсныг нь бүр ч тодхон санадаг бөгөөд тэр үгнүүд нь Матвей Петровичийн санаанд дахин тодхон дуулдах шиг болсон бил ээ. Гэвч Савельевын эхлээд ярьсан зүйл: бүгд найрамдах улсын Сайд нарын Зөвлөлд зөвлөгөөнд дуудагдан очсон, тэднийг Сайд нар хуралддаг бөгөөд ширээ бүгд дээр ногоон цэмбэн бүтээлэг дээр тавьсан шилэн доор «... Сайд, ... сайд» гэсэн бичиг тавьсан бага танхимд оруулсан, ганц энэ ч гэсэн зөвлөгөөнийг баяр ёслолтой онцгой байдалтай болгосон, дараа нь хажуугийн үүднээс Сайд нарын Зөвлөлийн орлогч дарга гурван хүний хамт гарч ирээд тэр гурвыг «Москвагаас ирсэн бүрэн эрхт төлөөлөгчид...» гэж танилцуулсан тухай энэ бүх зүйлийг одоо Матвей Петрович хаяад ярианы төгсгөлийг нь, илтгэл хийсэн хүний үгийг Иван Федосеевичийн ярьж байсан тэр хэсгийг л сэргээн боджээ. «Ийм комиссыг одоо манай орны бүгд найрамдах улс, хязгаар, муж бүгдэд явуулсан юм. Намаас бидний өмнө ямар зорилт тавьж байна вэ?... Хамтралын тосгоны өнөөгийн байдлыг бүх талаас нь нарийн судлах хэрэгтэй байна. Бид та нарт асуулт гаргаж өгөөд район руу явуулна. Хүн бүхэн хоёр хоёр хамтралд очоод аж ахуйтай, хүмүүстэй нь танилцаж асуултын хуудасны ер гаруй хүснэгтийг бөглөх болно. Жинхэнэ бодитой байгаа, өөрийнхөө нүдээр үзсэн юм, гол нь хамтралчид хамтралынхаа тухай юу бодож байдаг тухай хариуг л зөвхөн бичиж авах хэрэгтэй. Та нарын эрх мэдэл их байна. Та нар ажиглагч буюу бүр тодорхой хэлбэл бодит баримтыг бүртгэгчээр явж байгаа юм. Тосгон дахь ажил төрлийн үнэн байдлыг мэдэх явдал одоо бидэнд хамгийн чухал. Товчоор хэлэхэд үнэнийг байгаагаар нь, сайн бол сайнаар, муу бол муугаар нь бичээрэй, асуултын хуудасны эцэст та нарын дүгнэлт мэргэжилтний хувьд хэлэх саналыг бичих хүснэгт бий. Та нарын бичиг сэлтийг дараа нь Төв Хороо судлан үзэж нэгтгэн дүгнэх болно...» гэжээ. 

	Иван Федосеевич тэр үдэш Беспаловынхаас сэтгэл хөгжүүн, янз бүрийн бодол санаа ихтэй, гол нь одоо гарч болох өөрчлөлтийг хүлээж сэтгэл догдолсон байдалтай гарчээ. Харин түүнийг явснаас хойш Матвей Петрович удтал нойр нь хүрэхгүй хэвтсэн бил ээ. Тэгэхэд сэтгэлд нь ямар бодол орж ирсэн, тосгоны багш байж байгаад хэдхэн жилийн өмнө хотод ирсэн боловч тосгондоо эргэж очдог ч юм билүү гэж бодоод өглөө нь хоол идэж суухдаа энэ тухай эхнэртээ хэлснийг санажээ. 

	«Чамайг явуулах гээ юу?»

	«Үгүй»

	«Тэгвэл бид яваад яах юм?»

	Матвей Петрович одоо энэ үгийг дотроо давтан хэлснээ Нина Максимовна руу хараад дотроо инээмсэглэв. Гэвч тэр нэгэн өглөө эхнэртэйгээ ярьсан ярианд инээмсэглэсэн биш, харин Иван Федосеевич Савельев нэг сарын дараа томилолтоос эргэж ирж асуудлын хуудсыг тушааж тайлангаа гаргачхаад эднийд ирж гал тогооны өрөөнд суугаад тосгонд юу харсан, асуултын хүснэгтүүдэд юуг яаж бичсэнээ ярьсныг санаад инээмсэглэжээ. 

	«Бүгдийг бичиж чадаагүй, чадахгүй юм байна бил ээ. Надад муу хамтрал тааралдсан». 

	«Зориг дутсан уу?»

	«Хамтралын ажил муу гэж яаж бичих вэ? Яаж бичих вэ? Хэл эргэлдсэнгүй. Гэтэл үнэндээ хамтралын ажил тийм л байсан юм шүү». 

	«Танаас үнэнийг шаардсан шүү дээ!»

	«Чадсангүй». 

	«Бусад нь яасан бэ?»

	«Бусад нь юу гэж? Хэн нь аль районд очсоныг бүү мэд...»

	«Чи улс, ард түмнээ мэхэлсэн байна шүү дээ. Тэр бичиг баримтын үндсэн дээр дүгнэлт хийх болно, тэгтэл чи яасан бэ гээч?!»

	Матвей Петрович тэр үдшийнхтэй адил энэ яриаг санаандаа дурсан бодоод мөн л эвгүйрхэж цонхигор царайнд нь улаан толбо гарч нүүн тарж байлаа. «Үгүй, үүнийг Николайд одоо ярьж хэрэггүй. Дараа, сүүлд ярья, эхлээд гар бичмэлийг нь уншиж байж дараа болъё...» гэж бодов. 

	— Доцент чамд тэгээд юу гэж хэлэв дээ? гэж Нина Максимовна дахин ярьж эхэллээ. Тэр өөр юм бодож байсан тул зөвлөгөө өгсөн доцент чухам юу гэснийг заавал мэдэж авмаар санагджээ. Матвей Петрович үлбэгэрхэн царайтай байхыг хараад авгайн сэтгэл түгшсэн ажээ. Матвей Петрович эхнэр лүүгээ зэрвэсхэн харж мөрөнд нь гараа хүргэж:

	— Доцентын тухай дараа ярья гээд бичгийн өрөөнд үүсгэсэн тэр яриаг сэргээн үргэлжлүүлмээр санагдсан тул Николайд хандан, — Та «Анна Каренина» зохиолын Левиныг санаж байна уу? гэж асуув. 

	— Санаж байна. 

	— Түүний судалгаа, тариачны тухай гүн ухааны зохиолыг?

	— Санаж байна аа. 

	— Ах Сергей Ивановичтайгаа маргаж байсныг нь бас санаж байна уу? Яриад ч яах вэ, би одоо уншаад өгье. 

	Матвей Петрович бичгийн өрөө гэж нэрлэгддэг зэргэлдээ өрөөнд ороод тэр даруй Толстойн боть зохиол барьсаар гарч ирэв. 

	— Сонс доо. Ниночка, чи ч бас сонс, сонин юм байгаа юм шүү. «Константин Левины хувьд тосгон бол ахуй амьдралын буюу өөрөөр хэлбэл баяр баясгалан, зовлон зүдүүр, ажил хөдөлмөрийн газар байлаа. Сергей Ивановичийн хувьд бол тосгон нэг талаар хөдөлмөрөөс холдож амрах амралт, нөгөө талаар эвдэрч завхрахын эсрэг ашигтай эм байсан бөгөөд үүнийг ашиг тустай гэж ухамсарлан дуртайяа хүлээж авдаг бил ээ. Тосгон бол маргаангүй ашигтай хөдөлмөрийн талбар мөн учраас Константин Левинд сайхан санагдана. Харин Сергей Ивановичид бол тосгонд юу ч хийхгүй байж болох бөгөөд хийх ч ёсгүй учраас л сайхан санагдана». Бас цааш нь «Сергей Иванович ард түмэнд хайртай, түүнийг мэддэг, тариачин эрчүүдтэй ярилцаж явсан бөгөөд хуурмаг дүр үзүүлэлгүй, тунирхалгүй ажлаа сайн хийж чаддаг байсан ба ард олонд ашигтай, ард олныг таньж мэддэгээ батлах ерөнхий дүгнэлтийг яриа бүхнээс хийдэг байлаа гэж ярьдаг бил ээ». Бас «Константин Левины хувьд ард түмэн бол нийтийн хөдөлмөрт оролцдог зөвхөн гол оролцогч мөн бөгөөд тариачин хүнийг хүндэтгэж өөрийн нь ярьдгаар өрлөг эх авгайн сүүтэй цуг биедээ шингээж авсан хайраар түүнийг хайрладаг хэдий боловч өөрөө нийтийн үйл хэрэгт оролцогчийн хувьд тэр хүмүүсийн хүч тэнхээ, даруу шударга занг нь заримдаа шагшин гайхдаг мөртөө нийтийн үйл хэрэгт өөр чанар шаардагдаад ирэхэд ард олныг алмай салан зан гарган согтуурч, худал хэллээ гэж уурсдаг байлаа». 

	Матвей Петрович номоо хаагаад, тойрч суугаа хүмүүс рүү асуух байртай харав. 

	— Тэгээд яагаа вэ? гэж Нина Максимовна огт санамсаргүй асуув. 

	— Юу яагаад вэ? гэж. Илэрхий биш байна гэж үү? Юманд хоёр өөрөөр хандаж хоёр өөр үзэлтэн байна шүү дээ. Үүнийг би танд зориулж хэлж байгаа юм, эрхэм минь гэж Николайд хандан: та хөдөө тосгон болоод тариачдыг юу гэж үздэг вэ? Та «тэдэнтэй хамт нийтийн үйл хэрэгт оролцогч» гэж өөрийгөө үздэг үү, түүний бодол санаа, зовнилыг хуваалцдаг уу, эсвэл энэ бүхнийг эрхэм дотно ч гэсэн амьдралын зөвхөн үзэгдэх гадаад хэлбэр төдий зураг харж байгаа юм шиг хажуугаас нь хардаг уу? Тосгонд их өөрчлөлт гарч анги бүлгээр ялгарах, нэгдэх явдал болсон учраас дайраад давахаар биш шүү. Олон жилийн хөдөлмөр хэрэгтэй болно. Гэвч юмнаас урьдаад яах вэ. Уншиж үзэх хэрэгтэй байна. Гэсэн ч би энэ асуудлыг сайн мэддэг, шүүн тунгааж чаддаг хүн биш шүү дээ. Харин Петрийн үе бол...»

	Гал тогооны өрөөнд орж сууснаас хойш Матвей Петрович сая л аягатай цайгаа авч нэг балгав. Тэнхлүүн янзтай сууж Николайтай ярихыг хичээсэн боловч бие нь суларч царай нь цайж эхлээд аягаа алдчих шахан сандал дээрээ ганхаж золтой л унаж орхисонгүй. Нина Максимовна ч царай нь цайж санаа нь зовчхоод өвгөнийг тасалгаа руу нь оруулж зөөлөн вандан дээр хэвтүүллээ. 

	«Яагаа юм бол? Бие нь аймаар муу байна шүү дээ!» гэж Николай бодов. 

	
II

	Хамаг улсууд түүнийг ажиглан харж байгааг мэдээд Егор өөрийгөө энд илүү хүн байна, талийгаачтай салах ёс гүйцэтгэх гэж ирсэн бүх хүмүүс түүний сэргийлэгч хувцаснаас бишүүрхээд байна уу гэж боджээ. Зэвүүцсэн хөндий хүйтэн байдал Ипатины бэлэвсэн эхнэр Настасьягийн нүдэнд бүүр ч тодорхой харагдав. «Одоо яах нь вэ үхчхээд байхад» гэж түүний харц өгүүлнэ. Тэгэхэд Егор ширээнд ойртон очиж авсан дотор хэвтэж байгаа өвгөнийг ажиглан харж байснаа хаалга тийш ухарч бараг босгоны тэнд сүүдэрт зогсож байгаад авс, авсны ирмэгийн цаана дөнгөж үзэгдэх төдий талийгаачийн бараан нүүрийг үргэлжлүүлэн харж энэ талийгаач маань өглөө түүнийг зээлийн талбай дээр зогсоогоод дараа нь анги дээр хамт хүрч ирж албан тасалгаанд нь дуугүй сууж байсан өнөө жигтэйхэн өвгөн байна гэж гайхлаа. Энэ өвгөн тэгэхэд сандлын ирмэг дээр болгоомжлон сандайлаад асар том савхин малгайгаа гартаа барьж байсан ба хавтайчихсан юм шиг Егорт санагдсан, эвэр ургачихсан болхи гар нь, хумс нь, үлбэгэр төрх байдал, энэ бүхэн нь Егорын нүдэнд одоо дурайн харагдав. Егор, Ипатины гэрт санамсаргүй орж ирсэн юм санж. Лаврушиныд очих гэж явж байгаад Кордонная гудамжаар гарахдаа энэ гудамжинд Ипатин суудгийг (тэгэхэд хаягийг нь бичээд авчээ) санаад өвгөнийд орж сэргийлэхийн ангид юу гэж очсоныг нь асууя гэж боджээ. Өчигдөр мунгинаж анхааралгүй байснаа засъя гэж бодсон атал өвгөн одоо авсанд орчхоод байлаа. «Ер нь юу гэж очсон юм бол?» гэж Егор өөртөө байн байн асуулт тавихын хамт өвгөн түүн дээр очсон, үхсэн нь ямар нэгэн учир холбогдолтой байж магадгүй, буюу ер нь байх ёстой гэдгийг мэдэж байжээ. Түүнд ингэж санагдсан тул тэр учрыг олж авах гэж бодлоо өөрийн эрхгүй чиглүүлэв. Өчигдөр Ипатинтай уулзсанаа нэгд нэггүй санаж өөрийнхөө бодол, сэтгэгдлийн явцыг бас мэргэжлийнхээ дадал заншлаар чих тавин чагнасан, бүр ажиглан харах шиг болсон учраас үхсэн хүнээс үргэлж үнэртдэг нарсны зоргодосны үнэр (авсан дотор цагаан бүтээлгийн доод талд зоргодос дэвсдэг болохоор тийм үнэртэй байдаг юм), тасалгаанд бараг бүтэн хоног тавиастай байгаа үхсэн хүний биеийн үнэр, хар ноосон алчуур, авдраас гаргаж авч энэ үйл явдалд зориулан өмссөн эмгэдийн өргөн хар цамц, банзлаас ханхалсан нафталины үнэр аль алиныг мэдсэнгүй, өвгөн яагаад үхчхэв? гэсэн ганц зүйлд л хамаг анхаарал нь төвлөрчээ. «Юу байж болох вэ? Бүх юм жамаараа, зүй ёсоороо явагдсан байж болох юм» гэж бодон гол асуултад хариулж чадахгүй, түүнээс зайлсхийж юу байж болох вэ? гэж давтан бодно. 

	— За, авчир аа юу? гэж нэг хүн ард нь, нээлттэй үүдний бүр босгон дээр намуухан дуугаар гэнэт дуугарав. 

	— Авчирсан. 

	— Яамай даа. Будаг яасан бэ?

	— Бүгдийг авчирсан, бүгдийг авчирсан, Иван Прокофьич аа. 

	— Яамай даа. 

	Ус түгээгүүрийн хуучин хоолойгоор хийсэн загалмай авчирсан юм санж. Егор дараа нь тасалгаанаас гарч яваад байшингийн хана түшүүлэн тавьсан том гэгчийн төмөр загалмайг мөргөчих шахаад тэр тухай мэдсэн бил ээ. Харин одоо эргэн харж, хоёр эрэгтэй хүн ярьж байсныг ажаад тэд нар өөрийг нь, түүний өмссөн сэргийлэгч мундир погоныг мөн ажигласныг мэдээд (эрэгтэй хүмүүс агшин зуур дуугүй болсноо бие биеэ түлхэн гадагшаа довжоон дээр гарчхав), тэдний нүдэнд сэрдсэн байдлыг олж хараад тэр харцны учрыг ойлгож авс болон Ипатины эхнэр Настасьяг харж «Одоо яах нь вэ, үхчхээд байхад» гэсэн бодлыг түүний болоод түүн рүү харсаар буй бусад улсын нүүр царайнаас олж мэдэнгүүтээ эргээд үүд рүү явжээ. Байшингаас гудамжинд гарсан хойноо ч гэсэн зовнилтой сэтгэгдлээс ангижирч чадсангүй. «Явах хэрэгтэй» гэж бодсон хэр нь хашааны хаалган дээр зогссоор байлаа. Ямар нэг юм түүнийг үүнд уяж саатуулаад байх шиг, ямар нэг юмны учрыг олж амжаагүй юм шиг санагдах боловч чухам юу бил ээ гэдгийг Егор тасалгаа дотор, авсны дэргэд зогсож байх үед хэлж чадаагүй, одоо бүр ч хэлж чадахгүй байжээ. 

	Бандан дээр сууж байсан үрчгэр нүүртэй ахимаг насны хүн рүү эргэж түүний сийрэг буурал үстэй толгойг дээрээс нь ажиглан:

	— Яагаад үхсэн юм бэ? гэж асуув. 

	— Бидний насныхан яагаад үхдэг бил ээ дээ? Хөгшрөөд л тэр. Нас гүйцээд үхэх цаг болжээ гэв. 

	— Өвчтэй байсан юм уу?

	— Хэн мэдэх вэ. 

	— Тийм ээ, хэн мэдэх вэ дээ гэж Егор хэлсэн бөгөөд энэ үгийг саяхан ярьсан юманд хамааруулахаасаа илүү Ипатин яагаад үхсэн юм бол? гэсэн түгшүүрт бодолдоо хамааруулан өөртөө голчлон зориулж намуухан дуугаар хэлжээ. 

	— Тээр задалчихсан янданг харав уу? гээд вандан дээр сууж байсан нөгөө хүн хатанги гараа сунган гудамжны нөгөө тал руу зааж Ёгорыг тэр заасан юм руугаа харуулав. Дээвэр дээр туйпуу байна, тэр пийшингээ засчхаад яндангаа дуусгасангүй. Өнөөдөр дуусгах ёстой байсан чинь ийм юм болчихдог байна. Хүний нас богинохон доо. 

	— Энэ чинь пийшин барьдаг хүн байсан юм уу?

	— Барьдаг гэхэд хэцүү, үгүй гэхэд ч хэцүү! Харин туйпуу өрж чаддаг байсан юм. Пийшин барих, хашаа засах ямар ч ажлаас зэвүүрхдэггүй хүн байсан юм, гар нь алт ч гэсэн алган дээр нь зэс битгий тавь гэсэн үг бий шүү дээ. Ай даа авна гэдэг чинь хачин даа, өөрийн гэсэн юмнаас ганц ч дуслыг үлдээхгүй дээ гэж тэр өвгөн ярив. 

	— Юунаас болоод үхсэн юм бэ?

	— Хэн мэдэх вэ. Цаг нь болоо биз... 

	«Ямар ч юм болоогүй, хамаг юм жам ёсоороо байгаа байж болох юм» гэж Егор, тэр өвгөний яриаг чагнах зуураа бодсоноо, «Би юу гэж зогсоод байгаа бил ээ, явах хэрэгтэй боллоо» гэж хаашаа ямар хэргээр явж байснаа гэнэт санажээ. 

	Егорын хувьд энэ өдөр урьд урьдынхтай адил үйл явдлаар дүүрэн байсан бөгөөд толгойд нь хэзээний л янз янзын санамсаргүй олон арван асуудал орж ирсэн тул Ипатины гэнэтийн үхлийн тухай бодсон нь түүнд гол зүйл биш учраас энэ явдал санаа сэтгэлийг нь удаан эзэмдсэнгүй. «Доктор тэжэ» хэмээх Сивириныг байцаасан (түүнийг ажил тарахаас наахна яг наашаа гарахынхаа өмнө байцаасан юм санж) нь, бас Сивириныг баривчлах зөвшөөрөл прокуророос одоохон гуйх уу, эсвэл азнах уу гэсэн бодол нь Ёгорыг зовоосон хэвээрээ байлаа. Бас Шура энэ хоёрын хооронд болсон явдал (Егор тэднийхээс үүрээр гарсан бөгөөд хүүхнийг өдөр туж ганц мөч мартаагүй явсан юм). Одоо Сивирины хэргээс илүүгээр Егорын сэтгэлийг зовоох болов. Чухамхүү тийм учраас Ипатины тухай мэдсэн зүйл дээр юм нэмэрлэх боломж улам бага болох тутам түүний тухай бодох хүсэл илэрхий буурсаар байв. 

	Модон байшингуудын навтгар дээврийн цаана, нар шингэж буй тэр зүгт «манай Черемушки» гэж орон нутгийн сонинд бичдэг орон сууцны олон давхар шинэ байшин харагдана. Егор нүд гялбуулсан гэрлийг алгаараа халхлан тэр зүг рүү харсан бөгөөд тийшээ явах хэрэгтэй байсан тул хашаа, хаалга, хаалганы дэргэд суугаа өвгөнийг дахин харчхаад өвгөнд ондоо юм юу ч хэлэлгүй яваад өгөв. Тэгээд Ипатины байшингаас алслах тутам гэнэтийн түгшүүртэй бодлоос ангижран байгаагаа мэдээд сэтгэл нь амрах шиг болж түргэн алхав. Байшингийн урт шулуун сүүдэр, зам, явган хүний зам замын хөвөөн дээгүүр өтгөн сайхан ургасан бөгөөд замын хөвөөг гийгүүлсэн наранд бүр ч өнгөтэй харагдан нүд баясуулах ногоог харан явав. Бага цэцэрлэгийн дагуу ургасан ба нарны гэрлийг хоорондуураа шүүрэн шанага шиг нэвтрүүлсэн моднууд ч гэсэн энэ нар жаргах үед гудамжийг сэргээнэ. Үдшийн сэрүүн амьсгал Егорт сайхан санагдан, энэ сэрүүн амьсгалыг амьсгалан өвс ногоо, огторгуйг харахад бодол санаа нь өөр чиг рүү орох шиг болжээ. Ингээд Шурагийн тухай дахин бодож эхэлснээ анзаарсангүй. Өдөр албан тасалгаандаа ажил хэрэг, утасны яриаг орхиж Шураг төсөөлөн бодохдоо хэзээний мэддэг, нүдэнд үргэлж харагдаж байдаг дүрээр нь биш, харин өнөө өглөө үүрээр тэднийхээс гарах үед халаад дөнгөж нөмрөөд товчлоогүй, ер бусын шинэ байдалтай санагдсан тэр дүрээр нь төсөөлсөнтэй адил одоо намхан модон байшингийн хажуугаар явган хүний замаар ороод явж байх зуураа хүүхнийг ийм л янзаар төсөөлөн «Ямар сайхан бэ, тэр маань!» гэж өөрөө өөртөө аяархан ярьж явлаа. 

	— Танилцацгаа гэж Лаврушин хэлээд Николайг сургуулийнхаа хуучин найз гэж Егорт танилцуулж одоо тосгонд түүхийн багш хийдэг, дэд эрдэмтний зэрэг хамгаалах зохиол бичиж байгаа, үнэндээ бүр биччихсэн хүн, харин ямар сэдвээр бичсэнийг одоохондоо сайн мэдээгүй, яагаад гэвэл түүнтэй олигтой ярьж амжаагүй байтал Егор чи орж ирлээ гэв. Ёгорыг Николайд танилцуулахдаа их сургуульд нэг ангид хамт сурч байсан юм. Одоо нэг хотод боловч нэг байгууллагад байдаг биш, би сэргийлэхэд ажилладаг биш, прокурорын газарт ажилладаг, гэвч энэ яамай хэрэг гэж хэллээ. Нэг л ажил гүйцэтгэж байгаа юм, тийм ээ, Егор оо гэж Лаврушин төгсгөлд нь хэлж Егорын мөрөн дээр гараа тавьчхаад ингэж ивээнгүй янзтай дуугарснаа хотын прокурорын газрын зол завшаантай яваа мөрдөн байцаагчийн хувьд хүний дал мөрийг алгадаж сурсан зангаа гаргасныгаа анзаарсангүй. Хуучин найз нарынхаа дунд өөрийн хүн гэдгээ харуулах сан гэж Лаврушин тун их бодсон тул тийм байдалтай байхыг хичээж мэрийхдээ инээд алдан чанга чанга дуугарч ёсорхолгүй энгийн яриа үүсгэж байгаа шиг өөрт нь санагдавч өөрийнхөө төрх байдлыг яагаад ч өөрчилж чадсангүй. Өөрийгөө бусдаас давуутай, зол завшаантай яваа гэсэн бодол нь саяхан зочид ирэхийн өмнөхөн өмсөөд товчийг нь гүйцэд товчилж амжаагүй цагаан нейлон цамц, хүрмийн нь цаанаас цухуйгаад байгаатай адил цухалзаж байв. 

	Лаврушины дууны өнгө, мөр алгадах зан Егорт эвгүй санагдсан тул:

	— Гараа ав гэж гэнэтхэн уцаарлангуй хэлэв. 

	— Чи яагаа вэ?

	— Гараа ав. 

	Лаврушин зовчхоод царай нь үл мэдэг улайсан боловч «Найз ёсоор л тэр шүү дээ» гэж хэлж байгаа юм шиг инээмсэглэсээр байснаа:

	— За, чи мөн цагаа олж орж ирлээ дээ, хөгшин байхгүй. Өнөөдөр хоёрдугаар ээлжид ажил хийж байгаа болохоор үйлдвэрээсээ шөнийн арван хоёр цагаас нааш ирэхгүй байсан эхийгээ хөгшин гэж нэрлэжээ. — Гэрийнхээ ажлыг өөрөө л хийж байна, харж байгаа биз дээ гээд шил архи, хоёр хундага тавиад жимсний таваг, сэрээ бэлдчихсэн ширээ рүү дохилоо. 

	— Харж байна аа. Юунд зориулж баяр ёслол болоо вэ?

	— Юу юунд зориулж гэж? гээд Лаврушин Егорт сандал ойртуулж өгөөд суухыг урин, нэгдүгээрт манайд зочин ирээд байна гээд Николайг зааж, хоёрдугаарт чи ч бас зочин, яагаад гэвэл чи бид хоёр нэг хотод суудаг ч гэсэн бүтэн сараар уулздаггүй шүү дээ гэв. 

	— Ажил дийлдэхгүй юм гэж Егор биеэ цагаатгах янзтай хэлэв. 

	— Энэ чинь сайхан шалтгаас цаашгүй хэрэг. За тэгээд, гээд хэсэг зуур дуугүй болсноо, — Гуравдугаарт юу бил ээ? Гуравдугаарт энэ бол шинэ гэрийн бяцхан найр гэж бодъё. Найзууд минь та хоёр хоёулаа түр байзнаж байгаарай, би одоохон. Ширээндээ хүч нэмэх хэрэгтэй байна гэж нэмэн хэлээд гал тогооныхоо өрөө рүү явчхав. 

	Лаврушин гал тогооны өрөөнд очоод гурав дахь хундага угааж алчуураар арчин, лаазалсан загас задалж талх нэмж зүсэх хооронд Егор, Николай хоёр ширээний ард өөд өөдөөсөө харж юу ярихаа мэдэхгүй, Лаврушин тэднийг дөнгөж танилцуулчхаад хоёулхныг нь орхиод явчихсан тул эвгүйрхэн сууж байлаа. Егор хөмсөг зангидан тасалгааг тойруулан харж өмнө нь суугаа Николайг анзаарахгүй юм шиг суулаа. Гэвч түүний танил өнгөлөг зөөлөн вандан, өнгөлөг бяцхан шүүгээ, ном тавьчихсан намхан тавиурыг (энэ бүхнийг Лаврушин хуучин байрнаасаа зөөж авчирчээ) харж Лаврушины гэрийн тавил хуучирч элэгджээ. Харин шинэ байрны хана элэгдэж тоосонд дарагдаагүй цав цагаанаараа байна гэж бодох зуураа Николайн харц өөрт нь тусаж буйг мэдсээр байсан тул өөрөө түүнийг сэм ажиглаж эхлэв. Түүний ар тийшээ гөлчийтөл самнасан үсийг хараал «Аргагүй л багш хүн байна» гэж дотроо бодов. Бас түүний тайван бөгөөд Егорын төсөөлснөөр юу ч илэрхийлэх янзгүй царайг харж «Чи зэрэг хамгаалах ямар зохиол бичиж чадах юм бэ дээ» гэж дотроо өгүүлэв. Лаврушин өршөөнгүй янзтай ярьж мөрийг нь алгадсанд дургүйцсэн хэвээрээ байсан тул уураа Николайд гаргамаар санагдаад дуугүй суухгүйн тулд:

	— Ямар сэдвээр вэ? гэж Николайгаас асуув. 

	Николай бол Егорын бодож байсан юмнаас хол, өөр бодолд автагдсан бөгөөд тэр бодол нь хэдэн цагийн өмнө дунд сургуулийн түүхийн өвгөн багш Беспаловынд сууж байх тэр үеийнхтэй адил түүний сэтгэлийг зовоож байсан тул:

	— Юу тэр вэ? гэж урдаас нь асуулаа. 

	— Зэрэг хамгаалах зохиол. 

	— Аа... ямар зохиол байх вэ дээ, зөвхөн туршсан л зүйл. 

	— Тэглээ ч гэсэн?

	— Түүхийн сэдвээр гэж Николай тун дургүйхэн хагас дутуу дуугарчхаад ширээний араас босож «Чи болж байна уу?» гэж Лаврушиныг дуудаад «Одоохон очлоо, одоохон, ганц минут хүлээ!» гэж гал тогооны өрөөнөөс хариу сонсогдоход тааламжгүй толгой сэгсрэн тавиуртай ном руу зүглэв. Николай аль түрүүнээс хойш тэр тавиурыг ажиглан тэнд бусад номын дунд тавиастай Толстойн «Анна Каренина» романыг олж харсан учраас дэргэд нь очиж чухамхүү энэ номыг л авч дэлгээд хуудсыг нь эргүүлж эхлэв. Өнөөдөр Беспаловын уншиж өгсөн яг тэр хэсгийг л олмоор санагдаж «Константин Левины хувьд бол тосгон...» гэж дотроо үглэн улаан мөрүүдийг гүйлгэн харж одоохондоо огт хэрэггүй хэсгийг олж уншиж байлаа. Егор түүнийг ажиглаж байхыг Николай мэдсэн боловч Егортой ярих хүсэл огтхон ч байсангүй. «Энэ хүн миний хийж байгаа юмыг яаж ойлгох вэ? Миний мэддэг юмны зууны нэг хувийг ч энэ мэдэхгүй бөгөөд тодорхой шалтгааны улмаас мэдэх ч ёсгүй гэж бодоод сэргийлэхийн дэслэгч энэ хүний үзэл явцууг бүрэн төсөөлж, тэр явцуугийн учрыг өөртөө тайлбарлан «тодорхой шалтгааны улмаас» үүссэний нь хувьд хүлцэнгүй хандаж байв. Тэр хамаг юмаа Егорт биш харин Лаврушинд хэлмээр санагдсан боловч Егор гэнэт санамсаргүй орж ирсний улмаас сэтгэл нь зовж, хүсэл нь буурсан бил ээ. 

	Егор, Николайн ар нуруу руу харж оноотой хүрмийг нь онцгой анхааран «Дэмий эр байна даа» гэж бодов. Нэг мөчийн өмнө харагдаж мэдэгдсэн Лаврушины зан байдал одоо Николайд харагдаж мэдэгдсэн боловч Лаврушинд олон юмыг уучлахаар байдаг бол Николайд юу ч уучлахыг хүсээгүй, уучилж чадах ч үгүй байсан бил ээ. «Түүхийн сэдвээр гэнэ шүү гэж Николайн үгийг дотроо давтан, гэвч зэрэг хамгаалах зохиол бичихээр амьдралын тухай чи юу мэдэх юм бэ, хүмүүсийн сэтгэлийг догдлуулдаг жинхэнэ бодит асуудлын тухай чи юу мэдэх юм бэ?» гэж бодов. 

	Лаврушин Егорт зориулсан хундага, зүссэн талх тавьсан таваг, түүн дээр зүсэм хажууд юүлээд тавьчихсан хавч бас хутга, халбага, сэрээ жимсний ус дүүргэчихсэн юм шиг шаргал өнгөтэй том хундага барьсаар тасалгаанд орж ирж:

	— Хүлээж ядаж байна уу? гэж хэлээд Егор, Николай хоёрын дор дорын бодлыг таслав. — Гэвч та нарыг өнөөдөр ирнэ гэж хэн мэдэх бил ээ! Байгаа юм маань энэ, гэсэн ч ерөнхийдөө муугүй шив ээ гэж үргэлжлүүлэн яриад авчирсан юмаа ширээн дээр орхичхоод бөглөөний нь авчихсан шилнээс Егорын хундагыг түрүүлж дүүргэв. 

	Николай номоо байранд нь тавьчхаад ширээ рүү эргэж ирэв. Гэвч Николай сандлаа татан суух зуур Егор босож ширээний ардаас гарав. 

	— Чи яав? гэж Лаврушин ганхав. 

	— Уучлаарай, явахгүй бол болохгүй нь. 

	— Яагаад тэр вэ?

	— Яарч байна. 

	— Хаашаа? Орой болчхож, удахгүй шөнө болох нь, хайчих нь вэ? Хүүхнүүд дээр очих нь үү? гэж нэмж хэлээд Николай руу эргэн харж нүдээ онийлгосхийн үл мэдэг ирмээд, — Хүүхнүүд дээр очих бол биднийг хамт аваад яв, харин ганц хүүхэнд бол гээд Николайгаар дэмжүүлэн бодлоо зөвшөөрүүлэх гэсэн юм шиг түүн рүү дахин харлаа (Николай энэ бүхнийг тоглоом гэж үзээд инээмсэглэж л суув) ганц хүүхэнд бол хүлээнэ биз. Орчин үеийн хүн шиг бай л даа. үүнд энгийн байдлаар ханд л даа. Намайг үнэмш хүүхнүүд өөрснөө одоо янаг амрагийн холбоонд орчин үеийн маягаар энгийн байдлаар ханддаг болсон юм шүү. 

	Егор, Лаврушины яриаг таслаад «гараа ав» гэсэнтэйгээ адил ширүүн өнгөтэй намуун дуугаар:

	— Тэнэг тоглоомоо орхиоч гэж хэлэв. Эндээс бушуухан гарах сан гэсэн хүсэл төрөөд тэгэх шалтаг эрэх зуураа «Үүний л тухай, дандаа түүний тухай ярих юм. Орчин үеийн маягаар... гэсэн ганц юмны тухай шүү» гэж дотроо эгдүүцэн өгүүлэв. 

	— Чи өнөөдөр ер нь яаж орхио вэ?

	— Би зүгээр явж байгаад танайд зам дагуу түргэхэн ороод гарах гэсэн юм гэж Егор болсон явдлаас шал эсрэг юм хэлчхэв. Энд нэг өвгөнийд очсон юм. Би очдог, нөгөөдөх чинь авсанд орчхоод байдаг гээд өөрийн эрхгүй үл мэдэг инээмсэглэв. 

	— Хүлээж чадалгүй хөлөө жийчихжээ. 

	— Учир үүнд биш ээ. 

	— Амины хэрэг үү?

	— Үгүй. 

	— Амиа хорлоо юу?

	— Үгүй ээ. 

	— Юу вэ тэгээд. Гуравхан үгээр хэлээдхээч, сонин юм байна. 

	— Энэ бүхэн... 

	— Гуравхан үгээр, за юу?

	Лаврушин инээмсэглэхээ больчхоод бүх байдал нь төлөв болчихсон юм шиг харагдсанаас гадна гуйж байгаа дууны нь өнгөнд үнэнхүү сонирхсон шинж тодорсон учраас л Егор дуртай дургүй зөвшөөрч Николайг огт харахгүй ганцхан Лаврушинд хандан Ипатин өвгөний тухай мэддэг боддогоо бүгдийг нь ярьж өгөөд эцэст нь энэ бүхэн юу ч гэсэн тун гайхалтай, хачин байна гэж хэлж орхив. 

	— Ипатин гэнэ ээ! Хэрэгтэй холбогдож надаар дамжин гарсан өнөө оёдлын үйлдвэрийн манаач биш биз дээ? Гэр нь хаа байна вэ, аль гудамжинд вэ? гэж Лаврушин дуу алдав. 

	— Кордонная гудамжинд. 

	— Мөн дөө! Чам дээр юу гэж очсон юм бэ?

	— Би үүнийг мэдэхгүй байгаа юм. 

	— Тэр чинь... тэр хэргийг шүүж үзэх гэж аваад (үйлдвэр дээр их шамшигдал гарсан юм бил ээ!) харуул манааныхан холбогдолтой гэдгийг би тэр даруй мэдсэн юм. Дашрамд нь хэлэхэд яг л тийм байсан юм бил ээ. Бүгд биш л дээ... 

	— Ипатин яасан бэ?

	— Одоо мэдэгдсэнээр бол холбогдолгүй хүн байна бил ээ. Гэсэн ч би түүнийг шалгаж үзсэн юм. Бүх манаач нарыг үзсэнтэй адил. Тэр чинь төмөр дээвэртэй хувийн байшинтай юм бил ээ. Харин ямар мөнгөөр барьсан юм бол? Манаач хүнд ямар мөнгө байх вэ? Тэгвэл биеэ цагаатгах гэж чам дээр очиж л дээ... 

	— Тэгвэл холбогдолгүй хүн үү?

	— Тийм ээ. Тэр өвгөнийг орхи л доо, үхээ л биз, тэгээд яагаа вэ? Бүх юм зүй ёсоороо, жамаараа болсныг би мэдэж байна, чи тэрүүгээр яах нь вэ? Тэр чинь шийтгэгдэж хоригдож явсан юм бил ээ. Асуултын хариуд түүний тухай бүтэн боть ирсэн. Миний шүүгээнд байгаа, хүсвэл очиж сөхөж үзээрэй. Байхгүй юм тэнд алгаа! Ай даа, эд нар чинь бүгд л хулгайч, луйварчин, завшигчид л даа. Суу, нэг нэг хундага юм балгаадахъя, тэгээд ядахдаа миний байрыг магтаад өгөөч гэж хэлчхээд Ёгорыг ширээ рүү дахин урьж хаалга руу явах замыг нь халхлав. 

	Егор үлдмээргүй байсан боловч суудлаасаа босож ширээний араас гарахдаа даруй явъя гэсэн шийдэмгий бодол нь одоо байхгүй болсон тул Лаврушины хүсэлтийг дагах уу болих уу гэж эргэцүүлж Шурагийнд очих минь оройтох нь уу гэж бодож хэсэг зогсов. Тэгж тэгж Лаврушин гуйгаад байхад нь ширээ рүү эргэж сандлын түшлэгээс барьснаа энэ үед Николай ширээний араас гарч тавиуртай номын дэргэд очоод үүднээс болон Лаврушин, Егор хоёроос буруу харан Толстойн романыг сөхөөд зогсож байгааг олж харжээ. Егор энэ бүгдийг, Николайн нуруу ялангуяа түүний оноотой хүрмийг харангуутаа дэмий эр гэж хэлээгүй боловч энэ үгийг мөн Николайг юу гэж үзсэн, Лаврушинг бас юу гэж үздэгээ аргагүй ухамсарласан бил ээ. 

	— Үгүй, чадахгүй нь, баярлалаа гэж хэлээд салах ёс хийхдээ Лаврушинд гараа өгсөнгүй. Харин Лаврушин зөвшөөрөхгүй, барьж саатуулах бий гэхдээ, — Би жижүүртэй гэж нэмэн хэлэв. 

	— Чи пүрэв гарагт гэж байсан шүү дээ. 

	— Өнөөдөр болгочихсон. 

	— Тэгвэл пүрэв гаригт ирээрэй. 

	— Тэгэхийг бодъё. 

	Егор гудамжинд гараад нааш цаашаа харж явган хүний замаар түргэхэн хол хол алхахдаа Ипатины гэрээс гарах үед сэтгэл нь амарснаас илүү амарчээ. Ямар нэгэн ажлаар дүүргэх ёстой боловч ингэж бодолгүй, азгүй дүүргэсэн завсрын хугацаа сая нэг дууссан бөгөөд одоо хаана ч оролгүй, хэнтэй ч уулзалгүй Шурагийнд очиж болох болсон ба хүүхний тухай дуртгал, бодлыг нь юу ч замхруулж чадахгүй сэтгэл нь тэгж амарсан бил ээ. Лаврушины ярьсан юм, сэтгэл санааг хордуулсан «орчин үеийн маягаар» гэдэг үг санаанд нь бас л байсан боловч Лаврушины гэрээс холдох тутам энэ үг улам бүдгэрч Шураг энхрийлэх сэтгэл улам хүчтэй болж ирэв. Өдөр Шураг дурсан бодохдоо хэлсэнтэй адил «Ямар сайхан бэ тэр маань!» гэж дотроо дахин өгүүллээ. 

	Егор наашаа Лаврушиных рүү ирсэн замаараа эргэж явсан боловч Ипатины байшинтай зэрэгцэж ирээд хол хол суулгасан торон хайсны цаана хашаан дотор зогссон (талийгаачийн гэрийн гадаа зогсдогтой адил зогсож буй) улс болоод хана түшүүлж тавьсан урт төмөр загалмай (тэр загалмайг одоо хар ногоон өнгөөр будчихсан байв. Тэгээд дэргэд нь лааз, бийр барьсан хүн бас зогсоно), хаалганы дэргэд тавиастай вандан, түрүүн Егортой дуртайяа ярьсан нөгөө өвгөн вандан дээр сууж байгааг (тэр өвгөн одоо хөвөнтэй хүрэм өмсчхөөд гартаа нарийхан цаасан тамхи үнгэн уруу царайлж сууна) хараад л хуучин замаар явж байгаагаа сая мэджээ. Егор алхаагаа яльгүй сааснаас биш зогссонгүй. «Түүндээ очъё!» гэж Егорын сэтгэл тэмүүлж зогсолгүй өнгөрч, эргэж харалгүй холдсоор явахдаа сэтгэл нь шинэчлэгдэж орчны хамаг юм ч мөн шинэчлэгдэн цэвэршсэн юм шиг санагдаж байлаа. 

	Бүрэнхий болж, замын хажуугийн ногоо, замын ховил бүгд нийлж саарал өнгөтэй болж, шохойтой, шохойгүй байшингийн цонх адилхан харлаж хиймэл занар, төмрөөр өнгөлсөн налуухан дээврүүд үдшийн тэнгэрийн дэвсгэр дээр ялгагдахааргүй бараантаад багана модон дээр дэнлүү арай асаагүй байсан боловч Егор байшингуудын хажуугаар өнгөрөхдөө цонхны хаалга, хүрээ мод, хөндлөн хөвөөг анхааран харж мод нь хээ угалзтайг сайн ялгаж явлаа. Бас яндангийн нь буулгачихсан байшингийн дээврийг ажаад Инатины хашааны хаалганы дэргэд вандан дээр сууж байсан өвгөний өнөөдөр хэлсэн «Хүний нас богинохон доо» гэсэн үгийг тодхон саналаа. Егор энэ үгийг давтаж хэлээд байшингийн дээвэр, яндангуудыг ажиглан харснаа Ипатины тухай одоо үнэнхүү бодож болох зүйлээс зайлсхийх гэсэн юм шиг тэр үгнүүдийг тус тусад нь дахин давтжээ. Гэвч чухамхүү тэгж зайлсхийх гэсэн учраас л Ипатины тухай улам их дурсан бодож эхэлжээ. 

	Егор өргөн чөлөөнд гарч ирээд такси дуудаж зогсоолоо. Тэгээд машинд суучхаад хажуугаараа өнгөрч буй явган хүмүүсийг харавч тэднийг ч тэр, гэрэл нь асчихсан дэлгэцийг ч тэр ажиглахгүй өнөө юмаа л бодсоор явав. «Өвгөн юунаас болж үхчхэв?» гэсэн асуулт Егорын өмнө дахин босож ирлээ. Тэгэхэд нь Ипатины тухай өөрийнхөө мэддэг юмыг өнөөдөр Лаврушинаас сонссонтой тулган жишиж үзлээ. Егор, Лаврушины хэлсэн үгийг давтаад «Байшингаа ямар мөнгөөр барьсныг шалгаж үзсэн» гэснийг дотроо бодохын хамт албан тасалгаанд сууж байсан Ипатин, шовх туранхай өвдөг дээр нь тавиастай савхин малгай, гартаа эвхээд барьчихсан хавтас (тэр нь орон сууцны дэвтэр байжээ) нүдэнд үзэгдсэн бөгөөд хавтасны нугалаан дээр «Орон сууц...» гэсэн хэдэн үсэг олж уншсанаа санахад өвгөн юу гэж ирсэн нь одоо ойлгомжтой болсон бил ээ. Ипатины хулчганасан байдал царайны нь цонхигор, тэр ч байтугай, түүний нүд нүүрэнд нь тодорсон хорсол хүртэл бас ойлгомжтой болов. «Дашрамд нь хэлэхэд оёдлын хэрэгт өвгөн холбогдолгүй нь илэрсэн» гэж Лаврушины хэлсэн үгийг Егор ахин ахин давтахдаа шударга бус явдал өөрийг нь нэрвэж байгааг мэдээд Ипатины сэтгэл санаа нь ямар байсныг одоо тэр ойлгож эхэлж байна уу гэмээр байв. Егор тэр өвгөний юунд гомдсоны учрыг ойлгосноос гадна Ипатин хөгшрөөд нас барсан биш шиг Егорт санагджээ. 

	«Тэссэнгүй». 

	«Эсвэл... гэмт хэрэг үү?..»

	Егор одоохондоо ингэж хэлээгүй боловч Лаврушины үгийг эргэцүүлэн бодож бүх явдал ямар янзтай болсон бэ, Лаврушин (Тэр бичсэн юм, тэр хэргийг мөрдсөн юм гээд л байлаа) жагсаалт гаргаж яаж «Аа, эд нар бүгдээрээ...» гэж бие тоосон янзтай ажиггүй хэлснийг төсөөлөхдөө сэтгэл бодол нь уг санаанд дөхөж очсон юм. 

	Одоо Лаврушин, түүний орон байрын тухай, Николай болоод түүний оноотой хүрмийн тухай санахад «Чи ийм хүн бий!» гэсэн түгшүүртэй бодол Егорын сэтгэлийг эзэмдэв. 

	
III

	Гаслан зовлон янз бүр бөгөөд ертөнцийн бүх юмтай нэгэн адил хэр хэмжээтэй байдаг учраас Настасья уйлсангүй. Анхны нөхөр Андроны үхэл засаж болшгүй гамшиг шиг санагдсан бол одоо Ипатиныг үхэхэд сайн санаатай бөгөөд хувьгүй төрсөн юм шиг санагддаг ганц бие энэ хүнийг хараад аргагүй төрөх ёстой өрөвдөх сэтгэл түүнд төрсөн бил ээ. Настасья авсны өмнө сууж байхад Ипатины элгэн дээр нь зөрүүлээстэй хүйтэн гарт асаж буй тосон лааны үнэр нь үхлийн үнэр шиг санагдана. Үүнээс түрүү гэнэтхэн танигдашгүй бяцхан биетэй болчихсон Андрон Наумов ийм л модон авсанд цагаан даавуун дор овойж товойсон нарсны хуурай зоргодос дэвсүүлээд хэвтэж байх тэр үед энэ үнэрийг нэгэн удаа үнэртсэн юм. Тэгэхэд буян үйлдүүлэхээр тэр хавьд суудаг Марфа Ильинична, Ефросинья Григорьевна гэдэг хоёр хижээл авгайг урьж авчирсан бил ээ. Настасьягийн сахил нэгт эгч болох энэ Марфа, Ефросинья хоёр өнөө л өргөн хар банзал, цамцаа өмсөж нафталин үнэр шингэсэн хар алчуураа боочхоод одоо түүнтэй хамт Ипатины дэргэд сууж, талийгаачид буян үйлдэгч авгай нараас ондоо хүн чадмааргүй, сэтгэл зүрхэнд нэвтрэн шингэмээр шивгэнэн уншлага, үглэлийг ээлжлэн уншиж байлаа. Хашаан дотор ч тэр, тасалгаанд ч тэр тэд нараас ондоо хүнгүй болжээ. Оршуулгыг маргааш хийх ёстой учраас энэ бол салалтын шөнө байлаа. Энэ шөнө Настасьяд төгсгөлгүй урт юм шиг санагдана. Тэр нүдээ аньж толгойгоо доор гэгч унжуулан зүүрмэглэх шиг болоход түүнийг сэрээхгүй гэсэн юм шиг Марфа, Ефросинья хоёрын дуу алгуур намдана. Тэгснээ толгойгоо дахин өндийлгөхөд нь лааны анивалзсан улаан гэрэл туссан хөгширсөн нүд, нүүр царайд нь хөндий хүйтэн байдал илэрч ирэхэд буян үйлдэгч авгай нар сэжиглэн цочиж байлаа. Настасья уй гашуудалдаа дарагдан гутарч гашуудал нь хязгааргүй их учраас «нулимс нь ч хаагдаад олон пүү чулуу шиг дарж байна» гэж тэр авгай нар бодож байхад Настасьягийн дотор шал ондоо, ганцхан өөрт нь ойлгомжтой бодол төрж байв. «Бурхан минь. Яваад ирнэ дээ, бичихгүй байж болохгүй, тэгэхлээр хүрээд ирнэ... Бурхан минь, дахиад л яриа, дахиад...» Ингэж ах Семён Минаевынхаа тухай боджээ. Настасья түүнийг үзэн яддаг бөгөөд дэргэд нь өөрөө тун арчаагүй юм шиг санагджээ. Ах нь Андроныг нас барсны дараа нэг удаа ирснийг тэр ер мартаагүй юм. Ах нь үдэш гудамжны дэнлүү асах цаг нэгэнт болсон бөгөөд зуны дулаан үдшийн бүрэнхийд байшингийн цонх хөхрөн харагдаж байдаг тэр үед ирсэн бил ээ. Настасья хашаан дотроо байж байтал нь уут үүрсэн урагшаа өрвийж сөрвийсөн ямаан сахалтай хүний бараан дүрс л хаалган дээр харагдахад ахыгаа тэр даруй таньжээ. «Мөн байна!» гэж гайхахын хамт агшин зуур түгшүүр төрж дуугараад амьсгааг нь боосон эрүүл биш тарган биеэ чадах ядахаар хурдан хөдөлгөж хаалга руу очсон бил ээ. Одоо бол асаалттай тосон лаа тэвэрсэн Ипатины шаргал гар, нүдний нь хонхор улаан мөнгө шиг харагдсан эцэнхий шаргал нүүр, бүдэг гэрэлтэй тасалгаа, Марфа, Ефросинья хоёрын танил цамц, хар алчуураас ондоо юм өмнө нь байгаагүй (энэ бүгдийг үе үе ухаан орж байгаа юм шиг л олж харна) боловч өөр ертөнцөд, одоо дахин давтагдах ёстой болоод байгаа өнгөрсөн үед эргэж орсон юм шиг байсан бөгөөд чухамхүү тэр давтагдах ёстой гэдэг л түүнийг зовооно. Хамаг юм үнэхээр давтагдав уу гэмээр «Тийм, тийм, ах байна» гэж Настасья урьдын адил улам бүр түгшүүрлэн дотроо өгүүлж тэгэхэд хашааны хаалга руу ахынхаа урдаас очихдоо сэтгэлд нь орсон бодол дахин орж иржээ. Ах нь одоо алчуурт боосон талх, гахайн өөх, хуучин сонинд ороосон лаазтай мөөг (үүнийг дараа нь бэлэг гэж Настасьяд өгнө), хийчихсэн хөнгөхөн уутаа мөрнөөсөө мулталж элэгдсэн муу цэмбэн хүрмээ засаж гараа алдлан «За, сайн байна уу, дүү минь!» гэж хэлээд ойртон ирж тэвэрч авна. Одоо ингэх мөчийг багтран хүлээхийн хамт ах нь хүйтэн уруулаа хүргэнэ гэж бодоход Настасьягийн хамаг бие арзасхийн цочих шиг болно. Ингэж хүрэх нь санаанд бур илхэн орж ирж, ахын нь сийрэгхэн ширүүн сахал Настасьягийн хүзүүг дахин ирвэгэнүүлэх шиг болсон бөгөөд тэр цагийнхтай адил санчиг нь халуу оргиж, хацар хүзүүний нь арьс арзайжээ. Ахын нь богинохон, туранхай боловч зуурамхай гар дал мөрөнд нь хүрч, аль багын санаанаас гардаггүй, хэзээд зэвүүцэл төрүүлдэг тэврэлтээрээ тэврэхэд аварга том хувалз махлаг биед нь савраа шигтгэж байна уу гэмээр бүр эвгүй, ой гутмаар санагдав. 

	«Баярлахгүй байна уу чи?»

	«Яалаа гэж баярлахгүй байх вэ, төрсөн ахдаа юунд баярлахгүй бил ээ!»

	«За, гэртээ оруул» гэж хэлээд Настасьяг өмнөө оруулж ууттай юмаа авч урдаа хий өргөсөөр араас нь дагав. Резин ултай шаахайны нь зөөлхөн дуугарах чимээ, хувцас нь шаржигнах ядрангуй, жигд биш амьсгаадах дуу, энэ бүхэн одоо ард нь дахин сонсогдох шиг болжээ. Довжоон дээгүүр өгсөх зуур «Довжоогоо засах болжээ, ганхаж байна» гэж хэлсэн үг (түүнд нь Настасья хариу өгөөгүй бил ээ), босго алхаж бүүр түүр гэрэлтэй өрөөнд ороод Настасья гэнэтхэн олдохоо больчихсон унтраалгаа тэмтрэн эрэх тэр үед «Чи чинь гэртээ байгаа мөртөө айлд орчихсон юм шиг тэмтрээд байдаг нь юу бил ээ» гэж өвгөн хүний хахир дуугаар асуухад мөн л юу ч хариулсангүй харин «Нээрээ хайчаа вэ, бурхан минь!» гэж бодсон ба дараах мөчид Семён тасалгааг ажиглан хараад түүнд юу яаж хэлсэн, хариунд нь өөрөө бас юу гэсэн нь бүгд санаанд орж иржээ. 

	«Хайс хийсэн үү?» гэж Семён асуугаад цагаа унасан ба мах болтлоо улайж орхисон цорын ганц юм уу гэмээр нүдээрээ түүнийг ажиглан харах шиг боллоо. Хараатай нөгөө жижигхэн нүд нь ширээний дээд талд доош нь унжуулсан чийдэнгийн гэрэлд гялбасан юм шиг онийвч үнэндээ энэ өвгөн дүүгээсээ сэтгэл санаагаар хүчтэй, залиар илүүгээ мэдэж тэр хүч, залиа нүдээ онийлгон илэрхийлсэн хэрэг ажээ. 

	«Хийсэн». 

	«Андрон бол сайн хүн, яриад яах вэ». 

	Семён архи ууж гахайн өөхөөр шарсан өндөг идсэн бил ээ. Хүн амьдралынхаа хамгийн хүнд мөчид л юмыг тодхон санадагтай адил дэнгийн гэрэл туссан ахынхаа үрчгэр нүүрийг Настасья одоо гайхалтай тод санажээ. Ах нь юмаа яаралгүй идэж суусан болохоор сийрэг шар шүдний нь завсарт дутуу зажилсан өндөг, шүлсэнд нь дэвтсэн талхны цагаан бөөм харагдаж байлаа. Одоо тасалгаа дотор үхчихсэн Ипатины гарт асаж дуусаж байгаа тосон лааны үнэрээс өөр юм үнэртэхгүй боловч Настасьяд архи, шарсан өөхний үнэр үнэртээд тэр үдэш архи балгасны (ах нь шаардсан учраас үгүй гэж чадаагүй бил ээ) дараахтай адил сэтгэлийг тайвшруулсан дулаан элч биед нь тарах шиг болжээ. Хөгшрөх цаг ойртоход хүмүүс сайн санаатай болдгоос ч тэр юм уу, ахдаа садны ёсоор хандахаа мартчихсан боловч энэ олон жил дотор нь хадгалаастай явсан сэтгэл агшин зуур сэргэж Настасьягийн үрчлээс болсон, чичгэнэсэн цонхигор уруулд нь хүчилсэн, зовлонт инээмсэглэл шиг юм тодорчээ. «Яах вэ дээ, ахыг ч бас ойлгох хэрэгтэй юм, амьдралаас болж зовж яваа хүн» гэж дотроо бодсон юм санж. Тэгэхэд ахтайгаа уулзсан, ялангуяа түүнтэй ярьсан ярианаас үлдсэн сэтгэгдлийг одоо, өчнөөн жилийн дараа ямар нэг хэмжээгээр зөөлрүүлэхийг бодсон боловч сэтгэл санаанд нь тодорсон аль хэдийн балартсан гэмээр нарийн ширийн дүр зураг, тэр хүсэл хоёр хоорондоо жигтэйхэн зөрүүтэй байлаа. Тэгээд Минаев өвгөний дуу, харцгүй улаан нүд нь Настасьягийн доторх бүх сайн санаа, ахаа талархах сэтгэлийг цочоож, дарж булах шиг санагдана. 

	«Настя чи битгий нуу, талийгаач баталж өгч чадахгүй ч гэсэн, ачийг ачаар гэдэг юм шүү». 

	«Ямар ач?»

	«Мартаа юу чи?»

	«Бурхан минь, ямар ач вэ?»

	«Үгүй ер, эмс та нарын ой богино юм аа даа. Паспортыг санаж байна уу гэж хэлээд ийш тийшээ харснаа шүүгээн дээр толь, зураг хоёрын хажууд торон алчуураар бүтээсэн бяцхан модон хайрцгийг ажаад түүнийг ширтэн: — Тэнд хийж байгаа биз дээ, аа? Паспорт гэж байгаа биз дээ би? Түүнийг чинь олж авах хэрэгтэй байсан юм шүү. Би та нар дээр ирээгүй, та нар манайд шөнө давхиж очсон шүү дээ. Цонхон доор юу хахинав, энэ орой хэн ирдэг бил ээ гэж бодсон чинь та нар, хонгорууд минь байдаг байгаа. «Семён ахаа... Семён Петрович аа... Семён минь, Семён минь, баларлаа...» гээ биз дээ. Талийгаач Андрон сөгдөөд, бардам зан нь бүр алга болж «Туслаач, тосгоны зөвлөлөөс баримт авах хэрэгтэй боллоо, паспорт ав гэж байна» гэсэн шүү дээ. 

	«Андрон гуйсан болохоор Андрон ачийг чинь хариулсан биз». 

	«Надад биш, надад биш, чи чинь эм хүний ой ухаантай хүн юмаа. Тэр мөнгийг чинь хэн нэг хүнд өгөх хэрэгтэй байсан юм шүү дээ, Андрон үүнийг ойлгоод цаг үргэлж талархаж явсан юм. Семён яаралгүй ярихыг хичээж Настасья өөд байн байн харахад бяцхан нүд нь мөн л онийсон хэвээрээ байлаа. Архи уугаад согтоогүй харин ч сэргэсэн юм шиг харагдана. Зөвхөн нүүр нь л улаан манжингийн шүүсээр дүүрээд ирэх шиг болсон. Тэр улайж орхисон нүүр царай одоо Настасьягийн нүдэнд үзэгдэв. — За ийм байна, одоо надад зовлон учирлаа, байшингаа засаж, аж ахуйгаа сэргээх хэрэгтэй боллоо... Андроноос хойш чамд юу үлдсэнийг би мэдэж байна». 

	«Элээ байна даа та». 

	«За, за!»

	«Гайтай элээ, бүх насаараа далавчаа над руу сунгаж байна шүү». 

	«Юу гэнэ гэнэ ээ?»

	«Ав, бүгдийг нь ав, дээрэмд!»

	«За, за!»

	«Элээ, гайтай элээ!»

	Энэ үгийг Настасья одоо ч гэсэн давтаж олон жил ахыгаа дайсагнасан сэтгэл улам хүчтэй оргилсон бил ээ. Тэр шөнийнх шиг дэн бариад дээврийн хөндий өөд авирч Семён Минаев дор нь шат түшиж байх шиг санагдана. Дараа нь Семён өөрөө дээврийн хөндийд гарч ирээд ах дүү хоёулаа тоосонд дарагдсан хог новш ухаж Андроны нуусан боодолтой юмыг эрж бил ээ. Тэр юмыг хаана нуусныг Настасья мэддэг боловч сэтгэл нь догдлон үймэрсэн болохоор санаанд нь юу ч орж ирэхгүй «Улаан даавуунд боодолтой, улаан даавуунд боодолтой» гэж л байн байн давтаж байлаа. Настасья тонголзож амьсгаадахын хамт тоосонд амьсгаа нь улам давхцан дух, хацар нь хөлрөн улайжээ. Ах нь түүнд тун ойрхон зогсож байсан болохоор амьсгалах нь хүртэл сонсогдсон бөгөөд нүүр нь ч бас хөлс даагаад харцгүй нүд нь дэнгийн гэрэлд орчны бүх юмыг тойруулан харах гэж эргэлдээд байх шиг санагдав. Энэ бүхнийг болоод өөрийгөө Настасья одоо хажуу талаас харах шиг болсон тул хоёр хөгшин хүний бөгтийсөн бие, тэдний аварга том сүүдэр шувуу нурууны хоорондох банз, тос түрхээд хараахан цайраагүй төмөр дээгүүр хөдөлж байгаа нь нүдэнд нь үзэгдэж тэгэхэд тэр шөнө бодоогүй, бодохоор ч үгүй байсан: «Ямар амьдрал вэ, дахин дахин хурааж, нууж л байдаг ямар амьдрал вэ?» гэсэн энгийн бөгөөд аймаар үнэн бодит зүйл санаанд нь одоо л оржээ. Сэтгэлийг нь шаналгасан энэ зовлонг авч хаяхыг эрмэлзэн «Бурхан минь» гэж үглэсээр боловч үргэлжилсээр буй дурсамжаа зогсоож чадсангүй. Улаан даавуунд боодолтой юмыг сая нэг олж доошоо буугаад хөлсөө гоожуулан тоосонд даруулж бошинз, хүрэмд нь аалзны шүлс наалдсаныг анзааралгүй, гүвэлгүй тасалгаанд орж боодлыг тайлж эхлэв. Улаан даавууны үзүүрийг тайлж доторх юмыг халхалж буй Настасьягийн богинохон, сэлхэрсэн хуруутай тарган гар, Семён Минаевын эцэнхий ясархаг хуруутай гар холдоход ширээн дээр чийдэнгийн гэрэлд алтан бөгж, шүдний бүрээс, ээмэг бяцхан очнууд шиг гялсхийн гэрэлтлээ. Энэ бүхэн Настасьягийн байшинд аль дайны үеэс эхлэн хадгалагдаж байсан боловч Настасья өөрөө энэ баялгийг шулуун хурц гэрэлд ингэж бөөнөөр нь ганц ч удаа хараагүй тул алтан эдлэлийг харсандаа сэтгэл нь долгилон татагджээ. Гэвч Настасья одоо өөрийнхөө тухай бодсонгүй, харин тэр үед санаанд нь хоногшиж үлдээд одоо ахынх нь мөн чанарыг тодорхойлох гол зүйл мэт санагдсан тэр зүйл өмнө нь дахин дахин давтагдав. Энэ юу вэ гэвэл үргэлж онийж байдаг бяцхан нүд нь тэр үдэш анх удаа гэнэт томорч цагаатай нүдтэй нь тэнцэхээр болсон бил ээ. Ахыгаа ийм ижилхэн том, бүлтийсэн нүдтэй байхыг Настасья урьд хожид хэзээ ч үзээгүй юм. Семён алтан бөгжнүүдийг барьж авч чичгэнэсэн хоолойгоор: «Бүгдийг би авахгүй, ах дүү нар шиг тэгш хуваана» гэж давтан хэлээд гартаа жигнэн үзэж ижлүүдийг ялган хоёр хэсэг овоолов. Ингэж ялгаж тавьж байсан тэр хэдэн мөч удаан үргэлжилсэн юм шиг Настасьяд одоо бодогдсон бөгөөд одоо «элээ», «далавч» гэсэн үг дуугараагүй ч гэсэн энэ тодорхой, түүний боддогоор хамгийн аймшигтай тодорхойлолт бодол санааг нь өөрийн эрхгүй илэрхийлжээ. Тэгээд хамаг юмаа хувааж авч нуусны дараа Семён сэтгэл нь тайвширч нам гүм болчхоод Настасьягийн засаж өгсөн оронд орж унтахыг хичээн аахилан эргэлдэж, Настасья өөрөө мөн хувцсаа тайлаад өдөн хөнжилдөө умбан зөөлөн дулаахан санагдаж тэр дулаанд биеэ дулаацуулж байхдаа тохиолдсон гашуудал зовлонд анх удаа нулимс гаргасангүй. Настасья одоо Ипатины авсны өмнө сууж байгаа энэ үеийнхээ байдалтай адил тийм байдалд ороод байсан бөгөөд нөхрийнхөө тухай, баялгаа яаж олж, хуримтлуулсныг нь бодож байсан бил ээ. Нөхөр нь гар мухар, солгой гартаа ганц эрхий хуруутай бөгөөд дайны туршид талх зөөж өнгөрсөн юм. Өдөр бүр үлдэж хоцорсон нэг юм уу хоёр талхыг (нэг буюу хоёр талх үлдээхийн тулд юу яаж хийх ёстойг тэр ганцхан өөрөө л мэддэг байжээ) галт тэрэгний буудал руу, нүүн дүрвэгсдийн цуваа тэрэг рүү аваачиж алт л бол бөгж, ээмгээр хамаагүй сольдог байлаа. Түүний боддогоор ганцхан алт л үнэ цэнтэй байна, цаашдаа ч байх болно, бусад юм бол юу ч биш ажээ. Цуваа тэрэг өдөр болгон явж өнгөрдөг, заримдаа гурав дөрвөөрөө өртөөн дээр бөөгнөрөөд нүүн дүрвэгсдэд зориулж тусгайлан байгуулсан бяцхан гуанз бүгдийг хангаж чаддаггүй учраас зүдэрч, өлссөн хүмүүс замын хоорондуур, өртөөний талбайгаар гүйлдэж хамаг юмаа талхаар солиход бэлхэн байдаг байлаа. Тэднийг яг тэнд нь Андрон Наумов хүлээгээд зогсож байдаг байлаа. Настасья галт тэрэгний зогсоол талбай руу очдоггүй байжээ. Тэр солио наймаа хийж чаддаггүй боловч энэ ажлыг Андрон яаж хийдгийг мэддэг бөгөөд бүх юмыг цуваа тэрэгний дэргэдүүр хүмүүс гүйлдээд, өртөөний хөл үймээн дунд хөх банзан мухлагийн ар талд Андрон хормой дороо талх хийчхээд ханыг нь налаад зогсож байгааг тэр үед сайн төсөөлдөг байсан бөгөөд одоо ч сайн төсөөлж байлаа. Андрон солио наймаагаа түргэн гэгч хийчхээд малгайгаа доош даран тэр даруй алга болдог байсан юм. Гэртээ ирээд: «Саруул сайхан өдөр болтол, энэ хар өдрүүдэд биш ээ, тийм өдөр тэртэй тэргүй олон байна, харин саруул сайхан өдөр болтол шүү, Настюша минь!» гэж хэлдэг байв. Түүний дуу Настасьягийн чихэнд амьд юм шиг сонсогдоно. Андрон үхчхээд авсанд хэвтэж байхад түүний царайнд, мөн одоо өмнө нь байгаа Ипатины үл хөдлөх эцэнхий царайнд «Саруул сайхан өдөр болтол» гэсэн нэг л санаа тодрох шиг болно. Настасья Ипатины царайг сайн харах гэж авс руу үл мэдэг тонгойлоо. Ипатин өвгөний нас барахдаа л эдэлсэн зовлонг аньсан нүд нь нуун далдлах шиг болсон тул царайнд нь юу ч илэрч мэдэгдээгүй хэр нь Настасья зогтусаж сэтгэлийнхээ угт айхавтар дуу алджээ. Тэр үнэн байгаа юмыг олж харсан биш, санаанд нь бодогдож, харах сан гэж хүссэн юмыг олж харсан бил ээ. «Бурхан минь эд нар маань орох оронтой, амгалан тайван байх болтугай!» Гэвч тийм тайван байдал тэднээс илүү өөрт нь хэрэгтэй байв. Настасья одоо хэзээ хэзээнээс илүү шаналан зовж байсан бөгөөд тэр зовлон юунаас болсон бэ гэвэл: тэр өөрийн хүссэнээр, өөрийнхөө эрх дураар хэзээ ч амьдарч яваагүй, харин үргэлж захирагдаж, эхлээд эхдээ, дараа нь ах Семёнд, дараа нь Андронд захирагдан түүнтэй цуг олон хот хэсэн өнөө «саруул сайхан өдрийг» хүлээн зовж яваад дараа нь Ипатинд захирагдсан гэдгийгээ ухамсарласнаас үүсжээ. Түүний амьдрал нь Андроныхтой, одоо авсанд хэвтэж байгаа Ипатиныхтай адил хэрэггүй хоосон өнгөрсөн байна. Тэдний зовлон зүдүүр «салхи сөрснөөс», «санаанаас», «муухай аашнаас» болсон юм, Настасья өөрөө бол гол моринд уяастай хажуугийн морь шиг л амьдралын замаар давхиж гол морины дуга модонд зүүлттэй тэр хонхыг л жингэнүүлэхэд тусалсаар өнгөрчээ гэдгийг тааварлаж байв. Настасья өнгөрсөн үеэ эргэж харахаас айх боловч дахин амьдрах боллоо ч гэсэн шийдэмгий биш зангаасаа болоод, мөн хажууд нь байгаа «амьдралдаа зовсон улсыг» өрөвдсөнөөс болоод хувь заяандаа юу ч өөрчилж чадахгүй гэдгээ мэдсэн тул үүнийгээ ухамсарлахад түүнд улам аймшигтай, зовлонтой байлаа. Настасья амьдраад өнгөрсөн үеэ эргэж харъя гэж бодоогүй ч гэсэн тэр өнгөрсөн үе нь гунигтай, бараан хөшигтэй адилхан өөрөө хөвөлзөөд ирэх шиг санагдана. 

	«Бурхан тэнгэр минь!..»

	«Бурхан минь!..»

	 

	 

	Настасья ухаан орсноосоо хойш цаг үргэлж сэтгэл түгшин амьдарч ирсэн шиг бодогдоно. 

	Анхандаа бол булчихсан тарианы төлөө зовж байв. Юуны тулд тариа нуусныг түүнд хэн ч хэлж өгөөгүй ч гэсэн, тэр тариа нь хулгайлсан бусдын ч юм биш, аль нэг газраас авчирсан ч юм биш гэдгийг мэдэж байсан бөгөөд хэн нэг хүнд гэв гэнэт хүрч ирээд хүний хөрөнгийг авчихна гэдэг түүний балчир ухаанд багтаагүй боловч гэрийн доторх байр байдал. эх, өвөг, эцэг, ах Семёны царай зүс, тарианы тухай ярихад дуулдсан тэдний бүдэгхэн дуу агуулахын дэргэд нүх ухсан намрын тэр хүйтэн шөнө (Настасья байшиндаа пийшин дээр гараад харанхуй сууж байхад нь төмөр хүрз хөлдүү газарт хүрч хангинах нь дуулдах шиг санагдаж байсан юм) энэ бүхэн түүний сэтгэлд тусгүй совин төрүүлсэн бил ээ. «Хууль ёсны», «хууль бус» гэсэн ухагдахууныг Настасья огт мэдэхгүй боловч эцэг, ах хоёрын нь хийж байгаа юм нэг л гажуу харагддаг болохоор тийм гажуу ажил шийтгэлгүй өнгөрөхгүй шиг түүнд санагддаг, тэнгэр бурхны биш, улс олны шийтгэлээс айх явдал түүний сэтгэл санаанд цаг үргэлж дарамт болдог байжээ. Дашрамд хэлэхэд тэр нүхийг онгойлгоогүй орхичихсон тул тариа нь ялзарсан юм. Ингэснийг ахаасаа сонссон бил ээ. Агуулахын дэргэдэх газар хотойж орхиход нь хүнд мэдэгдэхгүй дээр нь адууны хомоол асгачихсан гэж ах нь олон жилийн дараа Андрон энэ хоёр дээр нэг удаа ирэхдээ ярьсан юм. «Ингээд л гай болсон буруу санаатай шиг л өөртөө ч үгүй, хүнд ч үгүй амьдарч байх юм даа» гэж Настасья тэгэхэд хэлж бил ээ. «Ганц тариа юу даа? Тариа бол зөвхөн эхлэлт...» гэж хожим нь боджээ. Тэр өвөл пинд нь эмээлтэй морьд гэнэтхэн бий болсныг Настасья бас санадаг ажээ. Тэр морьд бүтэн долоо юм уу түүнээс ч олон хоног хөрш айлынхны, бүх Фёдоровка тосгоныхны нүднээс далд байж байснаа алга болчхоод дахин бий болсон бөгөөд тэднийхэн гаж буруу түгшүүртэй амьдралтай байсан болохоор Настасьягийн дотор нэгэнт төрөөд арилж үгүй болоогүй айх сэтгэл эх, эцэг, өвөг эцэг, ах Семён нарын дотор ч бас төрж байсан байж магадгүй. Дараа нь байшингийн дор зооринд винтов, гранат, сум хийсэн хайрцаг нууж байв. Тэр хайрцгуудыг мөн л шөнө тэргэн дээр өвсөн доор ачиж ирээд эхлээд пинд буулгаж дараа нь харанхуйд хүч гарган уухилж байж байшинд яаруу сандруу оруулсан бил ээ. Настасья унтсан хүн болоод хэвтэж байсан боловч хөлийн чимээ, үүд байн байн онголзуулан хахинуулах дуу, «Сайхан мэдэж байгаарай Минай минь, чи бүх юмыг мэднэ шүү (эцэгт нь ингэж хэлж байлаа). Семён чи (ахыг нь хэлж байгаа нь тэр) энэ охиныг сайн харж бай, бурхан минь, мэдчихээд хүнд хэлж орхивол толгойгүй болно шүү, ойлгов уу?» гэж эрэгтэйчүүдийн хуйвалдах маягаар аяархан шивнэлдэх дууг бүгдийг нь сонсжээ. Олон жилийн дараа ахтайгаа уулзахдаа ч гэсэн үнэхээр юу ч мэддэггүй, юу ч хараагүй, сонсоогүй юм шиг тэр тухай ганц ч удаа яриа үүсгээгүй бил ээ. Хэдий тийм ч гэсэн хайрцагтай юмыг хожим нь яасан юм бэ, аваад явчихсан юм уу, эсвэл Семёны зооринд одоо болтол хадгалаастай байдаг юм уу гэдгийг л үнэндээ мэдээгүй өнгөрчээ. Хайрцагтай юмнуудыг хэн ч хаашаа ч аваачаагүй гэж түүнд санагддагаас гадна ахынхаа гэрт суухаа болиод удсан тул тэнд нуусан хайрцаг түүнд огт падгүй боловч эцэг, ах хоёрын нь үйлдсэн юмны хариу цээр зайлшгүй ирэх болно гэж бүх насаараа айж зовж ирсэн бил ээ. Ингээд хад асга шиг асар их гэм буруу Настасьяд тулгараад байлаа. Хожим эр нөхөр Андрон нь түрээсэлж авсан цэцэрлэгийнхээ интоорыг худалдаж, дараа нь Белодворьегийн төмөр замын буудлын дэргэдэх талбай дээр нарийн боовны мухлаг гаргаад амжилтдаа баярлан бахархаж «ажлаа өргөтгөнө» гэж дахин хэд хэдэн мухлаг нээхээр завдаж байхад Настасья тэр амжилтыг нь сэтгэл түгшин, дуугүй харж суусан бөгөөд дараа нь гэр орон, мухлаг, бараа таваар, хөлсийг нь төлөөгүй захиалагчдаа бүгдийг нь хаяад баривчлагдахаас айж зугтсан бусад панзчидтай адил Белодворьегоос шөнө нууцхан зугтахад Настасья бас ирээдүйнхээ төлөөнөөс айж байсан юм. Паспорт авах баримт бичиг, тэр худалдан авсан баримт бичгээр олж авсан паспорт, Андрон талх зөөдөг тэрэг хөтлөх ажил хийж алтан бөгж, шүдний бүрээс, ээмэг олж ирдэг байсан, тэр ч байтугай Ипатин хөрш айлуудын пийшинг хөлсөөр барьж хашаа засаж байсан явдал Настасьягийн сэтгэл санаанаас гардаггүй, айлгаж зовоож байсан бөгөөд энэ бүхэн нь багаас нь түүнд тулгарсан асар их гэм буруутны нэрмээс болдог байжээ. Настасья өөрөө муу юм юу ч хийгээгүй, төрөл садны улсууд л хийж ирсэн юм. Тэгэхдээ тэд нар муу юмаа түүний дэргэд хийдэг, Настасья тэр ажил явдлыг мэддэг, дотроо нууж хадгалж явдаг болохоор өөрийгөө холбоотой гэж үздэг ажээ. Тийм ч учраас нас дээр гарсан хойноо «шаналгасан дарамтаас биеэ цэвэрлэхийг» найдаж мөргөлийн байшин руу, баптистууд руу очимтгой болжээ. Тэр ламд өргөл барьц барьж мөргөсөөр байдаг боловч зөвхөн мөргөлийн үед болоод дараахан нь «бурхны буян хишиг хүртсэн» юм шиг сэтгэгдэлтэй байхдаа л зовлонт бодол нь арилах шиг болдог байв. Харин гэр орны ажил эхэлж өрөө тасалгаа, хашааны байдал, тэнхээ тамиргүй болчихсон эцэнхий Андроны (тэр нь амьд мэнд цагт, түүнтэй сууж байх үед) байдал, бүр бөгтийж орхисон Ипатины (энэ хүнтэй сууж байх үед) байдал зэргээс болоод бахь байдагтаа ордог бил ээ, Ялангуяа үдэш юм сүлжиж суухад тун зовлонтой болдог байжээ. Настасья зөвхөн тайван царай гаргаж суудгаас биш хуруу нь зүү, утсаа дадамгай хөдөлгөх зуур хамаг бодол нь өнгөрсөн үед л байдаг бил ээ. 

	Түүний амьдралд сайн сайхан юм ч бас байсан. Тэр сайн сайхны дундаас Андронтой хамтралын тариалан дээр ажил хийж байсан гучин гурван оны зун бусдаас олонтоо санагдана. Тэр үес ургац муутай хүнд жил болсон юм. Тэгэхэд олон хүн хотоос тосгон руу тэмүүлж зарим нь хүнд үеийг туулж өнгөрөөх, зарим нь газар тарианы дэргэд үүрд үлдэх гэж ирцгээж байлаа. Хавар эрт, өглөөгүүр зам дээр мөс тогтоод салхи өвлийн хүйтэн амьсгалтай хэвээрээ байх үед тэр хоёр жижиг гол дагасан ганц урт гудамжтай үл мэдэх тосгонд замын тэргээр очсон юм санж. Тэндхийн дарга, бекеш дээл, чихтэй малгай өмссөн өндөр хүн тэднийг угтаж аваад байрлуулж ажилд томилсныг Настасья сайн санадаг юм. Сууж байсан байшин, пийшин, өлгөө ханзан дээр сууцгаасан гэрийн эзний зургаан бяцхан хүүхэд ч бас санаанд байдаг боловч нар гарч, өвсний шүүдэр арилаагүй өглөөний цагт Андрон захиргааны тийш, аж ахуйн хашаа руу очдог, Настасья өөрөө хоршооны мухлагийн дэргэд тэрэг хүлээсэн хүүхнүүд дээр тэдэнтэй цуг тариалан руу явдгаа юунаас ч илүү санадаг байжээ. Настасья хар бараан далан дээр тонгойж үрслэгч байцаа суулгадаг бөгөөд дасаагүй болохоор бүслэхээр өвдөж гар чилээд хэцүү байснаар барахгүй тамирдаж ядраад бараг уйлах шахдаг байж бил ээ. Одоо бол тэгж ядарснаа бодохгүй, харин тэгэхэд сэтгэл санаа ямар байсныг л дурсан санана. Бага насанд нь Фёдоровкад сууж байх үед бүх гудамжаараа нийлж доод талын нуга дээр бут үндэстэй нь суга татах юм уу, үгүй бол тусгаарлаж байшин барьж байгаа хүнд «туслах» гэж цуглардаг бөгөөд сэтгэлд нь аятай сайхан мөр үлдээсэн нь тэр ажлын үеэр танил болсон амьдралын нийтийн урсгалд дунд өөрийгөө яваа гэж ухамсарладаг учраас аз жаргалтай санагддаг байжээ. Хээрийн буудал дээр чанаж агшаасан вандуйг Настасья дуртай иддэг байснаас гадна манжингийн хог өвсийг цэвэрлэх, шороогоор төмс манах, өвс хамж бухалдах, дараа нь тариа хурааж эхлэхэд үтрэм дээр тавиастай суран татуургатай аварга том цайлгуур машины хүрдэнд боолт өвс оруулах ажлыг түүнд ойр дотно болсон тосгоны бусад эмэгтэйчүүдтэй нэгэн адил дуртайяа хийдэг, нүд ам тоос шороогоор булаад байдаг сорыг ч анзаардаггүй байжээ. Яагаад гэвэл урьд ч, хожим нь ч төрөөгүй тийм сэтгэл түүнийг эзэмдсэн бил ээ. Тэгэхэд хийсэн ажил, бодож санаж явсан юм бүхэн түүнд таатай санагддаг бөгөөд тосгонд өнгөрүүлсэн тэр хэдэн сар одоо сэтгэлд нь баясгалантай саруул сайхан үе болон хадгалагдан үлджээ. 

	Намар тарианы ажил дуусаж цас ороод Андрон хөдөлмөр өдөрт авсан тариа, тэнцүү төмсөө хүйтэн ороогүй байгаа дээр анхны цаснаар аваад хот орохоор завдаж байхад: «Энд үлдэх юм биш үү. Улсууд амьдраад байх юм, бид хоёр ч бас амьдраад байя» гэж Андронд хэлжээ. 

	«Үгүй». 

	«Үлд ээ, Андрон минь, байшин барих зээл олгоё» гэж дарга нь тэднийг гаргаж өгөхөөр ирэхдээ хэлжээ. 

	«Үгүй». 

	«Яагаад тэр вэ?»

	«Та нарын зам тусдаа, минийх тусдаа». 

	«Тэр зам тэгээд юунд хүргэв ээ? Юу олж авав? Бүх насаар юу хийв гэвэл зовж л байлаа. Ажил хийхийг хийж л байсан юм шиг мөртөө олж авснаасаа айдаг байжээ. Гэтэл бололцоо байсан шүү дээ, тэнд үлдээд бусад улсуудтай адил амьдарч болох байсан юм...» Ингэж болох байсан боловч эр нөхөртэйгөө ижил дасал болсны улмаас, мөн одоо бодоход Андроны тайлбарлаж боломгүй зөрүү зангаас (гэвч Настасья бүхнийг ойлгож байсан учраас өөрөө өөртөө тайлбарлаж чадах байлаа) болж «бүх хүн, бусад улсууд шиг» амьдраагүй, харин цаг үргэлж нуугдаж нөхрийнхөө үйлдсэн хууль бус, муухай (дайны үед талх, бөгж ээмэгний наймаа) ажил, заримдаа бол гэмгүйгээр барахгүй бүр хүмүүст тус хүргэсэн (хөгширсөн хойноо үхэхийнхээ өмнөхөн гэнэт эсгий гутал уллаж гуталчин болсон) ажлаас айж цаг үргэлж бүгж нуугдсаар ирсэн явдал түүний сэтгэлийг түгшүүлж бодолд унагасан гол зүйл чухам мөн бил ээ. Одоо Ипатины авсны өмнө сууж байхад ч гэсэн энэ бодол түүнийг эзэмдсээр тул Настасья айж сүрдэн «Бурхан тэнгэр минь!..» гэж шивгэнэсээр байлаа. 

	 

	 

	Шөнө дунд аль хэдийн өнгөрчээ. 

	 Хотын гадаа хээр талд үүр хаяарч эхлэв. 

	 Энэ шөнө нойр хүрэхгүй нь ээ гэж Настасья сэтгэл нь хэчнээн их хөдөлж гуниг төрсөн боловч зовхи нь өглөөний цаг ойртох тутам улам хүндрэн байн байн бууж, хөгширсөн бүх бие нь ядарч тэр ядаргаа нойр хоёрыг эсэргүүцэх чадал нь улам багассаар сандлын түшлэг тохойлдож суухад түүний толгой хажуу тийшээ гилжийж ирээд саяхан бодогдож сэтгэлийг нь догдлуулсан зүйлс нь ч ялгаж салгаж боломгүй ганцхан бөөн юм болж хувираад бодол санаа нь холдож нэгэн жигдхэн бүүвэйлж шивгэнэх дуу шиг санагдаж Настасья өөрөө хий хоосон ахуйд орох шиг болжээ. Гэвч түүнийг хааяа нэг юм сэгсрээд авав уу гэмээр болоход Настасья тэр даруй нүдээ нээвэл өнөө л гунигт байдал авс, лаа, буян үйлдэгч авгай нар харагдаж бүрэн намдаагүй гасланг дахин санагдуулна. Тэр унтахаасаа өмнө Ипатины гарт асаад дуусаж буй лааг сольж түүний шаргал хүйтэн гар дээр дуссан дусал тосыг ховхолж амжаад дараа нь авдар дээр эвхрэлдэн хэвтчихсэн Марфаг дөрвөлжин хээтэй алчуураар хучиж өгөөд Ефросиньяг орон дээр хэвт гэсэн бил ээ. Энэ бүхнийг хийж байх хооронд нойр нь сэргэчих шиг болсон тул дахиад сандал дээр очиж суунгуутаа нэг цагийн өмнөхтэй адил ахынхаа тухай дахин тодорхой бодов. Маргааш, нөгөөдөр ч гэсэн гашуудлынхаа тухай, Ипатин нас барсан тухай түүнд захиа бичих хэрэгтэй болно. Ах нь заавал ирнэ («Хөгшрөөд номхорсон байж ч магадгүй» гэж Настасья биеэ тайтгаруулж бодов), тэгээд юуны тулд ирэх вэ гэж бодоход нэг цагийн өмнөх шиг бие нь эвгүй дагжин чичирчээ. 

	Ипатин өвгөний царайг ажиглахад «Саруул сайхан өдөр болтол» гэсэн байр урьдын адил үзэгдсэн бөгөөд энэ байр байдал нь талийгаач Андронтой зөвхөн гадна талаараа төстэй биш шиг санагдлаа. 

	Ипатинтай суучхаад байхад нэг удаа ах Семён нь зочилж ирсэн юм. Тэгээд ах нь явахдаа:

	«Энэ өвгөн нөөцтэй л хүн байна» гэж хэлжээ. 

	«Яалаа гэж!»

	«Хаана хэчнээн байгааг нь мэдэхгүй, харин бий гэдгийг би нэвт шувт харж байна». 

	«Яалаа гэж дээ!»

	«Битгий тэнэгтээд байгаарай!»

	Ипатин өвгөний тухай Настасья өөрийн тусгай санал бодолтой байдаг болохоор ахынхаа үгийг үнэмшсэнгүй. Харин «Саруул сайхан өдөр болтол» гэсэн байрыг түүний царайнаас олж хараад ахынх нь хэлсэн зөв шиг санагджээ. «Бурхан минь эд нар маань орох оронтой, амгалан тайван байх болтугай!» гэж бүр зүүрмэглэж эхлэхдээ үрчгэр уруулаа хөдөлгөн дахин дахин шивгэнэлээ. Андрон, Ипатин, ах Семён гурав нь түүнд мэдэгдэхгүй, жигшмээр, аймаар нэг мөн чанартайг хараад одоо тэр гурвынхаа төлөө залбирчээ. 

	Өглөө болоход Настасья сандал дээр унтаж байлаа. 

	
IV

	Шура дүүрэн жаргалтай харагдах бөгөөд тэр аз жаргалдаа нууцгайхан дуугүй баярлаж суусан бил ээ. Түүний өдөр тутмын ажил төрлийн хүрээ урьдынхаа хэвээр үлдэж амьдралын нь дассан хэв журмыг юу ч эвдэж, өөрчилж чадахгүй юм шиг боловч энэ гадаад ертөнцөөс илүү чухалд үзэж байгаа дотоод ертөнц нь итгэл төрүүлсэн эелдэг зөөлөн талаараа, зөвхөн залуу хүүхний сэтгэл санаанд аз жаргалтай үе л орж ирдэг хүсэл мөрөөдлийн сайхан чанараар нээгдэн дэлгэрч байв. Егор тэднийхээс үүрээр гараад хөлийн нь чимээ шатан дээр дуулдахаа болиход хүүхэн үүднийхээ дэргэд үүдээ түшээд зогссоор байсан бөгөөд анир чимээгүй орчинд Егорын алхаа, инээмсэглэл, «мөн ч сайхнаа чи, Шура минь!» гэж шивгэнэх дуу цуурайтаад байгаа юм шиг санагдана. Шура өөрийгөө ямар вэ гэж бодох хэрэггүй билээ. Хүүхэн өөрийгөө гуа үзэсгэлэнтэй, Егорт таалагддагаа мэддэг, тийм ч учраас сэтгэл нь аз жаргалаар дүүрэн байлаа. Суудаг тасалгаа, доторх тавил нь одоо ондоо харагдана, яагаад гэвэл Егор энд байж байгаад явахад хамаг юм шинэчлэгдэх шиг болж урьдынхаас ондоо, шинэ арай их багтаамжтай болсон юм шиг санагдана. Юм бүхэн өөр болж Егорын тухай бодож догдолсон сэтгэлийн нь гэрэл шиг зөөлхөн, дулаахан гэрлээр гийгүүлэгдсэн юм шиг байлаа. Шура өнгөрсөн юмыг мартаж юуг нь ч санахыг хүсэхгүй, зөвхөн энэ аз жаргалтай мөчийг л бодож «Үгүй, үгүй, би ингэж хэзээ ч хэнд ч дурлаагүй юм. Бурхан минь, би түүнд ямар их хайртай вэ!» гэж өөрөө өөртөө хэлнэ. 

	Шура цонхны дэргэд хэсэг зогсож эл хуль хөх саарал гудамж руу харж байснаа орон дээрээ гарч бүр хүүхэд шиг атийн хөнжлөөрөө хучаад хэвтжээ. Энэ өглөө ажилдаа явахыг завдаж байхдаа юугаа өмсөх вэ гэж удтал бодлоо. Өнөөдөр өчигдрийнхөөсөө илүү гоё харагдах ёстой гэдгийг ойлгож, байдаг бүх бошинзоо онгичин толины өмнө тааруулж үзсэн боловч одоо аль нь хамгийн их зохих бол гэдгийг олж чадсангүй. Юугаа индүүдэх бил ээ гэж шийдэж ядан индүүгээ нэг залгаж, нэг салгаж, хэзээ хэзээнээс хурдан хөдлөөд байна уу гэмээр санагдсан цагийн зүү рүү байн байн эргэж харсаар байлаа. Цэнхэр бошинзоо мөрөндөө барьж «Үүнийг өмсөх үү?» гэж хэлснээ тэр даруй хойш нь шидэж орхив. «Банзал, цамц өмсдөг юм билүү?» гэвч цамцны нь маяг хуучирсан болохоор Шура бошинзоо дахин барилаа. Одоо юу өмсөхөөс бүх хувь заяа нь шалтгаалах юм шиг түүнд бодогдсон бөгөөд өчигдрийн өмсөж явсан нарийхан хүрэн бошинзоос ондоо сайхан хувцас байхгүй явдал үйлийн үргүй хэрэг шиг санагджээ. «Өнөөдөр би юугаа өмсөх вэ, юугаа өмсөх вэ?» гэж өөрөө өөрөөсөө сандран асуулаа. Гэтэл түүний сэтгэл санааг өөрийн эрхгүй илчилсэн нүүр царай, нүд нь онцгой, сэтгэл татам сайхан болохоор ямар ч бошинз түүнд зохих байлаа. 

	Тэгж тэгж Шура өчигдрийнхөө өмссөн хувцсыг өмсөж толинд хараад чухам энэ бошинзтой байхдаа Егорт таалагдсаныг бодоход сэтгэл нь жаахан тайвширчээ. Ажил дээрээ оччихсон хойно, юм бүхнийг үргэлж ажсан байдаг Анастасия Михайловна, Шураг анхааралтай харчхаад:

	— Энэ бошинз чамд гайхалтай сайхан зохиж байна шүү гэж шагшин гайхаж атаархсан маягтай (баяртай шагшсан янзтай мэт Шурад бодогджээ) хэлэхэд Шура бүр ч тайвширсан бил ээ. 

	Анастасия Михайловнагаас тэс ондоо, хэзээ ч юу ч анзаардаггүй юм шиг байдаг, ер нь дуугүй, шаардангуй зантай паспортын тасгийн дарга өнөөдөр Шураг, ялангуяа түүнийг босож шүүгээ рүү очих ирэхэд нь нүднийхээ шилэн дээгүүр хэд дахин сонирхсон янзтай анхааралтай харсан бөгөөд Шура тэр харцыг нь мэдээд сэтгэл тэнэгэр байжээ. Егортой одоохон заавал уулзмаар санагдахын хамт энд олон хүний дунд гэнэт дайралдчих бий гэж айж хүүхний хүсэл энэ өдөр гайхалтайгаар хоёрдсон бил ээ. Үүд онгойж хэн нэгэн хүн тасалгаанд орж ирэх бүрд Шура доошоо тонгойгоод хэн орж ирснийг зүрхлэн харж чадахгүй, орж ирсэн хүн анхны үг дуугарахыг айж, таг чиг хүлээж байлаа. Даргын ширээний дэргэд яриа эхлэнгүүт «Биш байна» гэж тайвширна. Егортой дайралдчих бий гэж аанай айж байсан учраас хонгил руу ч гарсангүй. Үдийн завсарлагаар Анастасия Михайловна цонхоо хаачхаад урьдын адил ширээн дээрх юмандаа гар хүрэлгүй хэвээр нь орхиж босоод Шураг хоолны газар луу очъё гэхэд Шура чухам юу хэлэхээ бодолгүй ихэд мэгдэн «Үгүй, чадахгүй нь» гэж хэлчхээд догдлонгуй байртай сэргэлэн царай нь улайчихсан бил ээ. Гэвч Анастасия Михайловна шалгааж шаардаад байхад түүнийг дагахгүй байж чадаагүй учраас хоолны газар луу юу ч гэсэн очжээ. 

	— За, Шурочка минь, Никольскоегоос ирсэн тэр залуу ламыг би өчигдөр харлаа гэж Анастасия Михайловна, Шураг сугадан авч хоолны газар луу шатаар буух зуураа ярилаа. 

	«Энд байгаа бол уу? Үгүй бол уу?» гэж Шура Анастасия Михайловнагийн ярих хэлэхийг сонсолгүй бодож байлаа. 

	Хоолны газарт хүн олон боловч Шура хэнийг ч олж харсангүй, түүний өмнө хөх хувцас, улаан эмжээртэй хөх малгай л гялсхийж байсан бөгөөд олны шуугиан дунд түүнийхээ дууг ялгаж олохыг хичээлээ. Ёгорыг одоохон хүрч ирээд «Сайн байна уу, Шурочка!» гэж хэлэхийг мөч тутам хүлээж байлаа. Тэгэхэд яагаад ингэж хүрч ирснийг хүн бүхэн хараад ойлгоно, үүнд Шура өөрөө зовчихно, тэгээд хамаг юм бүх хүнд улам ч ойлгомжтой болно гэж бодоод дөнгөж ингэж бодонгуутаа урьдаас зовж орхиод царай нь улайх шиг болжээ. Хуушуур, кофе хоёр амтгүй санагдсанаас гадна Анастасия Михайловна будчихсан махлаг уруулаа цаасан алчуураар байн байн арчиж байгаад ярьсан юмнаас Шура бараг юу ч олж сонссонгүй, ойлгож авсан ч үгүй харин Анастасия Михайловнагийн өөдөөс харж «Залуу... лам... Егор яагаад ирэхгүй байна вэ? Энд яагаад байхгүй юм бол?» гэж бодов. 

	Хоёулаа хоолны газраас гарахад Анастасия Михайловна толгойгоо ойртуулж:

	— А тийм, сонсооч. Чамайг нэг хамаатан чинь эрж явна гэж чамд хэлээгүй билүү би? гэж ярилаа. 

	«Тэр маань одоо дайралдана даа, оройхон орж ирдэг байх...»

	— Тэр тухай би чамд яриагүй билүү? Гэвч одоохондоо бид хоёр энүүхэндээ ярья. Хаягийн товчоонд байдаг нэг танил авгай надад сэм хэлсэн юм. Тэр авгай чамайг мэддэг юм байна бил ээ. Тэр чинь хамаатан огт биш ч байж магадгүй. Чамд хамаатан байхгүй биз дээ?

	— Хэн ч байхгүй. 

	— За тэр. 

	Шатаар доошоо бууж яваа хошууч Тепловыг хараад «Биш байна» гэж Шура бодов. 

	Энэ өдөр Шурагийн хувьд урт, шаналгаатай байлаа. Түүний аз жаргал ч бас шаналгаатай байсан юм. Яагаад вэ гэвэл (үүнийг өөрөө ч сайн ухамсарлажээ) аз жаргал нь жинхэнэ бодитой хараахан болоогүй сэтгэл санаанд л оршиж байгаа учраас хамаг юм бас шийдэгдэх ёстой бил ээ. Тийнхүү шийдэгдэх ёстой оройг хүлээхэд мөн шаналгаатай ажээ. «Одоогийнх шиг ингэж байж болохгүй. Тэр маань юу гэх юм бэ? Тэр маань яах бол?» гэж өөрөө өөрөөсөө асуугаад ажил тарахаас өмнө түүнтэй уулзмаар тун их санагджээ. Егортой уулзаж чадалгүй гэртээ ирсэн хойно эргэлзэх сэтгэл Шураг улам ч хүчтэй эзэмдсэн боловч одоо гэртээ суугаад хаалганы цаана, шатны талбай дээр шаржигнах, тогших чимээ бүхнийг чих тавин чагнаж түүнийг хүлээж өнөө л «мөн байна», «биш байна» гэж дотроо айж, урам нь хугарч давтаж байсан үг түүнийг догдлууллаа. Хүүхэн өдөртөө үнгэгдэж, байдал нь бодсонд хүрэхгүй болчихсон хүрэн бошинзоо тайлж индүүдлээ. Үсээ яарч байж өөрчлөн янзлахад нь гар хуруу эвлэж өгөхгүй учраас уур нь хүрчээ. Харанхуй болж байхад өмсөж зүүснээ шалган үзэж бүх юм аятайхан, өөрт нь зохиж байна гэж дүгнээд цэмцгэр түвшин байдалтай болчхоод цонхны дэргэд очиж хүлээж зогссон боловч Егор ирэхгүй л байлаа. Зээлийн талбай эл хуль бөгөөд нимгэн банзан мухлагууд, махны тасаг, лангуунууд бүгд саарал өнгөтэй, хүйтэн цэвдэг харагдаж «Эмэгтэйчүүдийн танхим» гэсэн зарлалаас цацарсан сүүмэлзүүр хөх гэрэл одоо бороог бүр их санагдуулна. «Тэр маань ирнэ ээ, ирэхгүй байхгүй» гэж дотроо бодовч үүний шал эсрэг юм санаанд нь орж уйлахад ч бэлхэн байлаа. 

	Үүдэн дээр хонх жингэнэхэд Шура сонссоноо үнэмших, үнэмшихгүй хоёрын хооронд бас хэдэн мөч хөдлөлгүй зогсжээ. 

	— Би хэчнээн хүлээв ээ, би бүр юу гэж бодсон бэ... 

	— Яалаа гэж дээ, Шура минь!

	Егор энэ орой хөгжилтэй байж чадсангүй. Шуратай цуг гадаа гараад, нэг мөчийн өмнө таксигаар явж байхад нүдэнд нь харагдсан тэр бүх юмыг дахин харангуут Ипатины нас барах явдалд Лаврушин буруутай гэсэн бодол дахин төрж сэтгэлийг нь эзэмджээ. «Хагалгааны дүнг маргааш сонирхож үзэх юм байна» гэж бодож явахад Шура инээмсэглэн түүн рүү итгэсэн янзтай баяртай нүдээр харж ямар кино театрт очиж ямар кино үзэхийг асуун «тагнуулын» юм уу дайны тухай ямар ч кино үзмээргүй байна, харин орчин үеийн ондоо кино үзвэл дээр гэж ярьж явлаа. 

	— Тэгэлгүй яах вэ гэж Егор түүн рүү харж инээмсэглэн хэлэв. 

	«За Лаврушин минь, найз минь, чи тийм хүн байсан юм бий» гэж Егор дотроо бодоод Лаврушин Ипатины тухай ярихдаа тоомсоргүй, хайнга байдлаар «Аа, эд нар бүгдээрээ...» гэж дуугарсныг тодхон төсөөлөв. 

	Шуратай ярьж байгаа атал Лаврушины тухай бодсонд Егор эхлээд эвгүйрхсэн боловч дараа нь эвгүйрхэхээ больж ингэх нь ганцхан Шурагийн тухай юм уу, ганцхан Лаврушины тухай бодсонтой адил зүй ёсны юм шиг санагджээ. Егор өнөөдөр ерийнхөөсөө ондоо, өчигдрийнхөөс ч ондоо болчихсоныг Шура анхны мөчөөс эхлэн мэдсэн бөгөөд энэ өөрчлөлтийг өөрийнхөөрөө ойлгон тайлбарлаж түүнд баярласан бил ээ. Түүнтэй зэрэгцэж гарыг нь тохойгоороо биедээ наалдуулан яриаг нь чагнаж инээмсэглэн явахдаа Шура түүний царайг үргэлж ажиглаж байв. Егорын бодлыг бүрэн ойлгож байгаа шиг санагдсанаас гадна бодол нь Шурагийн хүссэнтэй адил байх шиг харагдсан тул сэтгэл нь хөгжүүн, догдлонгуй, баяр баясгалантай байсан бил ээ. Өчигдрийнхтэй адил бүх байдлаараа, ялангуяа гудамжаар яваа улсууд ажиглан харах үед алхаж гишгэж байснаараа, омгорхог байраараа «Минийх! Минийх!» гэж байна уу гэмээр харагдана. Шура ийм зантай биш боловч Егорын тухай бодохгүй, түүгээр бахархахгүй байж чадахгүйтэйгээ адил одоо сэтгэлээ нууж чадахгүй байжээ. Хамаг юм шийдэгдсэн юм шиг түүнд санагдсан бөгөөд «Миний эхнэр болооч» гэсэн заавал хэлдэг чухал боловч одоохондоо түүнд хэлээгүй байгаа үгээ Егор өнөөдөр хэлнэ, одоо кино эхлэхээс өмнө вандан дээр сууж байхад юм уу, эсвэл цэцэрлэг дотуур зугаалж явахад ч хэлж магадгүй, үгүй бол бүр тэрнээс ч наана одоохон кино театр луу очиж явахдаа хэлж ч магадгүй («Бурхан минь, яасан зүрхгүй амьтан бэ!»), үгүй бол дараа хүргэж өгөхдөө байшингийн гадаа хэлж ч магадгүй гэж бодов. Гол нь чухам өнөөдөр л болно гэдэгт Шура огтхон ч эргэлзээгүй «Хамаг юм энэ хэвээрээ байж болохгүй шүү дээ, тэр маань юу гэх юм бэ, тэр маань?») учраас амьдралдаа хэзээ ч ийм аз жаргалтай байгаагүй бодогдоно. 

	Тэр хоёр, хүн цөөхөнтэй танхимд тосгоны тухай кино үзэж суулаа. Тараад гудамжинд гарахад «Ийм сайхан орой байх гэж!» гээд Егор явган явъя гэлээ. Шура дуртайяа зөвшөөрчээ. Егор яагаад ийм санал гаргасныг хүүхэн тэр даруй өөрийнхөөрөө ойлгосон бил ээ. Егороос түүнд хэлэх ёстой гол үгийг сонсоход бэлдэн «Одоо... даруйхан... яг энэ үед л!..» гэж ер бусын шинэ сэтгэгдэл төрөхийн хамт санаа зовсон байртай бодлоо. 

	Хоёулаа кино театрын хурц гэрэл, хаалганы нь дэргэд болон зарлалын самбарын дэргэд бөөгнөрөн үймэлдсэн улсуудаас холдонгуутаа Егор:

	— Чамд кино таалагдав уу? гэж асуув. 

	— Онц таалагдсангүй, уйтгартай юм. 

	— Чинийх зөв өө. Уйтгартай юм байна. Гэвч кино уйтгартай нь гайтай биш ээ, Шура минь. Ард түмэн бол юу ч биш, харин хамаг юм даргаас, тэр дарга сайн юм уу, муу юм уу гэдгээс шалтгаалах болж байна шүү дээ. Гэтэл хэргийн учир ганц даргад байгаа биш шүү дээ. Хүн бүхэн байр байрандаа сайн байх ёстой, тэгээд тэр хүн даалгасан зүйлийг хэр зэрэг хариуцлагатай, хэр хүсэл эрмэлзэлтэй, хичээнгүй юм уу, хайхрамжгүй биелүүлдгээс нийтийн сайн сайхан шалтгаална гэж Егор хэлээд сэтгэл нь сэргэж энэ нь ганц Шурад төдийгүй, бас өөрт нь ч сонин юм шиг санагджээ. — Хамаг хэргийн учир хүмүүс, хүн нэг бүрд байхаас биш ганцхан сайн юм уу, муу даргад байдаггүй юм. Зохиогчдод эрчимтэй үйл явдал чухал нь мэдээж, тэр ойлгомжтой хэрэг, гэвч тэд нар тэр эрчимтэй үйл явдлыг хэрэгтэй юманд, хэрэгтэй газарт нь эрдэггүй нь тусгүй. 

	Егор огт хүсэлгүй, санамсаргүй, өөрөө мэдэлгүй, мөн өөрийн нь бодож байгаагаар бол сугадаж яваа Шурад ч мэдэгдэлгүйгээр өөрийгөө өгүүлэгч болгож орхисон нь өөрийн нь хувьд ерийн зүйл боловч Шурагийн хувьд бол санамсаргүй, одоо хэрэггүй зүйл байлаа. (Шуратай үүнээс өмнө уулзах бүрдээ бараг ингэдэг, өчигдөр өглөө хүүхэн жагсаалт барьсаар албан тасалгаанд нь орж ирэхэд ч ингэсэн бөгөөд гэмт хэрэг үүсэх шалтгааны тухай «Тухайн цаг үед нийтлэг ерөнхий нэг шалтгаан байдаг байж болох юм...» гэж ярьсан бил ээ). Егор өөрийгөө ийм байдалд оруулахын хамт сэтгэл түгшүүлсэн бүх юм, Лаврушин, Ипатин өвгөний тухай мартаж орхиод хэн нэгэн хүн түүний үгийг няцааж байгаа учраас заавал нотлон хамгаалах хэрэгтэй болсон юм шиг гаргаж ирсэн бодол санаагаа улам бүр сонирхон сэтгэлээ догдлуулан цааш нь үргэлжлүүллээ. Шура Егор луу харж гарын нь дулааныг мэдрэн «Юм бүхнийг мөн сайн ойлгож байна аа!» гэж бодож явлаа. Хүүхэн урьдын болоод одоогийнхоо танилуудад үзэгдэж ажиглагдаагүй тийм эрхэм чанар Егорт байгааг дахиад, урьдынхаас бүр ч ихээр олж харсан бөгөөд гол нь өөрөө Егорт таалагдсан учраас л Егор одоо түүний хажууд явж байна гэсэн сэтгэгдлийн улмаас нууж болохгүй онцгой бахархал төржээ. Гудамж эл хуль учир тэр хоёртой хэн ч дайралдаагүй боловч Шура олон эмэгтэйчүүдийн атаархсан нүд түүнд туссан юм шиг янзтай алхаж явав. Тэр Егорын ярьсан бүхнийг сонсоогүй, сонсож ч чадахгүй байсан юм. Түүний сэтгэл ондоо бодлоор дүүрэн явсан учраас одоо өөрийгөө аз жаргалтай байна, энэ аз жаргалынхаа төлөө Егорт юу ч хийж өгөхөд бэлэн гэдэг ганцхан зүйлийг л бүрэн ойлгож байсан бил ээ. 

	— За хүрээд ирэх нь энэ дээ гэж Шура хэлээд зогсож Егор луу баяртай царайгаа харууллаа. «Зохиогчид, эрчимтэй үйл явдал, хүмүүс л гэнэ... Би яах вэ? Би, хараач дээ» гэж түүний нүд өгүүлнэ. Гол чухал мөч одоо л ирэх нь, өнөө үдэш ярьсан яриа энэ гол мөчид бэлтгэсэн бэлтгэл л болсон юм гэж Шура бодсон бөгөөд аз жаргалдаа тун итгэсэн тул ямар нэг юм өөрөөр эргэнэ гэж огтхон ч бодсонгүй. 

	— Хүрээд ирлээ гэж үү? гээд Егор орц өөд харж гайхав. Киноны тухай бодлоо сая нэг дуусгаж буй мэт «Зохиогчдын алдаа юунд байгаа вэ гэвэл тэд гол ба дагалдах ертөнцийг яаж ойлгосонд байгаа нь мэдээж» гэж дотроо бодов. Тэгээд Шура руу харангуутаа нотлох гэсэн юмаа ингэж олон үгээр хичээнгүйлэн тайлбарлах огт хэрэггүй байж, зөвхөн ганц энэ зүйрлэлийг л дурдвал Шура ойлгох байсан байна гэдэг нь түүнд тэр даруй илхэн болжээ. 

	— Чи надад юм хэлэх гэв үү? гэж Шура асуув. 

	— Би чамд юу хэлэх бил ээ дээ? гэж Егор хариулаад хүүхнийг тэврэн авч нүүрийг нь өөр лүүгээ эелдгээр аяархан ойртуулаад, — Би чамд хайртай гэж түрүү хэлснээсээ ондоо юу хэлж чадах бил ээ гэв. 

	— Би баяртай байна аа, Егор минь. 

	— За оръё. 

	— Оръё. 

	Тэр хоёр орцоор орж дөрөвдүгээр давхарт гарлаа. Шура үүд рүүгээ ойртон очиж цүнхнээсээ түлхүүр гарган ард нь Егор амьсгалж буйг сонсох зуураа: «Хамаг юм энэ хэвээрээ үлдэх ёсгүй, өнөөдөр, энэ үдэш бүх юм шийдэгдэнэ, тэр маань надад энд, энэ тасалгаанд хэлнэ» гэж дотроо бодов. 

	Өчигдөр Шураг хувцсаа солихыг нь хүлээж байхдаа үзэж суусан «Сибирийн гэрэл» сэтгүүлийн өнөөх дугаарын хуудсыг эргүүлэн ширээний дэргэд зогсож байх зуураа Егор «Би энэ хүүхэнтэй суувал яасан юм бэ? Би түүнтэй гэрлэчихсэн бол хамаг юм ондоо байх байсан, харин би ямар нэгэн тусгүй юм хийж байна уу гэсэн эвгүй сэтгэгдэл төрөхгүй, би юуны ч тухай бодохгүй, сэтгэл минь догдолж зовохгүй байх сан. Энэ бол надад цаг үргэлж дутагддаг амгалан тайван байдал мөн шүү дээ. Би түүнтэй гэрлэчихсэн бол...» гэж бодож байв. Шура юу авах гээд ч юм тасалгаанд орж ирээд дахиад гал тогооны өрөө рүү оройн хоол хийхээр орох нь түүнд сонсогдов. Хоёулаа өлсчихсөнөөс гадна Шура Егорын санаанд таарсан юм хийх гээд хичээж сандарч байсан билээ. «Би энэ хүүхэнтэй суувал яасан юм бэ?» гэж Егор үргэлжлүүлэн бодохдоо өдөр Шураг хараагүй, зөвхөн орой, шөнийнхөө сэтгэгдлээр дүүрэн байх үедээ түүний тухай төлөв түвшин, ухаалаг бодож чадаагүй, харин одоо Шура дэргэд нь байгаагаас гадна түүнд хайртай, ойр дотно бөгөөд хамаг юм өчигдрийнх шиг амархан давтагдаж болох учир тэгж бодож болохоор байвч тийм төлөв түвшин ухаалаг байдлаар ажиглаж мэдэхгүй байжээ. Тийм ч учраас Шурагийн тухай бодонгуутаа өөрийнхөө тухай илүү бодож байлаа. «Энэ хүүхэнтэй хамт байхад одоо сайхан байна, гэвч маргааш, нөгөөдөр, нэг жилийн дараа ийм сайн байх бол уу?» гэж бодож байснаа сэтгүүлийг хааж ширээний гол руу түлхчхээд эргэж гал тогооны өрөө тийш Шура руу очихоор явсан боловч бүр үүдний дэргэд зогсож орхив. Шура түүнийг хараагүй тул хүүхнийг жаахан ажиглаж харахаар шийджээ. Шура давчуухан бөгөөд өөрт нь зохисон хүрэн бошинз дээгүүрээ өнгөлөг хормогч уясан тул мөчийн өмнө баяр ёслолын байдалтай байсан бол одоо гэрийн энгийн байдалтай харагдаж бүх хөдөлгөөн нь жигтэйхэн гоё, хөнгөн шингэн болохоор маргааш түүнтэй хамт сайхан байх болов уу гэж эргэлзсэн нь байж боломгүй гайхалтай санагджээ. Егор хүүхнийг ийм байдалтай харагдахад их тааламжтай байлаа. Одоо түүнд төрсөн сэтгэл нь гэр бүлтэй хүн бүхэнд төрдөг байх, ийм сэтгэл цаг үргэлж байх болно, ийм сэтгэгдэлтэй байна гэдэг сайн сайхан хэрэг гэж бодогджээ. Ингээд Егор одоо эргэцүүлж бодсонгүй, харин Шурад хамаг юмаа тэр даруй хэлье гэсэн цорын ганц зорилготойгоор гал тогооны өрөөний босго алхаад хүүхэнд ойртож очив. 

	
V

	«Бүх юм сайн сайхан, бүгд баяртай байна, надад өөр юу хэрэгтэй вэ? гэж Даша бодож унжсан хацар дээрх нулимсаа арчин ажлаа дахин барьж авлаа (өглөө, хоол идэж байхдаа оройн хоолонд банш иднэ гэж бүгд шийдсэн учраас Даша одоо мах татаж гурил зуурч байлаа). — Бүгдээрээ ийм баяртай байхад надад ондоо юу хэрэгтэй юм бэ, Коленька маань ч ийм том гоё хүн хүндлэмтгийгээр болжээ. Бүх юм сайн сайхан». Гэвч юм бүхэн сайн сайхан, бүгд баяртай, тийм ч учраас өөрөө ч аз жаргалтай гэж өөрийгөө итгүүлэх тусам өөрөө одоо тийм аз жаргалтай шиг бодогдоогүйгээр барахгүй хэзээ ч аз жаргалтай байгаагүй, байж ч чадахгүй гэдгийг бүрэн ойлгодог тул улам бүр уйлмаар болж байжээ. Түүнийг өчигдөр оройноос зовоосон өнөө л асуултууд зовоож сэтгэлийг нь догдлуулсан учир одоо Николайн тухай бодохоосоо наана түүний эх «хонгор цагаахан Сонюшкагийн тухай, мөн өөрийнхөө тухай боджээ. «Амьдралд юм бүхэн яасан хачин бэ, тэр маань л баярлаж, амьд явж байх ёстой сон...» Өчигдөр зөрлөгөөс Прасковья Григорьевнагаас ахдаа ирсэн захидлыг гаргаж уншаад урам нь хугарчээ. Даша тэр зөрлөг дээр очиж үзээгүй, зөвхөн ах, Николай хоёрынхоо яриагаар энгэр дээрх оршуулах газар, Сонюшкагийн булшны тухай мэдэх боловч зөрлөгийн бяцхан модон байшингууд, хээр тал руу үргэлжлэн далд орсон төмөр зам, цахилгаан утасны шонгууд, энгэр, тэр энгэр дээр байшингуудаас харахад ил харагдах оршуулгын газар энэ бүхнийг жигтэйхэн тодхон төсөөлдөг тул өөрөө тэнд очиж бүх юмыг нүдээрээ үзсэн юм шиг санагддаг бил ээ. Тэгтэл одоо төмөр замын дагуу ойн зурвас байгуулна гээд тэр бүхнийг, Сонюшкагийн булшийг бульдозероор тэгшлэх гэнэ. «Коленька юу ч мэдээгүй байгаа, ямар нэг юм хийх л хэрэгтэй болжээ! Яана даа, Емельян магад бүгдийг мартаа биз» гэж Даша бодоод гурилтай гараараа захидлыг дугтуйнд нь хийж аяганы шүүгээ дээр тавив. «Үгүй, мартаагүй байх. Өчигдөр энэ захиа үзээд их гутарсан юм, бүгдийг хийчихнэ ээ, хийчихнэ» гэж нэг мөчийн дараа бас бодов. Даша өөрийгөө тайтгаруулсан чухамхүү тэгсэн учраас л нулимс нь хацраар нь дахин урссан бил ээ. 

	Арван цаг өнгөрөхөд хөрш айлын авгай хаалга тогшжээ. Тэр авгай ямар нэг хоолонд сонгино хийх гэсэн боловч сонгино нь дуусчихсан, харин мухлаг руу явахаа залхуураад Дашагаас гуйхаар шийджээ. Хонгилд зогсож байснаа Дашагийн уйлчихсан нүдийг хараад:

	— Та яагаа вэ, Даша? гэж асуув. 

	«Баярлаад тэр, манай Коленька ирсэн шүү дээ гэж Даша хэлэх санаатай байсан ба үүнийгээ нулимс гүйлгэнэсэн үзэсгэлэнтэй сайхан нүдээрээ илчлэх гэж байдаг хүчээрээ хичээлээ. Коленька маань ирсэн, яаж баярлахгүй байх вэ». 

	— Нэг л болно, олноор яах юм бэ! гэж айлын авгай хэлээд Дашагийн гараас нэг сонгино аван, — Өчигдөр манай Ирочка «Ээжээ та харав уу, Богатенковынд Николай ирсэн байна бил ээ. Мөн ч сайхан» гэсэн шүү. Гэртээ байгаа юу? гэж нэмж хэлэв. 

	«Үгүй гэж Даша толгой сэгсэрч нүдээ үл мэдэг анив. — Хот орсон». 

	— Манай охин сүүлийнхээ шалгалтыг өгөх гэж байгаа, хичээл хийж л байна. Харин дипломоо «Онц сайн» хамгаалсан, би танд ярь луу? Сүүлийнхээ шалгалт өгчхөөд л бас мэргэжилтэн боллоо. 

	«Бүх юм сайн сайхан, та нар ч бүгд их сайн улсууд» гэж Дашагийн нүд өгүүлнэ. Би та нарт ч, өөртөө ч, Коленькад ч баярлаж байна». Даша үнэхээр ч сонссон юм бүхэнд, түүнийг хүрээлж байгаа, түүнд ер огт хамаагүй бөгөөд түүний баяр баясгалан болохгүй, болж ч чадахгүй юманд ч гэсэн баярлаж байсан бил ээ. 

	Айлын авгай гарч Даша ширээний ард дахин очиж суугаад гурилаа элдэн банш чимхэж алчуур дэвсэн хуурай гурил үрсэн хайруул дээр зэрэгцүүлэн тавих зуур Сонюшка, Николай болоод өөрийнхөө тухай бодсон бодол нь эргэж санаанд нь орсон боловч энэ удаа уйлсангүй. Өөрт нь хэзээд шаналгаатай байдаг нэг юманд анхаарлаа төвлөрүүлэн гонсгор байдалд улам бүр гүн орсон бөгөөд багадаа хоосон байшинд ганцаараа хоцрохоос айдагтай адил энэ байдлаас айдаг бил ээ. Энэ нь юуны өмнө юугаар илэрч байв гэвэл хүн бүхэн дор дороо өөр өөрийнхөө аз жаргалтай байж болно. байх ч ёстой, Даша ч гэсэн өөрийнхөө аз жаргалтай байж болох байсан юм гэж бодож эхэлсэн ба энэ бодол нь түүнд идэр насыг нь дандаа санагдуулж арван найман настай хамаг юм өмнө нь байсан бөгөөд баяр баясгалантай ер бус сайхнаар төсөөлөгдөж дайны тухай, энэ дайн хүмүүст болоод өөрт нь юу авчирч болох тухай бодохгүй харин өвс ургамал шүүдэр, нар хоёрт баярладагтай адил амьдралд баярлаж байсан тэр үеийн итгэл найдвар, хүсэл мөрөөдлийн ертөнц бус гуа үзэсгэлэнгийн ертөнц дурсагдах тутам хожим тохиолдсон зовлонгоо бодоход улам ч хэцүү байжээ. Даша эдэлж чадаагүй боловч хүмүүс эдлэхээр төрдөг хайр дурлал, амьдралын сэтгэл санаа түүнд сэргэж ирэх тутам урьдын идэр залуугийн бие цогцост нь юу өөрчлөгдөж байр байдлыг нь одоо хөгшин шинжтэй болгож буйг улам хурц ухаарч байв. Аз жаргал эдлэхээр төрдөг гэж хүн бүхний боддог бодол түүнд бас байсан бөгөөд аз жаргалыг өгөхөд бэлхэн өгч ч чадахаар байсан боловч сэтгэл санааны нь хамаг сайн сайхан юм юунд ч хэрэглэгдэлгүй гундан мөхөж буйг бодоход бүр ч шаналгаатай, зовлонтой ажээ. Гэвч Даша фронтод явж эмнэлгийн галт тэргэн дээр алба хаасандаа гутардаггүй юм. Зөвхөн энэ бүх юм түүнд яагаад тохиолдов гэсэн асуулт л өөртөө тавьдаг бөгөөд үүнд хариу өгч болохгүй учраас энэ яагаад вэ гэсэн асуулт түүнд юунаас ч илүү нөлөөлж байжээ. Тэр, нэг юманд анхаарлаа төвлөрүүлсэн гонсгор байдалд улам бүр орохдоо өөрөө эсэргүүцэвч бүх бодол нь над шиг амьдраад яах юм бэ, юунд хэрэгтэй юм бэ гэсэн ганцхан дүгнэлтэд хүрдэг бил ээ. Нэгэн удаа биеэ хорлох гээд хурдалж яваа галт тэрэгний үүдний талбарт, нээлттэй хаалганы дэргэд зогсож байсан тэр аймшигтай явдалд хамаг санаа бодол нь төвлөрөх шиг болно. 

	«Даша, өрөөндөө буцаж орооч». 

	«Та яах гэж ирэв ээ?» «Одоохон ор». 

	«Та яах гэж ирэв ээ? Яах гэж ирэв?»

	Даша одоо өөрийн амьдралд болсон явдлаас чухамхүү өөрөө өөрийгөө өрөвдөх сэтгэл төрүүлэх зүйлийг л дурсан боджээ. Емельян, Коленька хоёрыг л аз жаргалтай тайван байлгахын тулд өөрөө аз жаргалтай, тайван дүр үзүүлж байснаас биш хэзээ ч аз жаргалтай тайван байгаагүй гэдгээ сая мэджээ. «Эд нар юу мэдэх вэ дээ? Цаг үргэлж хуурамч дүр үзүүлж байна гэдэг хэчнээн хэцүүг эд нар огт мэдэхгүй» гэж Даша бодов. Даша хоёр хайруул дүүрэн банш хөргөгчид хийчхээд одоо сүүлчийн гурав дахиа дуусгаж байсан боловч түүнийгээ анзаарсангүй, дууслаа гэж баярласан ч үгүй. Емельян надаас илүү зовлонтой байдаг байх, надаас л болж ингэж зовж байгаа биз гэсэн урьд өмнө сэтгэлийг нь зовоогоогүй гэнэтийн бодол санаанд нь оржээ. «Би байгаагүй сэн бол Емельян хүнтэй суугаад одоо гэр бүлтэй, бас хүүхэдтэй байх сан. Тэгээд одоогийнх шигээ ийм дуугүй, уйтгартай явахгүй сэн. Тэр чинь илчилж хэлэхгүй л дээ, гэвч надаас илүү азгүй байх, тэгээд надаас л болсон хэрэг. Тэгэхэд л би алагдах нь яав. Шатаж буй галт тэрэгнээс намайг авч гарахгүй байх нь яав. Нэгмөсөн л дууссан бол дээр байсан юм. Ахыг хүрч ирэхийг хүлээлгүй үсэрчих л хэрэгтэй байсан юм». Даша өөрийгөө одоогийнхоос илүү хувьгүй гэж хэзээ ч бодож байгаагүй бил ээ. Өөрийнхөө тухай бодоход шаналгаатай бол ахын аз жаргалгүй байдал надаас болсон хэрэг гэж бодох нь бүр ч илүү шаналгаатай бил ээ. Даша, Николайг өсгөж хүмүүжүүлсэн бөгөөд ахдаа хэрэгтэй хүн (үүнээс өмнө үргэлж тэгж бодож явсан юм) гэдэг нь харин ахдаа хэрэггүй, түүнд саад болж байдаг явдалтай зүйрлэхэд юу ч биш өчүүхэн зүйл санагдана. «Яагаад энэ вэ би гэж Даша юм юмны тухай яаж бодож юм бүхэнд одоо түүний санаанд яаж дүрслэгдэж байгаад сандарч өөрөө өөртөө өгүүлэв. — Яаж байгаа нь энэ вэ, Емельян, Коленька нар минь?»

	Даша банш чимхэж дууссан боловч сүүлчийн хайруулыг хөргөгчид хийсэнгүй. Нэг цаг хагас болж байсан тул Емельян үдийн хоол идэхээр одоохон ирж магадгүй (хааяа нэг онцгой, яаралтай ажил гарч анги дээрээ саатвал л хоолны газарт ордог байв. Гэвч тэгэхдээ утасдаж Дашад мэдэгддэг байсан юм). Коленька ч бас удахгүй ирэх ёстой болохоор тэд нарыг ирэнгүүт нь түргэхэн банш чанаад өгчихье гэж саванд ус хийж пийшин дээр тавьжээ. Даша ширээн дээрээс хамаг юмаа хураагаад савтай ус руу хялам хялам харах зуураа: «Үдийн хоолонд ч хүрнэ, оройн хоолонд ч хүрнэ» гэж дотроо тооцоолов. Үүнээс өмнө олон зуу дахин хийдэгтэйгээ адилхан, бүх юмыг дадсан зангаараа аяндаа хийж гурилаа шүүгээн дотор тавьж цагаан будаа, ёотон байна уу, хэчнээн байна гэж далимд нь харчхаад тавгуудаа угааж алчуураар арчиж, бас ширээний хулдаасыг угааж арчаад банштай хольж идэх найруулсан цуу байна уу, хэр зэрэг байна гэж шалгаж үзсэн бөгөөд найруулсан цуу бага байсан учраас шүүгээний гүнээс гурвалжин шилтэй цууны ханд гаргаж ирлээ. Хамаг юмыг анзааралгүй хийсэн боловч сэтгэлийнхээ байдлаас болоод шилтэй ханд барьж авангуутаа нэг удаа, бүр эмнэлэгт байх үед ч юм уу сонссон «Ядах юу байх вэ, балгаж орхивол л гүйцээ» гэсэн үг тэр даруй санаанд нь оронгуут тэр үгийг сүрдэн байж давтан өгүүлэв. Энэ үгийг хэн хаана хэлсэн нь түүнд чухал биш (хэн юу бодож, юу сэднэ вэ, тэр хүн өөртөө хэрэгтэй, өөрийн нь сэтгэлийг зовоосон юмыг цээжилж авдаг даа), харин «Балгаж орхивол л гүйцээ» гэсэн утга чухал учраас энэ утгыг Даша хэзээ хэзээнээс илүү сайн ойлгосон бил ээ. Тэр, шилтэй цууг тавьчхаад гал тогооноос гарч өрөө рүүгээ очсон боловч тийшээ очих ямар хэрэгтэйгээ мэдэхгүй болохоор гал тогоонд эргэж иржээ. Тэгээд оронгуутаа шилтэй цууг дахин олж харжээ. Одоо хийхээр шийдсэн бөгөөд түүнийг зовлонт бүх асуудлаас нэгмөсөн ангижруулж өгөх ёстой юм зайлшгүй болох нь гэдгийг мэдээд «Үгүй» гэж дуугарав. Бодсоноо гүйцэтгэхэд бэлэн болох тусмаа «Үгүй, үгүй» гэж байн байн давтаж хэлж байгаад хөлс даасан гараараа шилтэй цууг авч толгойгоо гэдийлгэж байгаад нэг балгаж орхив. Хийн пийшингээ унтраасангүй, ус нь буцлаад дуусчих нь, ингэхлээр үүнийг эхлээд хийчих хэрэгтэй байж гэсэн санамсаргүй, одоо түүнд хэрэг болохгүй бодол сэтгэлд нь орсон боловч ам, хоолой, бүх бие нь хорсож өвдөхөд Даша жигтэйхэн сандарч шилтэй цуугаа хаяж орхиод айл хөршийнхний анхаарлыг татна гэж бодоогүй ч гэсэн үүнийг зөнгөөрөө ухамсарлан хүн рүү тэмүүлэн айж хашхирсаар шатны тавцан дээр гүйж гарчээ. 

	 

	 

	Цууны ханд балгачихсан нь Дашад аюултай биш, харин шатны тавцангийн хавтан дээр толгойгоороо цохиж унасан нь аюултай байжээ. Түүнийг эмнэлэгт авчраад угаалга хийсэн хойно, боолгуулсан боловч орон дээр ухаан оролгүй хэвтэж байхад нь эмч нар тэгж айсан бил ээ. Гэмтэл хэчнээн хүнд ч гэсэн Даша сэргэж ирээд ингэж сэргэсэндээ өөрөө баяртай байлаа. Их донсолгооны дараа хүмүүсийн сэтгэлд заавал болдог шинэчлэлтийн үйл явц Дашагийн дотор болж үйлдсэнээ ухамсарлахад муухай, зовлонтой боловч өөрийгөө болоод орчин тойрныхныгоо амьд мэнд байгааг харахад аятай баяртай байжээ. Дөнгөж ухаан орж нүдээ нээнгүүт нь «Бурхан минь, би юу хийчхэв ээ?» гэсэн бодол түүнд анх түрүүнд орж ирэвч «Би яасан ч үгүй, амьд байна» гэж тэр даруй боджээ. Саяхан үхэхийг хэчнээн их хүсэж зайлшгүй болох хамгийн сайхан төгсгөл бол үхэл гэж хэчнээн бодсон боловч одоо амьд явахаас илүү хүсэлтэй, эрхэм юм байхгүй, байж ч болохгүй санагдлаа. Даша нар, огторгуйг олж хараагүй ч гэсэн цонхоор туссан нарны гэрэл ханан дээр дөрвөлжлөн туссаныг үзээд нар хэчнээн дулаахан ээж байна вэ, бие дээр туссан гэрлийг нь харахад хэчнээн аятайхан бэ, хаврын тэнгэр хэчнээн уудам хөх вэ, үдэш оройн цагт агаар хэчнээн тунгалаг цэвэрхэн бэ, аадар борооны дараа нойтон засмал дээр зогсож байхад хэчнээн аятай вэ, хүйтэн өглөө гудамжаар алхахад ямар сайхан бэ, үзсэн, харсан, сэтгэж бодсон ч гэсэн тэгэхэд анзаарч ажиглаагүй, харин бүгдээрээ амьдрал гэсэн ганц үгэнд ирж нийлсэн юм одоо ер бусын эрхэм, хүсэлтэй болсон нь хэчнээн сайхан бэ гэдгийг тэр даруй төсөөлжээ. Түүний орны дэргэд хэн сууж байсныг мэдээгүй (толгой нь битүү боодолтой болохоор Даша хөдлөхгүй хэвтжээ) боловч хэн нэг хүн дэргэд нь суугааг мэдсэн бил ээ. Ингэж мэдэж байхад сэтгэлд таатай тул тэгэхэд вагоны үүдний тавцан дээр зогсож байхдаа «Та яах гэж ирэв ээ!» гэсэн, одоо бол «Та нар намайг яах гэж аврав аа!» гэж илэрхийлж болох бодол дотор нь орж ирээгүйгээр барахгүй харин ч хүн бүхэнд талархаж хүн бүхний тухай эелдэг сайнаар бодож хэвтжээ. Даша ойртож ирээд дээрээс нь тонгойсон эмч, түүний залуу биш нүүр царай, хөдөлж буй уруулыг харж «Өвчтөн, бие ямар байна?» гэсэн үгийг нь сонсоод «Сайн, баярлалаа» гэж дадсан зангаараа нүдээрээ хариулав. Түүний нүүрний муухай доод хагасыг жижүүрийн сувилагч юм уу, Даша өөрөө ч юм уу хөнжлөөр таглачихсан тул нулимс бүрхсэн, энэ мөчид баяртай байсан үзэсгэлэнт нүд нь л харагдана. 

	Эмч Дашагийн тэр нулимстай үзэсгэлэнт нүд, түүний илэрхийлсэн зүйлийг харж ойлгоод (түүнийг харахгүй, ойлгохгүй байж ч болохгүй бил ээ), 

	— Тайван бай, уйлж хэрэггүй. Өвчтөнийг ганцаарыг нь үлдээж болно гэж жижүүрийн сувилагчид хандаж хэлсэн боловч Даша руу харсаар байв. Өвчтөн тайван байж унтаж амрах хэрэгтэй. Унтахыг хичээгээрэй гэж хэлээд бас нэг мөч хэртэй зогсож байснаа дахин юу ч хэлсэнгүй, түргэн бөгөөд аяархан гарч одов. 

	Жижүүрийн сувилагч «Унтахыг хичээгээрэй» гэж эмчийн хэлснийг давтаад өрөөнөөс бас гарахад Даша ганцаараа үлджээ. Бие нь сул, үе үе ямар нэгэн юм руу алгуур унах шиг санагдаж бөөлжис хутган ходоод нь өвдөхөөс гадна одоо сэргэж амьдралыг шинээр тусган авах энэ мөчид сэтгэл нь баяртай догдлох боловч Коленька, Емельян хоёртой яаж уулзах вэ, тэр хоёрын нүүрийг одоо яаж харах вэ гэдгийг бодохгүй байж чадсангүй. Николайг болоод түүний юу хэлэхийг төсөөлж таамаглахын хамт бас Емельяныг болоод түүний юу хэлэхийг төсөөлж өөрийг нь байхгүйд гэр орон яадаг бол гэж бодож «Бурхан минь, бурхан минь, би юу хийж орхив оо» гэж улам улам олон давтан үглэж байв. Даша нам тайван байх ёстой боловч тайван байж ч чадахгүй, унтаж ч чадахгүйгээр барахгүй Емельян, Коленька хоёрын тухай бодох тусам сэтгэл нь мөч бүр улам догдолж тэдний өмнө буруутай гэсэн бодол сэтгэлд нь ороод байсан бил ээ. «Амьдрал намайг яалаа гэж ингэж шийтгэж байна аа? Сонюшка, Коленька, Емельян нар минь!» гэж Даша өөрөөсөө асууна. Хана руу харсан боловч нарны гэрэл туссан дөрвөлжнийг олж харсангүй, харин гунигт бодол л төрүүлдэг амьдралын нарийн ширийн юм санаанд нь орж эхлэв. Емельян түүнийг аваачихаар цэргийн эмнэлэг дээр ирсэн тэр өдрийг санажээ. Эмнэлгийн өрөөнд түүний хуучин цэрэг банзал, цамц, дал мөр, зах дээрх цусыг нь муухан угаасан, элэгдчихсэн шинелийг нь авчирч өгөхөд тэр бүгдийгээ өмсөөд Емельян руу гарч очсон бил ээ. Емельян түүн рүү яаж, ямар харцаар харсан нь санагдсан бөгөөд тэгэхэд өөрийгөө үзэшгүй муухай, эцэнхий туранхай, хүмүүс түүнийг харахдаа эвгүйрхдэгийг анх удаа ойлгосон юм. Даша дайны дараа ахтайгаа тэр өдөр л анх уулзсан боловч түүнийг харах, түүнтэй үг солихыг хүсээгүй бөгөөд энэ эртний мартагдсан сэтгэгдэл түүний дотор дахин сэргэжээ. «Ах юунд очсон юм бэ, очоогүй бол дээр байсан юм. Тэгвэл намайг тахир дутуу хүмүүсийн аль нэгэн газарт л явуулах байсан биз» гэж Даша одоо бодов. Ах нь түүний хойноос вагоны үүдний тавцан руу дагаж гараад «Эргэж ор...» гэж хэлсэн тэр мөчид царай нь ямар байсныг бас санасан бил ээ. Түүний санаанд ахынх нь царай ууртай байдалтай төсөөлөгддөггүй боловч тэгэхэд Емельяны сэтгэлд юу байсан бэ, түүнд яаж уур нь хүрч байсан бэ гэдгийг бүрэн ойлгосон шиг санагдана. «Эцэгтэй маань адилхан дандаа дуугүй, хамаг юмаа дотроо байлгах юм, ууртай юм уу, санаашрангуй байгаа юм уу мэдэгдэхгүй шүү». Одоо зэвүү хүрмээр юм Емельянд байна уу гэж өө сэв эрэхэд ах нь цэрэгт алба хааж, өөрөө Коленькатай үлдээд ахыгаа угтаж, мөн ах нь сэргийлэхийн ангид ажил хийж, Николай Москвад сургуульд байсан саяхны юмыг санасан боловч Емельян түүнд хэзээд сайн байдаг нь л (дотроо юу ч бодож, юу ч сэтгэж явсан тэр) бодогдож ялангуяа одоо түүний өмнө, мөн Коленькагийн өмнө буруутайгаа мэдэхийн хамт үүнийг ухамсарлахад өөрийнхөө зовлонг ухамсарласнаас шаналгаатай, зовлонтой байжээ. Дашагийн хацраар нулимс урсаж боолтыг нь чийглэнэ. «Ахыгаа ирэхэд би түүнд юу гэж хэлэх вэ? гэж дотроо бодоод чичгэнэж чимээгүй уйлав. Коленькад юу гэж хэлэх вэ? Би яагаад үхэж орхисонгүй вэ? Юунд аврав аа?»

	
VI

	Өглөөний нар харж сэрүүн амьсгал амьсгалан, өөрөө өөртөө болоод ахуй амьдрал, цэвэрхэн угаачихсан учраас гялтганан гялалзсан машиндаа сэтгэл хангамжтай инээмсэглэж хөгжилтэй байгаа жолооч Павликийг харсандаа, Богатенков Павликийн ээжид Железноводскийн рашаан сувиллын газар очих бичиг ололцож өгөөд одоо эхийнх нь биеийг асууж түүнтэй ярилцсандаа болон өглөөгүүр хурдлан давхиж гар, хүзүү, нүүрийг сэрүүцүүлсэн салхи сөрөхөд машины мотор жигдхэн, үл мэдэг хүнгэнэж байшин, мухлаг, дэлгүүр дэлгэц болоод олон зуу дахин үзсэн, аль хэдийн дасал болсон боловч одоо өөрөөр дахин харж буй юмс дэргэдүүр нь өнгөрч байхыг ажиглан явсандаа болж өчигдрийн нь бодол арилж Богатенковт юу ч гэсэн тийм аргалшгүй бодогдохгүй, түүний амьдралыг өчүүхэн ч гэсэн гутааж төвөгтэй болгож чадахгүй юм шиг санагдах болжээ. «Хүн юмыг дандаа өсгөдөг юм, гэтэл юм бүхэн үнэндээ бидний боддог юм шиг тийм муу биш байна. Гол нь Талейск руу марталгүй цахилгаан явуулж, Талейскийн районы хороотой ярих захиалга өгье, бас Прасковья Григорьевнад хариу явуулах хэрэгтэй юм байна» гэж Богатенков бодож явав. Тэр өнгөрсөн шөнө Даша, Николай хоёртой адил нойр муутай хоносон боловч өглөөний сайханд нойр нь сэргэснээр барахгүй өчигдөр, уржигдрынхаас ч илүү сэргэлэн цовоо санагдсан бөгөөд энэ нь хүүтэйгээ уулзсан эцэг хүний сэтгэл дүүрэн байдгийг одоо Богатенков сэргийлэхийн ангид ойртон очих үедээ онцгой ухамсарласнаас юуны өмнө болсон. «Петрийн тухай биш бол яая гэх вэ, тосгоны тухай ч гэсэн чухал, хэрэгтэй, хүмүүс уншиж үзнэ, хэлэлцэнэ биз, харин буруу юм байвал, өөрөө учрыг нь олох байх» гэж өөрөө өөртөө хэлээд өглөөний сэргэлэн байдлаасаа болж өчигдрийн эвгүй ярианы нарийн ширийнийг одоо дурсан санахыг хүссэнгүй, харин ч тэр нарийн ширийн зүйл болоод Николайн эхэлсэн ажил нь хүүг нь амьдралд буурьтай суурьтай өөрийн гэсэн харьцаагаар харьцаж буйг гэрчилсэн хэрэг гэж бодсон бил ээ. Богатенков хүүгээ өөртэйгөө адилхан гэж үздэг (заавал тийм байх ёстой гэж хүсэж байдаг бил ээ) болохоор ирээдүйн нь амьдралыг өөрийнхтэйгөө төсөөтэй байх ёстой гэж төсөөлдөг ажээ. Тэгэхдээ гадаад байдлаараа буюу ажил алба хаана, яаж хийж явсан, юу үзэж харснаараа адилхан биш сэтгэл санааны дотоод явц, сайн сайхан өөд тэмүүлэх тэмүүлэл, хүмүүсийн өмнө хүлээсэн үүргийн талаар адилхан байх ёстой гэж бодсон бөгөөд энэ бүхнийг Богатенков амьдралын дээд зэргийн зарчим гэж хэзээд үздэг бил ээ. 

	— За, ирлээ гэж Богатенков оюун ухааны болоод биеийн хүч шаардсан аливаа чухал ажилд бэлтгэхдээ «за» гэсэн үгийг хэзээд өргөж хэлдэгтэйгээ адил хэллээ. За гэж дуугараад өндийж машинаасаа гарахдаа нүсэр болчихсон бие нь эв хавгүй, хүнд байгааг мэджээ. 

	— Би бензин авахаар явж болох уу? Тэг дээрээ ирчхээд байна шүү гэж Павлик мотороо унтраалгүй асуув. 

	— Яваад ир. Тэгэхдээ удаж болохгүй шүү гэж Богатенков хэлээд өнөөдөр ангийн жижүүрийн илтгэлийг сонсчхоод хурандаа Потаповтой очиж уулзъя, дараа нь хэрэгтэй болбол Ядринцев руу ч гэсэн очъё гэж бодсоныгоо санав. «Бас энэ» гэж дотроо хэлж ярвайгаад Павликт харагдахгүй гэж буруу орц руу чиглэхэд урам хугарч одоо Теплов, Потапов, Ядринцев нарын тухай бодохгүй байж чадахгүй нь ил болсон бил ээ. 

	Богатенков одоо нар, гэрэл, чийглэг агаарыг орхиж чийдэнгийн бүдэг гэрлээр л гэрэлтүүлсэн хонгилд орох ёстой байлаа. Хүүгийнхээ тухай бодож яваад Теплов, Потапов, Ядринцев нарын тухай бодоход эвгүй байсантай адил гэрэлтэй газраас салхи муу ордог бүдэг гэрэлтэй хонгилд ороход эвгүй санагджээ. Босго алхаж ороход амьдралын нэг хүрээлэнгээс өөр хүрээлэнд орох шиг болдог (үүнээс урьд ч ингэж боддог боловч энэ нь ерийн юм гэж санадаг байжээ) бил ээ. Богатенков ингээд мэдлэг чадвараа хөвчлөн ажиллах ажлын хүрээлэн, ажил албаны сэтгэгдэл, бодол санааны ертөнцөд шилжин ордог бөгөөд энэ нь түүний дассан, түүнд чухал хэрэгтэйгээс гадна энэгүйгээр амьдралын мөн чанарыг төсөөлж чадахгүй хэдий боловч түүнд дарамт болдог бил ээ. Анги дээрээ байхдаа Богатенков ганц ч мөч ч завтай байдаггүй бөгөөд тариачин хүний чанараараа (өөрөө хэзээ ч тариачин байгаагүй боловч эцэг, өвөг болоод бидний хэн нэгнийх шиг бүх өвөг дээдэс нь тариа таригчид байсан юм) бүх насаараа аажуу, нэгэн жигд байдалтай байхыг эрмэлздэг болохоор амьдралын тогтчихсон хурдац түүний сэтгэлийг цаг үргэлж зовоогоод байх шиг санагддаг байжээ. Одоо албан тасалгаандаа орох гэж хонгилоор алхаж явахдаа өөрийнхөө ерийн төвөгтэй ажил хэрэгч амьдралын хүрээлэнд тэр аяараа татагдан орж буйг мэдэж явсан бил ээ. Ангийн албан хаагчид түүнтэй мэндлэн ёсолж, Богатенков өөрөө тэдэн рүү зэрвэсхэн харж хариу мэндлэн ингэснийг зохисгүй явдал гэж үзэхгүй байхын хамт үйл ажиллагааны хурдцад захирагдан албан ажлынхаа цаг, мөчийг хуваарилж байдаг бил ээ. «Илтгэл, паспортууд гэж өнөөдөр юуны өмнө хийвэл зохих ажлаа санаандаа тоочив. Аа тийм, Талейск гэж өөдгүй ажилтай газар бас нэг гараад ирэх юм даа». Нэг мөчийн дараа Богатенков албан тасалгаандаа орж ширээний ард дөнгөж суунгуут жижүүр хүрч ирээд өнгөрсөн шөнийн хэрэг явдлын тухай илтгэж эхлэв. 

	Нойргүй хонож царай нь шарлаж ядарчихсан жижүүрийг харсаар байгаад хэчнээн дасчихсан ч гэсэн, мөн түүний ярьсан бөгөөд өчигдөр ч болж байсан (хэн нэг хүн архи ууж хүүхдээ тарааж эхнэрээ зодчихоод одоо шоронд орж гэмшихдээ суллаж өгөөч, арван тав хоног битгий хориоч гэж гуйдаг), уржигдар ч болж байсан (бас мотоцикл хулгайлж унаад явчихсан, эсвэл дэлгэц хага цохичихсон, үгүй бол ресторанаас салдаггүй аль нэг хүн мөнгө төлөхөөс татгалзсан) нэг сар, нэг жилийн өмнө болж байсан (нэр нь л өөрчлөгдөж, мөн чанар нь хэвээрээ), үйл явдлын тухай сонсож дассанаас гадна яриаг түргэн дуусгаж жижүүрийг явуулах гэж хэчнээн хичээвч хэрэг бүхний нарийн учрыг лавлахгүй байж чадаагүй бил ээ. Тэгж лавлахдаа өнөөдөр хийхээр төлөвлөсөн заавал хийвэл зохих хувийн ажлаа мартаж өглөөний сэтгэгдэл, хүүгийнхээ тухай бодлоос холдон ажил нь албан газарт явагдах ёстой эрэмбэ дараагаар өрнөж эхэлжээ, Богатенков хэлтсийн дарга нар, ажилтнуудыг хүлээн авч илтгэлийг нь сонсон, сануулга, заавар өгч байлаа. Паспортууд дээр гарынхаа үсгийг яаралгүй тайван зурж бичиг баримтыг анхааралтай уншлаа. Паспортыг өнөөдөр Шура бөглөж бичээгүй, харин Богатенковт итгэл муутай санагддаг ба чалчаагаас гадна бузар булай юм шиг түүнд бодогддог нүдтэй учраас дургүй байдаг Анастасия Михайловна бөглөж бичсэн учраас тэгж анхааралтай уншсан биш, зүгээр л дадсан зангаараа, өөрөө өөртөө үүрд тогтоож өгсөн хатуу дэглэмийн дагуу ингэж гүйцэтгэсэн бил ээ. Анастасия Михайловнаг гарын үсэг зурчихсан шинэхэн паспортууд аваад гарахад нэг цаг дөхөж байв. 

	Богатенков албан тасалгаандаа сая нэг ганцаараа үлдэж «А тийм, Талейск» гэж санаад Талейсктай ярих захиалга өгч хот хоорондын холбооны газраас утасны хариу хүлээж ширээнийхээ араас гарч зөөлөн сандлуудын урдуур нааш цааш алхав. Ингэж явах зуураа сэтгэл зовоосон юм бүхний тухай эргэцүүлэн бодсон боловч юуны ч гүн рүү онцолж ороогүй болохоор өглөө гэрээсээ гарч машинд суух үеийнхтэй адил бүх бие нь хөнгөн шингэн сэргэлэн санагдсан бил ээ. «Хүн заримдаа өөрөө өөрийнхөө амьдралыг ярвигтай болгох юм даа. Тэр ой суулгагчид өөрсдөө нэг юм бодож олбол яана гээ вэ? Теплов миний нас өтөлсөнтэй холбогдсон энэ бүх дэмий яриа. Потапов юм уу Ядринцев нарийвчлан хянаж учрыг нь олоход яасан юм бэ. Тэгэхэд Андрейчиков ганц эргээд л харсан бол амьд үлдэх сэн» гэж үргэлжлүүлэн бодож үнэндээ аль хэдийн гуйвшгүй тодорхой саналтай байдаг амьдралын зүйлүүдийг өөртөө цоо шинээр үл мэдэгдэм нээж байсан бил ээ. Бүх асуулт өөрөө шийдэгдэн хасагдсан тул ингэж бодоход санаа тайван болж орчны амьдрал энгийн, хүмүүс ч санаа сайтай санагдана. Богатенков саатаж зогсолгүй зөөлөн сандлын урдуур нааш цааш алгуур алхсан хэвээр «Юм бүхэн ийм, тэгээд хүн бүхэн сайн юм хийхийн чухлыг ойлгодог сон бол доо» гэж бодлоо. Ийм тайван, бодлогоширсон байдалтай байхад нь хошууч Теплов албан тасалгаанд нь орж иржээ. 

	Хошууч энэ хэдэн өдөр бас л санаашрангуй явав. Яагаад гэвэл ангийн дарга болох нь гэж бодовч одоохондоо эрүүгийн хэрэг мөрдөн байцаах ажлыг удирдсан хэвээрээ л байжээ. Иймд ажил хийхэд саад болсон энэ тодорхойгүй, хуурмаг байр байдлаа Богатенковоос илүү ухамсарлахын хамт энэ тодорхой биш байдал түргэхэн эцэс болоосой гэж мөн Богатенковоос илүү, тэгэхдээ өөр шалтгаанаар бодож байв. Тэр өөрийнхөө томилолтын тушаалыг өнөө өглөө ирнэ гэж хүлээсэн боловч тушаал ирсэнгүй, түүнийг ч тэр, Богатенковыг ч тэр удирдах газарт дуудсангүй тул Теплов үүнийг сэжиглэлтэй муу хэрэг гэж бодоод хотын удирдах газарт очиж бүх юмны учрыг мэдэхээр завдсан боловч болгоомжтой хүн болохоороо явахаасаа өмнө Богатенков дээр оръё гэж шийджээ. 

	— Удирдах газар луу явлаа би, дахиад дуудаж байна. Хоёр цагт ир гэсэн юм гэж дургүйцсэн дүр үзүүлэн хэлж үнэн бодол, зорилгоо далдлах гэсэн боловч, хуурмаг өнгөцхөн хэлсэн учраас (үүнийг нь Богатенков арга буюу тэр даруй ажаад Тепловыг сэжиглэх хэзээний сэтгэл нь даруй сэргэсэн бил ээ) харин жинхэнэ бодол, зорилгыг нь илчилжээ. 

	— Таныг яасан олон дахин дууддаг юм бэ гэж Богатенков хариулаад нааш цаашаа алхахаа больсонгүй, хошууч өөд харсан ч үгүй зөвхөн тосолчихсон гутлыг нь олж харсан боловч түүний намхан тарган бие, богинохон хүзүүг мөн өдсөн янзтай зэвүүн бөгөөд бараг цаг үргэлжийн инээмсэглэлээр инээмсэглэж гараа унжуулан номхон зогссоныг нь сайн мэдэж байсан бил ээ. «Потапов, Ядринцев хоёрын аль нэгэн нь энэ хүний мөн чанарыг олж харах нь яана аа» гэж бодохдоо өчигдөр Тепловыг хараад уур нь хүрсэн шиг одоо уур нь хүрсэнгүй, харин түүнтэй яримаар бодогджээ. Гэвч одоо түүнтэй юуны тухай яаж ярихыг мэдэхгүй тул яриагаа эхэлсэнгүй. Тэгээд өөрөө зөөлөн сандлын урдуур алхаж дуугүй байх тусам, Богатенковыг нүдээ онийлгон харж хөдлөлгүй зогсож байгаа хошууч ч мөн дуугүй байх тусам тэр хоёрын хооронд яриа бүр бүтэмгүй болж иржээ. 

	— Яв даа, яая гэх вэ гэж Богатенков хэлэв. Тэгээд хошууч явахгүй зогсосхийгээд байхыг хараад, — Яв даа гэж давтан хэлэв. 

	Хошууч Теплов гараад явчихсан хойно Богатенков албан тасалгаандаа дахин ганцаараа үлдэж зөөлөн сандлын урдуур бас хэсэг зуур алхсан боловч урьдын тайван байдалд эргэж орж чадсангүй. Энэ нь ганцхан хошууч Тепловоос ч болсон хэрэг биш ээ. Хошуучийг бараг гарсан даруй удирдах газраас хурандаа Потапов утасдаад үдээс хойш ирж уулзаач гэжээ. «Халах тухай хэлэх гэж тэр дээ. Тэгээд Николай ирээд байхад энэ бүгд болдог байна шүү!» гэж Богатенков уцаарлангуй бөгөөд сүүлийн өдрүүдэд байн байн төрдөг болсон бүр дэврээд байгаа сандрангуй байртай бодов. Богатенков хүүгийнхээ тухай бодож сэтгэх гэж хүссэн боловч өөрийнхөө халагдах тухай аргагүй болсон учраас энэ нь түүнд таагүй санагдана. Богатенков хот хоорондын утасны газраас утасдахыг хүлээж харилцуур харж нааш цаашаа алхах боловч Талейсктай юу ярихаа нэгэнт бэлтгэчихсэн тул хурандаа Потаповтой уулзахаа аажмаар эргэцүүлэн бодож эхлэв. Гэвч Богатенков энэ өдөр Талейсктай ч ярьж чадсангүй, хурандаа Потапов дээр ч цагтаа очиж чадсангүй. Даша хүнд байдалтайгаар хотын эмнэлэгт хүргүүлсэн гэж түүнд мэдэгджээ. 

	— Хордлого ий? гэж Богатенков давтан асуугаад хамаг бие нь хүйт оргин түрүүнийхээ бодлоос Дашагийн тухай бодолд арай ядан шилжиж Дашагийн хувь заяа, яагаад тийм явдалд учирсныг нь төсөөлж бодов. Дүүд нь ийм явдал учирна, түүнийг цэргийн эмнэлгээс гаргаж гэртээ авчирснаас хойш өнгөрсөн арван найман жилийн турш өдөр бүр ийм явдал учирч болно гэж бодож явсан боловч Дашаг цаг үргэлж ажиглан харж тийм явдлаас түүнийг нууцгайхан хамгаалж иржээ. 

	«За, тэр бас ийм явдал болох юм» гэж Богатенков бодоод машиндаа бодлогошронгуй гунигтай байртай суугаад жолооч Павликийн гайхаж сэрэмжилсэн царай руу ч харсангүй. 

	
VII

	Машин зээлийн талбайг тойрч гараад хотын захад байрладаг эмнэлэг чиглэн өргөн чөлөөгөөр хурдлах зуур «Хамгаалсангүй дээ, чадсангүй» гэж Богатенков бодохын хамт «Гэвч яагаад чухам одоо ингэдэг бил ээ, юу болсон юм бол?» гэж өөрөө өөрөөсөө асуугаад юу гэж тааварлахаа ч мэдэхгүй, Дашагийн энэ явдлыг ямар ч бай тайлбарлаж чадах тийм зүйл санаанд нь ер орж ирээгүй боловч уг явдлыг ойлгож, түүний хувь заяагаар нь тайлбарлан одоо дасчхаад зэрэмдэг муухайг нь анзаарахаа больчихсон өнөөдрийн Даша биш, харин цэргийн эмнэлгээс сая гарчхаад шинель, цэрэг малгайтай явж байсан тэр үеийн Даша нүдэнд нь харагджээ. Түүнийг Эрхүүгээс гэр лүүгээ аваачиж явахад хурдалж яваа галт тэрэгний нээлттэй хаалган дээр зогсож байх үед Даша тийм байдалтай байж бил ээ. Богатенковт чухамхүү тэр үеийн Даша, түүний шаналж зовсон нүд үзэгдэх шиг болж өнгөрсөн түгшүүрт мөч илхэн санагджээ. Тэр шөнө галт тэргэн дотор Даша амиа хорлох гэж бодож байхад Богатенков ямар зөн совингоор ч юм хойноос нь явмаар санагдаад харанхуй өрөөн дотор гутлаа ороолтгүй углаж кителиэ нөмрөөд үүдний тавцан руу гүйж гарсан тэр бүх явдал машин хурдалж явах зуур, хэдхэн мөчийн дотор санаанд нь оржээ. 

	«Даша, чи энд юу хийж байгаа юм бэ?» «Даша, эргэж ор!»

	«Даша, одоохон эндээс зайлъя!»

	Тэгэхэд дуугарсан өөрийнхөө дууг илхэн сонсох шиг болж Дашад ойртож очоод түүний тэнхээ тамиргүй, эцэнхий хүйтэн гарыг барьж авахад бүх бие нь чичирсэн бөгөөд хонгилоор хөтлөн орж тавиур дээр хэвтүүлээд хөнжлөөр хучиж дээрээс нь шинель тавьж өгснийхөө дараа өөрөө хэвтсэн тэр бүхнийг тодхон төсөөлжээ. Богатенков унтаж чадаагүй, байдгаараа сэрэмжлэн Дашагийн эхэр татан амьсгалах чимээг чагнаж, юу ч хэлэлгүй хэвтэж байсан бил ээ. Тэр дүүгийнхээ сэтгэлийг ойлгож дүү шигээ байдалтай болсон бол өөрөө зовж, бусдыг зовоохгүйн тулд ингэх байсан юм гэж бодсон боловч Дашаг буруушааж байсан ба ингэж буруушаах санаа илүү хүчтэй, илүү зөв зүйтэй байлаа. Зөвхөн Дашад хамаарах зүйл, түүний (үүний хамт бас өөрийнхөө) зовлонг дайн туулж өнгөрөөсөн ард түмний зах хязгааргүй асар их зовлон зүдүүртэй зүйрлэж үзэхэд дүүгийн нь үйлдэх гэсэн явдал илт тэнэг явдал байж бил ээ. «Бусад улсууд юу үзэж өнгөрүүлсэн, одоо юу үзэж байгааг ойлгон авч бүгдийг өргөнөөр хамран харж чадвал болох нь тэр» гэж Богатенков тэгэхэд вагоны өрөөнд, дугуйны пижигнэх чимээн дунд бодсон ба одоо хурдлан яваа машиныхаа дугуйны шаржигнах чимээ чагнан тэр үгсийг дотроо давтаж явав. «Бид нарт бол юу хэрэгтэй юм бэ, гэр орон бүх юм сайн сайхан, Николай ч тэр, өчигдөр бас бүгд баяртай байлаа». Богатенков тухайн үед Дашад хэлэх ёстой мөртөө хэлж чадаагүй бөгөөд Дашад хэрэгтэй, түүнийг тайтгаруулж урьдчилан сэргийлж болох тэр үгсийг дотроо өгүүлэв. Ингэж бодоод үүнийг ухамсарлахад улам гомдолтой болж Дашагийн өмнө улам буруутай санагдсан тул «Хамгаалсангүй дээ, чадсангүй» гэж бодож энэ гашуудалтай үгийг ухамсарлан улам их зэмлэл хүлээх сэн гэж хүсэж явжээ. 

	Өвчтэй хүн рүү сэмхэн зөөлөн алхаж очдогчлон Дашагийн хэвтэж буй тасалгаанд ороход нь амьдралыг танин мэдрэх гэнэтийн шинэ янзын сэтгэл Богатенковын дотор олон жил өнгөрсний дараа сая анх удаа төрж бий болоод түүнийг догдлуулжээ. Түүнтэй хамт яваа эмч аюул одоо өнгөрлөө, толгойны нь рентген зураг зүв зүгээр байна гэж ярихад Богатенков зөвхөн «өнгөрлөө» гэсэн үгийг олж дуулаад тэр шинэ сэтгэлээ чагнаж явжээ. «Би ам бүлийнхээ төлөө амьдарч байлаа... Үгүй, би ам бүлийнхээ төлөө амьдарч байгаагүй, би өөрөө, тэд өөрсдөө тус тусдаа амьдарч байсан юм. Даша юу бодож байдгийг би мэддэггүй, мэдье гэж боддоггүй, эрмэлздэггүй байжээ. Гэвч би одоо бүх юмыг ойлгож, харж байна, бүх юм: өдөр бүр, үг бүр, харц бүр, хөдөлгөөн бүр одоо өөр болно» гэж Богатенков бодоод Дашаг хэзээ хэзээнээс илүү дотночлон бодож онцгой их өрөвджээ. Гэвч амьдралыг танин мэдрэх тэр шинэ сэтгэлээс урган гарсан ондоо бодол санаа өрөвдөх сэтгэлээс хүчтэй болж өөрийн нь дотор ямар нэг юм шинэчлэгдэн зөөлөрч, өөртөө болоод бусад бүх хүмүүст сайн санах шиг болж байлаа. Орны дэргэд очоод Дашаг болоод нүүрний нь доод муухай хэсэг нь эмнэлгийн хөнжлөөр таглаастай тул түүний нулимс гүйлгэнэсэн, цөхрөл илэрхийлсэн хоёр нүдийг нь харангуутаа доош тонгойж «Уучлаарай, Даша минь, уучлаарай, юунд гэдгийг чи өөрөө мэдэж байгаа шүү дээ» гэж хэлэв. Амьдралын үлгэр жишээ гэж үздэг өөрийн нь сурсан нарийн чанд зан, боловсон чанар гэж түүний үздэг ба үйл явдлыг дуугүй ойлгож, танин мэдэхийн эх сурвалж болсон бүх зүйл хүмүүст юу ч тайлбарлаж өгөхгүй, хүн бүхэн үнэн мөнд өөрийн замаар хүрэх бололцоо олгох (ингэвэл л энэ хүний жинхэнэ хөдөлгөгч хүч болно) юм үг дуугүй хийх ёстой гэж эргэлзээгүй боддог тэр бүх зүйл, мөн алба хааж ажил гүйцэтгэж явахад нь тогтсон бөгөөд тэр алба ажлаас цэвэр ариун боловч бүдүүн хадуунаар олж авсан тэр бүх зан чанар нь одоо хувирч өөрчлөгдсөн бил ээ. Түүний сэтгэл, бодол мөн орчныг үзэх үзэлд шинэтгэл гарсныг ухамсарласан биш, харин зөнгөөрөө мэдэж сэтгэл нь урьд өмнө үзээгүй, догдлонгуй янзаар баяссан буюу тэгж баяссан нь үнэндээ баяр баясгалан үзэхээр, үзэж ч болохоор, зөвхөн сэтгэлийг хүчтэй, аятай тааламжтайгаар догдлуулсан бил ээ. 

	— Даша гэж Богатенков хэлээд ойртуулж өгсөн сандал дээр сандайлснаа «Чи яаж байгаа нь энэ вэ, юу болох нь энэ вэ?» гэж дотроо өгүүлэн Дашагийн сэрэмжилсэн маягтай гөлрөнгүй харцаас нүд салгалгүй, түүн рүү тонгойж «Би яагаад харж хамгаалж чадсангүй вэ, би хаана байсан юм бэ, энэ маань яасан их зовлонд учрав аа!» гэж бодоод, — Даша! гэж дахин дуугарав. Дашагийн сормууснаас гарч санчиг руу боолтын доогуур урсан орж буй том том тунгалаг нулимс, толгойг нь ороосон бөгөөд нулимс дуссан газар чийг даасан цагаан боолт, боолтын дороос цухуйсан дух болоод урьдын адил гуа үзэсгэлэнтэй сайхан нүдийг нь тагласан үс харагдаж байлаа. Богатенков энэ нүдийг харж, илэрхийлэх санааг нь ойлгож, дайнд зэрэмдэг болсон нүүрний нь доод хэсгийг (хөнжлийг нь нүүрнээс нь агшин зуур зайлуулсан юм шиг) төсөөлөхдөө Даша зэрэмдэг муухайдаа хэчнээн их зовдгийг энэ хэсэгхэн мөчид бодоод сэтгэл нь улам их шимширчээ. Үүнийг тун тодхон ухамсарлаж өөрийгөө Дашагийн оронд аваачиж агшин зуур бодоод түүний нүд алгуур нулимсаар дүүрч ирсэн тул юм ярьж чадахгүй зөвхөн гөлрөн харж л суулаа. Цагаан боолт, Дашагийн нүүр царай, эмнэлгийн хөнжил бүгдээрээ бороонд норсон цонхны цаанаас харж байгаа юм шиг бүдгэрэн бүүдгэр болж ирлээ. Тэгээд дүүгийнхээ хойноос Эрхүү орсноо, элэгдсэн цэрэг шинель өмсөөд байж байхдаа зэрэмдэг муухай, өрөвдөм байдалтай байсан ба анхны өдөр түүнтэй уулзаад нүд далдиран харж чадаагүйгээ санаж тэр үеийн айх зовох сэтгэл одоо түүнд дахин төржээ. Бас Николайн хойноос явснаа, хадсан улаан буудайн талбай дээр түрүү түүж цүнхэнд хийж явахад нь түүнтэй дайралдсанаа дурсан санасан бөгөөд энэ дуртгал, Дашагийн тухай дуртгал хоёр түүнд одоо салшгүй санагдахаар барахгүй нэг том дүр зураг, өөрийн нь амьдралын нэг шат мэт бодогдоно. Дашагийн бага нас нь, богинохон эрээн бошинз өмсөөд зун туж түүнээсээ салдаггүй, ганцхан сүлжсэн нарийн гэзэг нь дал мөрөн дээр нь унжиж явдаг байсан тэр үе нь бас яг дайны өмнөхөн том охин болчхоод байх үе нь, фронтоос ирүүлсэн анхны нь захиа, эмнэлгийн галт тэрэгний наана авхуулсан босоо зураг нь, тэгээд дахиад л, Эрхүүгээс нааш ирэх зам, вагоны өрөө, үүдний тавцан, тэрнээс хойших жилүүд, дүүгийнхээ төлөө санаа тавьж түүний төлөө айж явсан нь, түүний баяртай нүд, Николайг үдэш тосож байсан бүхэн Богатенковын санаанд орж нүдийг нь нулимс бүрхэн юм харуулахгүй, ярихад нь саад болж байлаа. Түүний ард зогсож байсан эмч «Явъя, энэ хоёрыг үлдээе» гэж сувилагчид хэлээд тасалгаанаас чимээгүй гараад явчихсан ба хаалга нь эмнэлгийн аль ч хаалгатай адил сэмхэн хаагдсаныг сонссонгүй. Нэг эргэж хартал ард нь хүн байгаагүй тул одоо Дашатай хоёулхнаа үлдлээ, биеэ барин бөгтгөнөж нулимс дүүрсэн нүдээ нуух хэрэггүй болсон бөгөөд саяхан шаналж зовсноо, заавал хэлэх ёстой юмаа хэнээс ч нуулгүй хэлж болох болсон тул санаа нь амрах шиг болжээ. 

	— Даша гэж хэлээд дүүгийнхээ сэрэмжилсэн нүдийг дахин ажиглалаа. — Даша минь, уучлаарай намайг. 

	Богатенковын сэтгэлд их юм байгаа боловч дөнгөж сая хэлснээс илүү юу ч хэлж чадсангүй, үүнээс ондоо ямар ч үг түүний одоогийн байдлыг ингэж бүрэн илэрхийлж чадахааргүй бил ээ. Тэгээд нусны алчуур гаргаж ирээд суудлаасаа босож цонхны дэргэд очиж нусаа нийгээд нүдээ арчиж эхлэв. Дашатай яриа эхлэхийн тулд тэр өөрийнхөө сэтгэлийг тайвшруулах хэрэгтэй байлаа. Дашагийн дэргэд дахин очихоосоо наана цонхны дэргэд бас нэг мөч хэртэй зогссоноо дүүгийнхээ орны дэргэд очиж сандал дээр суухад царай нь урьдын адил тайван, төлөв түвшин болсон ба өөрөө бөгтийж Даша руу тонгойсонгүй, харин китель дээгүүрээ нөмөрсөн цагаан халаадыг тэнийлгэн хормойг нь өвдөг дээрээ тавиад тэнхээтэй хэвээрээ боловч мэдэгдэм хөгширч байгаа хүнд гараараа дарсан байлаа. Ингэж Даша руу харж дуугүй суухдаа «Дотор минь юу болж байгааг энэндээ яаж хэлье дээ, тайтгаруулах юу хэлэх юм бил ээ? Дүүгийнхээ ганц ч хүслийг би мэдэхгүй юм!» гэж бодохын хамт удаан дуугүй байхад эвгүй санагдав. Дашад одоо чухам юу хийж өгч чадах бил ээ гэж Богатенков сэтгэл түгшин бодох тутам дүүгийнхээ сэтгэл санааг мэдэхгүй, түүнд нэвтрэн орж чадахгүйгээ улам тодорхой мэдэж улам зовж, мэгдээд түүний өмнө буруутай санагдсан тул нүдийг нь ажиглан харахгүй, харин толгойг нь боосон боолт, толгой доор нь хотойчихсон дэр, хөнжил дээр ил гаргасан гарыг нь ажиглаж байлаа. «Юу боддог, юу сонирхдог байсан юм бол, одоо би юу хийдэг бил ээ?» гэж Богатенков бодсон бөгөөд хэрэгтэй үг олж хэлэх гэж хүчилсэн, зовсон байдал царайнд нь ил харагдана. Цаашаа дуугүй сууж болохгүй болсон тул Богатенков:

	— Өвдөж байна уу? Үгүй, үгүй чи битгий хөдөл, тайван хэвт гэж хэлэв. 

	«За». 

	— Даша, одоо хамаг юм ондоо болно, надад итгэ, бүх юм ондоо болно. Би бүгдийг ойлголоо чи ойлгож байна уу намайг? гэж амнаас нь гарч өгөөгүй үгийг сая нэг хэлэв. 

	«Ойлгож байна, ойлгож байна» гэж Даша нулимстай нүдээрээ илэрхийлэв. 

	Харин Богатенковт бол Дашагийн нүдний харцанд өөрийн нь мэддэг, дуртай байдаг урьдынх нь аз жаргалтай байр байдал дахин тодрох шиг санагджээ. 

	— Чи намайг ойлгож байна уу? Бүх юм гэмгүй, чи удахгүй эдгэнэ. Биднийг оруулдаг л юм бол Николай бид хоёр маргааш чам дээр ирнэ гэж хэлээд хүчлэн инээмсэглэж, — Эдгэрч л үз, Даша минь, бүх юм гэмгүй болно гэж хэлснээ хэд дахин босож цонх руу очсоноо эргэн ирж Дашагийн нөмөрсөн хөнжлийг засав. Дараа нь унших ном юм уу, идэж уух юм юу дуртайг чинь авчирч өгөх үү гэж асуугаад тэмдэглэлийнхээ дэвтрээс тэр дороо тастаж авсан хэдэн цэвэр хуудас, үзэг шүүгээн дээр нь тавьж өгч «Юу хэрэгтэйгээ чадах ядахаараа бичээрэй, Николай бид хоёр бүх юмыг хийгээдэхнэ ээ!» гэж хэлээд сая явахаар завдав. 

	Богатенков Дашагийн гарт хүрч аяархан атган мэндчилээд тасалгаанаас яаралгүй гарав. Эмнэлгийн хонгилоор явж өнгөрөн халаадаа тушааж машиндаа суун хурандаа Потапов түүнийг хүлээж байгаа (Богатенков хожимдсоноо мэдэж явжээ) удирдах газар луу явж байх зуураа сэтгэл нь өнөө л түгшүүртэй, догдлонгуй хэвээр байжээ. Дашад тохиолдсон явдлыг ухамсарлан бодоход аймаар боловч хамаг юм эсэн мэнд төгссөн нь яамай гэж бодно. Дүүдээ санааг нь засаж тайтгаруулах ямар ч үг хэлж чадаагүйдээ эвгүйрхсэн бөгөөд үүнийг одоо эмнэлэг дээр байхаас илүү хурцаар ухаарсан ч гэсэн Дашагийн өмнө юунд ямар буруутайгаа мэдэж авсандаа сэтгэл тааламжтай болохын хамт амьдрал санамсаргүй шинэ янзтай санагдаж, энэ өдрөөс эхлэн бүх юм өөрчлөгдөнө, гол нь өөрийн нь дотор өөрчлөгдөж эхэлсэн гэдгийг ойлгоход таатай байв. «Би бүх юмыг харж ойлгож байна, бүх юм надаас шалтгаалах учраас одоо юу ч хуучин хэвдээ байхгүй болно» гэж боджээ. 

	— Би Потаповтой уулзъя гэж Богатенков удирдах газрын жижүүрийн дэргэдүүр гарахдаа хэлэв. 

	— Байхгүй шүү. нөхөр хурандаа нөхөр комиссартай уулзахаар явсан. Гэвч таныг хүлээж байгаарай гэсэн. 

	— За, хүлээе. 

	Богатенков цахилгаан шатаар гуравдугаар давхарт гарч хурандаа Потаповын хүлээлгийн өрөөний үүдийг татав. Одоо хэн ч байхгүй, нарийн бичгийн дарга авгай, туслагч аль аль нь байхгүй урьдын танил хүлээлгийн өрөөнд орж ийш тийш харан энд дуудагдаж ирж орох цагаа хүлээхдээ хэзээд суудаг зөөлөн сандлыг нүдээрээ эрэх зуур «Юу ч хуучин хэвдээ байхгүй» гэж бараг аман дотроо үл мэдэг дуугарав. «Юу ч хуучин хэвдээ байхгүй» гэж давтан хэлсэн бөгөөд Дашагийн тэндээс гарахад догдолсон сэтгэл тэр янздаа байвч бодлын нь явц хувирч өөрийг нь Потапов юунд дуудсаныг болоод хошууч Тепловыг санаад үүний улмаас төрсөн муу зөнгөөс болж хөмсөг зангидав. «Одоо амьдрал, хүмүүс, ажил төрлөө өчнөөн сайн ойлгодог, зөвхөн ажилтай холбоотой зүйл төдийгүй түүнээс өргөн их юмыг ойлгодог болоод байхад минь намайг зайлуулах хэрэгтэй болох юм даа» гэж Богатенков зөөлөн сандал дээр түшлэг налан амарч суухдаа бодож байлаа. Ажлынхаа мөн чанарыг одоогийнх шигээ ийм сайн хэзээ ч ойлгож байгаагүй шиг Богатенковт санагдсанаас гадна ажилтнуудаа бүгдийг нь зөвхөн таньдгаар барахгүй өөрөө өөрийгөө мэддэгтэй адил хүн бүхнийг мэддэг ба хүн бүхэн өөрийн нь дамжиж өнгөрсөн шатан дээр яваа боловч тэндээсээ дээш авирах ёстойг харах шиг санагджээ. Түргэдүү зантай тэр залуу мөрдөн байцаагч Егор Ковалев ч тэр, одоо дургүйцэх ч үгүй, хүндэтгэх ч үгүй бодож болох хошууч Теплов ч тэр, паспортын тасгийн дарга ч тэр бүгдээрээ дээшээ мацах хэрэгтэй бөгөөд Богатенков өөрийнхөө туулж өнгөрүүлсэн амьдрал, ойлгох ойлгоцоороо тэдэнд тусалж чадах юм шиг бодогдоно. Гэвч одоо ойлгож байгаа юмаа Потаповт тайлбарлаж өгч чадахгүй байжээ. «Үүнийг тайлбарлах арга алга, үүнийг үзэж, ойлгох л хэрэгтэй юм» гэж Богатенков бодон урьдын адил хөдлөхгүй, гадна талдаа тайван дүртэй суух боловч сүүлийн үед байн байн цухалддаг зангаараа цухалдаж байв. Өөрөө өнөө өдөр хүртэл Дашаг ойлгодоггүй явсантай адил Потапов түүнийг ойлгохгүй байна уу гэж бас бодогдоно. «Үгүй, энэ бол нэг хэрэг, тэр бол өөр хэрэг гээд Богатенков босож хүлээлгийн өрөөн дотуур явж эхлэв. — Энэ бол дандаа байх ёстой, тэр бол?..» Тэр хөмсөг зангидсан байх бөгөөд түүнийг хэн ч хараагүй, ажиглаагүй болохоор нүдэнд нь ядарсан, цухалдсан шинж тодорч байлаа. Цаг харвал дөрвөөс арван таван минут өнгөрчээ. Богатенков үүдний тэндээс цонх руу цонхноос үүд рүү үргэлжлүүлэн алхаж «Дарга огт ирэхгүй юм болов уу» гэж бодлоо. Дурсан санахыг хүсдэггүй боловч сэтгэлд нь орон орсоор бусад бүх юмыг халхалсан бас нэг явдал Богатенковыг зовоолоо. «Эд нар (Николай ч тэр, Даша ч тэр) миний ажил гэмгүй сайн байдаг гэж боддог, намайг амжилттай сайн сайхан байгаа гэж итгэдэг бөгөөд үүнийг нь би хэзээд элдвээр дэмжиж ирсэн юм. Одоо би тэдэнд бүх юмыг тайлбарлаж өгөхөд юу болох бол. Энэ бүхнийг Николай юу гэж үзэж юу бодох бол?» гэж Богатенков дотроо өгүүлнэ. 

	Богатенков дороо зогсож бодлоо дүгнэж байгаа мэт «За яах вэ» гэж хэлээд дахин цаг харлаа. Бүхнийг одоохон, хойшлуулалгүй шийдмээр хүсэл төрсөн боловч Потапов ирж өгсөнгүй. Одоо хүлээгээд хэрэггүй боллоо гэж жижүүр ирж хэлэхэд «За яах вэ» гэж дахин хэлчхээд хонгил руу гарч шатаар хөл рүүгээ харсаар түргэн буугаад манааны дэргэдүүр мөн түргэн өнгөрч машинд суугаад жолооч Павликт:

	— Анги руу! гэж ойшоомгүй ширүүн хэлэв. 

	
VIII

	Богатенков зургаан цаг өнгөрч байхад гэртээ харьжээ. Тасалгаандаа оронгуут жигтэйхэн их ядарч сульдсанаа сая мэдэж хувцсаа ч солилгүй, зөвхөн кителиэ тайлж сандлын түшлэг дээр тохчхоод зөөлөн вандан дээр хажуулан гараа чилэхийг анзаарахгүй цаг хэртэй хөдлөлгүй хэвтжээ. Тэр, Николайг хүлээж түүний тухай, Дашагийн тухай өөрийнхөө тухай бодлоо. Бас өтөлсөн цагт хүн бүхэнд чухал хэрэгтэй тайван байдал, лавтай итгэл алдагдсанд Богатенков харамсжээ. Одоо түүнд цорын ганц зөв юм шиг бодогдох болсон амьдралын жирийн нэг сургаалыг эргэн санаж «Дүү маань амьд явахад юу нь болохгүй байх вэ» гэж бодов. Ядарснаас ч тэр юм уу, эсвэл ажил дээр төвөгтэй юм гарч түүнээс багагүй хүч чармайлтыг шаардсан дээр бас нэг дүүгийн зовнил нь өвчин (тэгээд ч дүү нь одоо дэргэд нь байсангүй) нэмэгдсэнээс ч тэр юм уу эмнэлэгт Дашагийн тухай бодсоноосоо огт ондоо юм бодсон бил ээ. Дашатай харьцах харьцаанд нь алдаа байсан ч гэсэн түүнд их юм хийж өгсөн шүү дээ, наад зах нь Дашад гачигдах дутагдах юм байхгүй учраас ачийг ингэж хариулах биш, сайнаар хариулж болох байсан шүү дээ гэж санагджээ. «Үнэхээр би түүнд хийж өгснөөс илүү юу хийж өгч чадах бил ээ дээ. Даша хоолтой, гутал хувцастай, харж үзэх хүнтэй байна, түүнд гэрийн ажлаас өөр зовох юм алга, Николай ч өсөж, том болчхоод бие дааж орхилоо, одоо түгших зовох юмгүй амьдраад л байдаг хэрэг биш үү» гэж тэр бодов. Гэвч Богатенков хувцсаа сольж гэрийнхээ хүрэм, зөөлөн шаахайгаа өмсөөд гал тогооны өрөөнд орж Дашагийн унагачихсан цууны шил шалан дээр хаяатай, ширээн дээр гурил, хатаж харласан банштай хайруул тавиастай байхыг хараад дүүгээ дахин их өрөвдөж цэргийн эмнэлгээс гэртээ авчраад байсан тэр анхны жилүүд шиг түүнд илүү анхаарал тавьж байсан сан бол одоо ийм явдал болохгүй сэн гэж дахин сэтгэл түгшин бодлоо. 

	Богатенков гал тогооны өрөөнд юмыг нь өөд татаж янзалсангүй, зөвхөн хоосон шилийг шалан дээрээс авч хуруундаа эргүүлж байснаа хогийн хувин руу шидэж орхив. Богатенков Николайн ирэхийг хүлээж хамт оройн хоол идэх, тэгээд тайвшрахыг л хүсэж байжээ. Өглөө Николайн орхиод явсан гар бичмэл түүний тасалгаанд ширээн дээр нь тавиастай байгааг санаад тасалгаандаа орж ширээний ард суув. 

	Түүний нүдэнд Дашагийн уйлчихсан царай харагдсаар байсан тул гар бичмэлийг тэр даруй уншиж эхэлсэнгүй. Хуудаснуудыг нэг нэгээр нь эргүүлсээр байтал Дашагийн тухай бодлоос улам бүр холдож Николайн гар бичмэлийн утга санааг улам бүр ойлгож ирсэн бил ээ. Хүүгийнхээ бичсэн юмыг уншихад түүнд сонин санагдсан ба нарийвчлан унших тутам сонирхол нь улам өрнөжээ. Богатенков өөрөө мэдэлгүй Фёдоровка руу, Николайн тодорхойлон бичиж байгаа бөгөөд тухайн үед хоёр зуугаад айлтай байснаа одоо дөнгөж наян айлтай болсон оросын тэр нэг тосгонд шилжин очих шиг болжээ. Хэдэн айлыг нударган баян гэж хөрөнгийг нь хураасан бэ гэсэн тоо, мөнгө хөрөнгө хураалт яаж явагдсан тухай буюу өөрийн нь мэддэг, нэгэн үед харж, амсаж өнгөрүүлсэн юмны тухай уншсан боловч одоо хүүгийн нь тоочин бичсэн энэ юм сэжиг төрмөөр хачин санагджээ. 

	Богатенковын уншсан зүйл гэвэл:

	«Фёдоровкийн байшингууд нэг нэгээсээ хол байрласан юм уу гэмээр байдаг. Гэвч хэргийн учир тариачин хүний тавиун чанарт буюу газар шороо элбэгтэй юм уу, аль болохоор ихийг олж авах гэсэн шуналд нь байгаа юм биш ээ. Ууган оршин суугчдын ярих нь эрт нэгэн цагт тосгоны байдал ондоо байсан бөгөөд байшингууд шигүү байрлаж хоёр мод газар үргэлжлэн одоо гүехэн болоод зэгс ургачихсан хоолой хүрдэг байжээ. Байшин байсан газарт одоо сагсгар халгай, шарилж урган харлаж харагдана. Дашрамд нь хэлэхэд энэ өвс, хуучин балгас дээр хачин өндөр ургадаг юм байна. 

	Тосгон хэзээ, яаж хоосрон, газраа мэддэг жинхэнэ тариачин хүн түүнээс гарч явсан бэ?

	Зургаан байшинд 1905 онд японы дайны үед банз бариад хаджээ. Тэжээгчид ясаа Манжуур нутагт тавьсан, авгай хүүхдүүд нь гачигдал зовлон учран хүүдийг бариад Орос орны замаар тэнэсэн бил ээ. Дэлхийн нэгдүгээр дайны үед бүр ч олон байшин хадагдаж дахиад л бэлэвсэн авгай, өнчин хүүхдүүд гарч иржээ. Дараа нь Колчакийн довтолгоо эхэлж тариачдын байшин дахиад л шатаж эхэллээ. Энэ бүхэн түүх мөн боловч миний суудаг айлын өвгөн Минаев ингэж хэлж байна:

	— Хэрэгтэй болбол ард түмэн бид олноороо газар орноо хамгаалж байна. Харин хэрэггүй болбол хүмүүсийг сүйтгээд яах вэ?

	— Энэ чинь хэзээ хэрэггүй болдог юм бэ? гэж би асуулаа. 

	— Эзэн хүмүүсийг хөөж тараахад тэр. Миний өвөг эцгийг ч гэсэн аваад үз л дээ. Тэр маань хоёр зуугаад десятин газартай ч гэсэн амжуулдаг байсан юм. Тэгээд жилээс жилд Белодворьегийн яармагт чарга чаргаар ачаа аваачдаг байлаа. Зарц барлагтай байсан, тэгэхдээ хоол, дээл, гутлыг нь өгч бүрэн тэжээж байсан юм. Түүнийг нударган баян гээд хамаг юмыг нь хурааж аваад бүгдийг нь устгаж орхисон байна. Хойтон жил болоход морь нь ч муудаж, тоног хэрэгсэл нь ч урагдсан боловч буруутай хүн байдаггүй. Энэ бүхэн миний нүдэн дээр болсон юм шүү. Гол нь хүнийг, аж ахуйч хүнийг нь сүйтгэсэн юм. Тэр чинь орос нутагтаа байгаа мөртөө герман юм уу ямар? «Миний гарт аж ахуй өгч бариул, тэгээд хамтрал гэж нэрлэнэ үү, юу гэнэ вэ, миний удирдлагын дор л байвал би талх тариа овоолоод өгнө, харин надад гар битгий хүрээрэй гэж тэр хэлдэг байсан юм шүү» гэснийг уншлаа. 

	Богатенковын том, хүчтэй хуруугаар сөхөж буй хуудаснууд шаржигнасаар байлаа. Тэр гар бичмэл рүү тонгойн чимээгүй суух бөгөөд царай нь чийдэнгийн бүдэг цайвгар гэрэлд хөдөлгөөнгүй юм шиг харагдана. Гэвч анхааралтай уншиж, уншсанаа эргэцүүлэн бодох тусам сэтгэл нь улам түгшжээ. Сэтгэлийн энэ түгшүүр хурандаа Потаповын хүлээлгийн өрөөнд хүлээж суухад төрсөн түгшүүрээс ондоо юм. Энэ бол өөрийнхөө хувийн сайн сайхан буюу зовлон зүдүүрийг ухамсарласнаас үүссэн биш, харин Николай болоод бичсэн зохиолын нь тухай бодсон бодлын нь тусгал байлаа. «Энэ чинь ямар түүх юм бэ? Хамаг юм тийм байсан гэж үү дээ? Тэр чинь талх тариаг овоолох байсан гэнээ, гэвч өөртөө, өөрийнхөө агуулахдаа л овоолох байсан. Хэлж байгааг нь: герман юм уу ямар? гэнэ шүү. Сайн ажиглаж харвал германаас ч дор байж магадгүй. Юу болж байсан бэ гэвэл...»

	Нартай хүйтэн байлаа. Шөнө, өнгөрсөн өдрийн туж орсон цас шинэхэн байдалтай сагсайж хамаг юмыг цав цагаан, гялалзсан зөөлхөн бүтээлэг шиг хучсан тул байшин, халуун усны газар, ойн зүг дугуйран зурайсан зам руу, мөн замд дайралдсан бөгөөд заавал хармаар санагдсан юм бүхэн рүү нүдээ онийлголгүй харах нөхцөлгүй байлаа. Цонхоо хүртэл хунгар цасанд умбаж, хоёр дахин хүнд болчихсон сүрлэн дээвэр нь бас цонх хүртэл доошоо унжсан байшингууд бүр намхан, жижигхэн харагдаад галласан пийшингийн утаа яндан дээр хөх багана мэт хөөрч тотго, хаалга, шатны бариул дээрх цан сүүдэрт хөх наранд гялтганасан ягаан өнгөтэй харагдана. Хаалганы татуурга ч мөс болж худгийн хашлаганы хажууд цалгиж асгасан ус хөлдөөд шинэхэн халиа тогтон, цасан дээр хар судал шиг харагддаг шургааган хашаа мөсөөр хучаастай гол руу үргэлжлэх ба чарганд хөллөсөн морьд цантан саглайж бууралтан харагдаад сахал нь цантсан эрчүүд, алчуур боосон авгай нар Лебедевийн байшингийн дэргэд цугларчээ. Тээрмийн эзэн Лебедев Тихон (энэ хүний хөрөнгийг хураагаад цуглааны шийдвэрээр байшингаас нь гаргаж байв) эргүүлгэн цагаан захтай нэхий хүрмээ нөмрөөд уур нь багтаж ядан зогсож байсан ба (цуглааны даалгавраар түүнийг байшингаас нь гаргаж байгаа) Никанор Фомин болоод тосгоны таньдаг бас арваад хүн, мөн Богатенков өөрөө буюу Емелька Богатый гэгч жаал хүү хашааны дэргэд цасан дээр зогсож Лебедевийн хашаан дотор, байшингийн нь довжоон дээр болж байгаа хэрэг явдлыг ажиглаж байлаа... «Тэгэхэд би хэдэн настай байгаа вэ дээ? Арван гуравтай юу, арван дөрөвтэй юу? Тийм ээ, тэгэхэд би арван гурван настай байжээ, тэгээд Василисагийн байшинтай залгаа хашааны дэргэд зогсож байсан юм. Лебедев анхандаа ямар сүрхий биеэ барьж байв аа!» гэж Богатенков бодов. Тосгоны өнгөрсөн үеийн амьдралаас юуг ч, хүний царай, хэлсэн үг, тэр өдөр яригдсан яриа, одоо ч гэсэн гэнэ, инээдтэй гэж бодогдохгүй байгаа хүүхэд ахуйн бодол санаагаа ч гэсэн мартаагүйдээ гайхаж байлаа. Лебедев хормой дороосоо гар буу гаргаж ирэхэд нэхий дээлийг нь хуу татан хаяж гарыг нь мушгин хүлж пин рүү аваачиж хийгээд дараа нь Лебедевийн авдар, халуун тогоонуудыг довжоон дээр гаргаж юмыг нь нааш цааш болгон бүртгэж чарга дээр овоолж ачсаныг Богатенков харж байжээ. «Тэр чинь Фоминыг буудчих байсан шүү, олон хүнийг алах байсан юм, гэвч тэгүүлсэнгүй, хүлж амжсан юм. Уур, хэрцгий зан хэчнээн их байв аа!» гэж Богатенков бодоод Тихон Лебедевийн царайг дахин төсөөллөө. «Тийм хүнийг дуранд нь тавивал талх тариа мөн ч овоолно байх даа». Орой эргэж ирээд хашаандаа орж байшингийнхаа намхан үүд, цантчихаад гаднаас дотогшоо ч дотроос гадагшаа ч юу ч харагдахаа больсон цонх, үнээний пин, түүн дээрх бухал өвс, тэрүүхэнд хашаан дотор үнээний пингийн дэргэд овоолоостой хөлдчихөөд ялзраагүй аргалыг санасан бөгөөд энэ бүхэн нь тэр үеийнхтэй адил одоо нүдэнд харагдаж ядуу амьдрал нь үзэгдэн тэр өвлийн өдрүүдэд үзэн яддаг байсан шигээ одоо өчнөөн жилийн дараа Лебедевийг үзэн ядах сэтгэл дахин төрсөн бил ээ. «Үнээний пин дээрх тэр өвсний төлөө би Тихоны тээрэм дээр бараг бүтэн зун ажил хийсэн юм даг» гэж Богатенков бодоод энэ үг нь эртний багын дуртгалыг тасалсангүй, харин улам хүчтэй болголоо. Түүнийг эргэлдэж буй тээрмийн чулууны дэргэд шөнө туж суулгаж ганц мөч зүүрмэглэх ч боломж өгөхгүй байж бил ээ. Нялуун үнэртэй бүлээхэн цагаан гурил хутгуур луу бөөн бөөнөөрөө орж шанагатай будаа, мултарч байгаа зэс гинж шиг зогсоо зайгүй асгаран тээрмийн муу модон байшин дотор тээрмийн чулуу жигдхэн хүнгэнэн дуугарч байдаг сан. Энэ бүхэн, тээрмийн дотоод байдал, зарц тээрэмчин Василий ах, ташуур бариад будаатай уут, гурилын хүнгэрцгийн хооронд алхаж яваа эзэн Тихон нүдэнд нь харагдана. Василий ах ховил засаж байгаад халтирч усанд татагдан тээрмийн дугуйн дор ороод бэртэхэд Тихон «Чадахгүй юм бол хийхгүй л байна биз, муу мангуу!» гэж л хэлсэн бөгөөд маргааш нь Василий ахыг оршуулаад ирэхэд Василийн эхнэр, уйлалдсан туранхай хоёр хүүхдийг тээрмээс зайл гэж хөөсөн юм. Тэр муу өрөөнд нь сая хөлсөлж авсан зарцыг суулгах хэрэгтэй болсон тул Тихон тэдний эд юмыг нь хашаанд гарган шидэж «Зайл! Зайл!» гэж байсныг Богатенков сайн санадаг бил ээ. Зовлонд нэрвэгдэн уйлж «Энэ хоёртойгоо би хайчих юм бил ээ, бурхан минь! Өөдгүй хүн бэ! Өрөвдөх сэтгэл чамд алга, өөдгүй амьтан!» гэж үглэсэн тэр эмэгтэй, гадаа гаргаад хаячихсан юмныхаа дэргэд бүлтгэнэж хөтлөлцөн хавчганаж нам гүм зогсож байгаа эрэгтэй, эмэгтэй хоёр хүүхэд санаанаас нь гарахгүй нүдэнд нь харагдаад байлаа. «Тэд нар яасан бил ээ? А, тийм, тэд нар явсан, хэн нэг хүн тэргэн дээр суулгаад аваад явсан» гэж Богатенков үргэлжлүүлэн бодож өөрийнхөө амьдрал, мөн хүнд өвчин тусаад тэр өвөл хамаг бие нь хавдан цайчхаад пийшин дээрээс буулгүй хэвтэж байгаад хавар нь нас нөгчсөн бөгөөд саахалт тосгоноос боодолтой өвс барьж ирээд бөөн цөцгийн тос боогоод явдаг эмгэн ч тус болоогүй эцгээ улам бүр тодхон төсөөллөө. Эхлээд хамтралд элсэж орхиод дараа нь үнээг нь нийтийн малд нийлүүлэхээр хашаанаас нь авч явахад бархирч байсан дуу цөөнтэй, туранхай ээжээ, бас Дашаг (тэгэхэд тэр долоон настай байсан юм), байшинд юу ямархуу янзтай тавиастай байсныг төсөөлжээ. Тэр байшингаасаа Богатенков хожим нь Смоленск руу, дараа нь Москва руу сургуульд явсан, тэндээс Даша дөчин нэгэн онд фронт руу сувилагчаар явсан (байшинг германчууд түймэрдэж, эх нь эзлэгдсэн анхны өвөл нас барсан) бил ээ. Гучин нэгэн онд тосгонд болж байсан үйл явдал чухал хэрэгтэй, шударга зүйл байсан юм гэж хэзээд боддог бодлоо батлах гэж энэ бүхнийг төсөөлжээ. «Тариачидтай буруу харьцаж тариачны сэтгэлийг ойлгоогүй» гэж Николайн бичсэн зүйлээс олж уншсан үгийг дахин давтав. «Тийм гэж үү? Тариачидтай буруу харьцсан гэж үү дээ?» Тэгээд өөрийнхөө байшинг Лебедевийн таван ханатай байшинтай, муу үнээгээ Лебедевийн сайн угсааны зургаан үнээтэй, монгол маягийн саглагар дэлтэй морио Лебедевийн адуутай зүйрлүүлж бодлоо. Ганцхан Лебедевийн ч биш тэр өвөл, хавар Доод Рыковкад хөрөнгөө хураалгасан бүх улсыг, тэдний байшин, хашаа, үнээ адууг төсөөлөн нударган баячууд галаа түлж чадахгүй, тосгоноос яваг гээд өөртэйгөө адил багачуудтай цуг тэдний янданг бөглөх гэж гүйдэг байснаа санав. Яндан бөглөхөөр яагаад явах болсноо одоо санадаггүй боловч гудамжинд гал түлээд тогоон дотор ус халааж шавар зуурч байсан, өөрөө сүрлэн дээвэр дээр гарчхаад тэндээсээ «Наашаа өгөөрэй» гэж хашхирч байснаа, хөрөнгөө хураалгаж тосгоноос цөлөгдсөн эрчүүдийн эхнэрүүд байшингаасаа гарч ирээд «Яаж байгаа нь энэ вэ, та минь!» гэж хашхирч байсныг тодхон санадаг юм. 

	«Аа, одоо «та минь» гэдэг бол оо вий!»

	Байранд нам гүм байлаа. Богатенков гар бичмэл рүү тонгойн, уншиж амжаагүй хуудаснуудыг тариачны шөрмөслөг өргөн гараараа даран таглаж ширээний ард суусаар байлаа. Ингээд хагас цаг суусан уу, бүтэн цаг суусан уу гэдгээ мэдсэнгүй. Тосгонд өнгөрүүлсэн амьдрал хүүгийн нь бичсэн зүйлээс болж санаанд нь орж нүдэнд нь дараалан үзэгдсэн бөгөөд тэр бичсэн зүйлийг нь одоо эсэргүүцэх шиг болсон ба өөрийнхөө ажил явдлыг цагаатгах гээгүй (Энэ нь түүнд огт хэрэггүй юм) боловч түүний хэзээ нэгэн цагт хийсэн юм, бодсон бодол, амьдарсан амьдрал нь хүнд сайн сайхан, аз жаргалыг хүсэх ганц хүслэнгээр жолоодогдож байсан нь илхэн байлаа. Сайн муу гэгч юу вэ гэдгийг зөв ойлгож байна уу, үгүй юу гэсэн асуулт түүний өмнө тулгарч байгаагүй юм. Тихон Лебедев бол муу хүн гэдгийг Богатенков сайн мэдэж байсан юм. Яагаад гэвэл хэдэн арван хүний амь нас түүнээс шалтгаалдаг бөгөөд тэр амь насыг нь дураараа захирч (Василий ахын бэлэвсэн гэргийг сүйдэлсэн шиг) байсан тул төрөлх Доод Рыковка тосгонд нь тариачид болоод өөрөө энэ муу юмыг үндсээр нь устгаж байх үед Богатенковт өрөвдөх сэтгэл өчүүхэн ч төрөөгүй юм. «Дэлхий дээр муу юм байх ёсгүй, энэ талаар хоёр өөр санаа байж болохгүй» гэж Богатенков өөрөө өөртөө хэлдэг байжээ. 

	Тэгээд гар бичмэлийг дахиад уншиж эхэлтэл Николай хүрч ирэв. 

	
IX

	— Яамай даа гэж Богатенков Николайд үүд онгойлгож өгөнгүүт хэлэв. Энэ үгээ зөөлөн, халуун дотно хэлсэн бөгөөд одоо Николайд юм уу, Дашад ч юм уу, ямар нэгэн ондоо танихгүй хүнд ч гэсэн ингэж хэлэх байжээ. Богатенков өөрөө ондоо болсон шиг санагдсан ба бүх юманд (энэ мөчид бол гол нь хүүдээ) ийнхүү шинэ маягаар хандах болсон явдал түүний хүсэл зоригоос гадуур, аяндаа ч юм уу гэмээр гарч ирсэн бил ээ. Сэтгэл санаа нь ийм байдалтай болоод байгаа хэдий боловч гадна талдаа хэзээнийхээ зангаар яарахгүй тайван байдалтай тул Николайг урдаа оруулаад үүдээ яаралгүй хаасныхаа дараа сая түүн рүү эргэж харлаа. 

	— Та уучлаарай намайг, аав аа, би согтуу байна. Уучихсан, уучихсан, тэгээд л тэр гэж Николай хэллээ. 

	— Зүгээр, зүгээр гэж Богатенков хэлээд «Ингэх л дутаа юу даа!» гэж дотроо бодон Николайг сугадан авч хооллох өрөөнд оруулж хүрмийг нь авч зангиаг нь тайлж эхлэв. 

	— Даша эгч хаана байна?

	— Хоол идэх үү гэж Богатенков асуултад нь хариулалгүй энэ асуултыг нь сонсоогүй юм шиг асуув. 

	— Үгүй. 

	— Тэгвэл унт. 

	— Унтвал ч унтъя гээд Николай эцгийгээ зөөлөн вандан дээр хөнжил дэвсгэр дэлгэх зуур толгойгоо гудайлган нүдээ аньж сандал дээр суусаар байв. «Бэлэн болсон» гэж эцэг нь хэлэнгүүт Николай сэрэх шиг болж нуруугаа цэхлэн хөлчүүрэн онийсон нүдээрээ чанх урагшаагаа ширтэн, — Лаврушин чинь шинжгүй хүн юм, би энэ тухай түүнд хэлчихсэн. «Ард түмний сэтгэл санаа гэдэг чинь хөлс, хөлийн ороолт хоёрын үнэр» гэнэ шүү. А? Өөдгүй золиг гэж намуун дуугаар аажуухан ярилаа. 

	— За, хувцсаа тайл. 

	— Даша хаа байгаа юм бэ?

	— Хэвт. Даша унтаж байгаа. 

	Богатенков, Николайн хувцсыг тайлалцаж орон дээр нь хэвтүүлэв. 

	Николай орондоо орчихсон хойно:

	— «Ард түмний сэтгэл санаа...» гэнэ ээ. Мөн шинжгүй хүн шүү! гэж нөгөө үгээ давтав. 

	Богатенков гэрэл унтраагаад тасалгаа руугаа очив. 

	Түүний урам нь хугарч гутрангуй байлаа. 

	«Бид нар өөрсдөө бэрхшээл бий болгож дараа нь түүнийгээ нээж мэдээд яаж түргэхэн давж туулах бил ээ гэж үйлээ үзэх юм. Гэтэл тийм бэрхшээл бий болгохгүй, бүх юмыг дорхноо нь зохих ёсоор хийхэд яана даа. Бид үнэнийг олох гэж самгардах юм, гэтэл үнэн гэдэг чинь энгийн зүйл юм, сохор хүн л үүнийг олж харахгүй байх. Үнэн бол амьдралыг зөв ойлгох, хүмүүсийг зөв ойлгоход оршино. Сайн юм, муу юм гэж байдаг юм. Сайны эзэн, Тихон мэт муугийн эзэн гэж байдаг учраас л сайн муу юм байдаг бөгөөд энэ бол миний хувьд тодорхой» гэж Богатенков сэтгэлийг нь хэзээд тайвшруулдаг хэрсүү зангаараа даацтай яаралгүй бодохдоо нотолгоо нь зөв, итгэлтэй санагдахын хамт үүнийг жишээ нь Николай яагаад ойлгодоггүй юм бэ гэж бүүр ч их гайхав. 

	Богатенковын бие алжааж үүнийгээ өөрөө мэдэж байсан боловч одоо тэртэй тэргүй нойр хүрэхгүй нь, харанхуйд хэвтэж байхад бичгийн ширээний ард сууснаас илүү зовлонтой байх болно гэдэг нь илхэн тул ороо зассан ч үгүй, хэвтсэн ч үгүй. «Миний хувьд энэ бүхэн тодорхой байна» гэж үргэлжлүүлэн бодохын хамт энэ ч тэр, үүнээс өмнө өөрийнхөө тухай, Дашагийн тухай, Николай болоод түүний гар бичмэлийн тухай бодсон зүйл ч тэр, амьдрал шинэ маягаар, тодронгуй мэдэгдэх болж сэтгэл нь одоо ч гэсэн догдолсоор байгаа явдал ч тэр элдэв үзэгдлийн бүхий л мөн чанарыг түүнд тайлбарлаж өгч чадахгүй, тэгэх тусмаа амьдралд ямар нэг юмыг хувиргаж чадахгүй гэдэг нь ойлгомжтой байжээ. «Хамаг юм нарийн төвөгтэй гэж нэг мөчийн дараа дахин бодлоо. — Хурандаа Потапов ч тэр, эсвэл хошууч Теплов... эсвэл Дашад болоод бүх амьдралд хандаж байгаа миний байдал...»

	Ер нь Богатенков шөнө утас дуугарч дуудахад дургүй атал түүний бүх бодлыг тасалж дуугарсан утасны харилцуурыг баяртайгаар яаран авч өндөр дуугаар:

	— За, сонсож байна гэж аятайхан дуугарав. 

	
X

	Егор тэр орой Шурад хэлэх гэсэн бөгөөд хэлэхэд бэлэн байсан зүйлээ хэлэлгүй өнгөрсөн бил ээ. Ингэж шийдэмгий биш зан гаргасандаа гутран ууртай, дуу цөөнтэй байснаар барахгүй өчигдрийнхтэйгөө адил албан тасалгаанаасаа бараг гараагүй боловч дуусгах шахсан «үнэртний хэргийг» шүүх ажил нь энэ өдөр урагш муутай явж байв. Үнэндээ «доктор тэжэ» Сивириныг баривчлах баримтыг л зөвхөн бэлтгээд түүнийгээ авч хотын прокурорын газарт өөрөө очиж зөвшөөрөл авахаар шийдсэн юм санж. 

	«Яагаад би Шурад хэлж чадахгүй байгаа юм бэ? Үгүй, ингэж болохгүй, шийдэх хэрэгтэй» гэж Егор хотын прокурорын газарт ойртон очиж явах зуураа бодов. Энэ өглөө, (түрүү түрүүнийхтэй нэгэн адил) дорно зүгт тэнгэр үл мэдэг хөхрөн цайж эхлээд харанхуй хэвээрээ байхад Шурад баяртай гэчхээд гэрээс нь гарснаа санажээ. Бас үүдийг нь болгоомжтойхон хаачхаад чимээ гаргахгүйг хичээн шатан дээгүүр өлмийгөөрөө гишгэн дөрөвдүгээр давхраас буусныгаа санаад эвгүйрхжээ. Егор зол жаргалтай байснаас гадна түүнийгээ ухамсарлан мэдэвч сэтгэлд нь төдийлөн тодорхой биш ч түгшүүр төрж тэр түгшүүр нь түүний санаа зорилго үндэс суурьтайгаас болсон ба зайлшгүй төрөх ёстой боловч сэтгэлийг зовоосон, бэрхтэй, шаналгаатай байлаа. Хотын прокурорын газарт бүр орж цахилгаан шат руу очихдоо Шураг давчуу хүрэн бошинзтойгоор, нүдний нь харц өөрт нь тун таалагдсан ер бусын байдалтайгаар төсөөлөн хүүхнийг дотроо дахин шагшин гайхаж «Юу намайг барьж саатуулаад байна вэ? Өнөөдөр заавал хэлнэ, ганц ч өдөр хойшлуулахгүй» гэж бодов. 

	— Егор гэх танил дуу ард нь сонсогдсонд эргэж харвал Лаврушин түүн рүү ирж явав. Лаврушин хүрч ирэн Егорт гараа өгөөд:

	— Игорь Матвеевичтай уулзах нь уу? гэж хотын прокурор Нефёдовыг нэр овгоор нь хэлж (үүнийг одоо Егороос ондоо хэн ч сонсоогүй боловч Лаврушинд чухал хэрэгтэй, дадаж заншсан ёсоор нь тун хүндэтгэсэн, эелдэг янзтай дуулдах ёстой байжээ), бас л хэн нэг хүнд зөвшөөрөл авах нь уу? гэж асуув. 

	— Харамсалтай нь тийм ээ гэж Егор хариулаад гараа өөрөө мэдэлгүй өгч мэндчилэв. 

	— Яагаад «харамсалтай» байдаг бил ээ? Нийгмийн хаягдал хаяанд хол байх хэрэгтэй шүү дээ гэж Лаврушин хэлээд урьд Егороос дандаа нуудаг байснаа одоо нуух хэрэггүй гэж үзээд нуухаа больсон онцгой хангалуун царай гарган Егор луу харав. 

	— Чи ч засаршгүй хүн дээ. 

	— За боль доо, тоглоом ойлгох хэрэгтэй. Элдэв гэмт хэрэгт шийдэмгий хатуу арга хэмжээ авбал эцсийн эцэст хүссэн үр дүнд хүргэж чадна гэж үздэг тийм хүмүүсийн тоонд би бас ордог юм шүү. Ний нуугүй ярихад бид ертөнц дээр урьд үзэгдээгүй эвлэрэнгүй үзэлтнүүд юмаа. Егор минь. Гэтэл эвлэрэнгүй зан бол гэмт хэрэг эрчимтэй өсөж хөгжих сайхан хөрс шороо. тэжээлт орчин нь байгаа юм. Би чамтай хэзээд санаа нэгтэй байсан. Чи яав, мартсан гэж үү? Би чамаас л илүү туйлын байр суурин дээр зогсдог хүн. Тэгээд ч амьдрал үүний минь зөв гэдгийг бүрэн үзүүлж байна гэж Лаврушин Егорт нэг биш удаа ярьсан юмаа давтсан боловч сонирхолтой шинэ санаагаа хуваалцаж байгаа юм шиг янзтай ярьснаас гадна дууны өнгө, нүдний харц, биеэ үл мэдэг тонгойлгон, гараа намуухан хөдөлгөх хөдөлгөөнөөрөө энэ яриа бол хоёр хүний хоорондын юм, ингэж байгаа нь санамсаргүй хэрэг биш, Егор үүнийг ойлгох хэрэгтэй гэсэн санааг онцолж байв. 

	Харин Егор бол Лаврушины яриаг чагнаж зогсохдоо Лаврушиныг нэг талаар их сургуулийн хуучин найз нөхөр, нөгөө талаар ойлгох нөхцөлгүй, тайлагдамгүй, эвгүй хүн юм гэсэн хоёрдмол сэтгэгдэлтэй байжээ. Лаврушины өчигдрийн үгийг санаад «Эд нар бүгдээрээ хулгайч, луйварчин...», «Бүгдээрээ ч байж магадгүй, бүгдээрээ биш ч байж магадгүй» гэж бодов. Лаврушинтай шинэ байранд уулзсаныгаа эхнээс нь адаг хүртэл: яаж орсон, Николайн өөдөөс яаж харж суусныг санасан бөгөөд одоо дотроо, дэмий эр гэж дахин нэрлэсэн тэр Николайтай ярилцсан нь («Түүхийн» гэж хэлсэн гээч), ардаа оноотой хүрэм нь Егорын нүдэнд тэр даруй харагдах шиг болоход Лаврушинаас түргэхэн салах сан гэсэн ганцхан л хүсэл өчигдрийнхтэй адил төрсөн бил ээ. «Ипатин өвгөн зүгээр үхэж орхиогүй, үгүй, үгүй, зүгээр юм гэж байхгүй гэж Егор өчигдрийн яриаг үргэлжлүүлж байна уу гэмээр бодох зуураа Лаврушиныг ажиглан харж, яриаг нь чагнаж ялангуяа тодорч ирсэн халзныг нь онцгой анхаарлаа. Тэр халзан нь гялгар цагаан өнгөтэй тул эрт эрдэм ухаантай болж тэгж эрт эрдэмтэй болсноосоо залхаж ядарсан шинж царайнд нь харагдана. Энэ нь Лаврушиныг танихгүй хүнд сүртэй, буянтай юм шиг санагдах. Егорын хувьд бол энэ гялгар цагаан халзан нь аль нэг хүн гавьяагаар олж аваагүй одонг энгэртээ зүүчихсэн юм шиг л харагдаж байв. — Лаврушинг бүр их сургуульд сурч байхад тэр халзан тодорч ирсэн юм даг. Тийм ээ, бүр тэгэхэд байснаар барахгүй энэ ядарсан байр, эрдэм мэдлэгтэй юм шиг шинж ч бас байсан юм». Егор Лаврушины яриаг чагнаж царайг нь ажиглан харна. Лаврушин өөртөө болоод яриаг нь хүн зөв ойлгож байна гэдэгт итгэлтэй яаралгүй тайван ярьж байв. Ингэж цахилгаан шатан дотор ч ярьсаар яваад зургаадугаар давхарт хүрч шатнаас гарсан хойноо нэг мөч хэртэй ярилаа:

	— Онол нэг хэрэг, практик бол өөр хэрэг. Онолд бүх юм бодогдсон, зөв зүйтэй байдаг. Практикт бол байж боломгүй гэнэтийн зүйл, хазайлт өчнөөн байдаг болохоор өөрийн хатуу үзэл бодолгүй бол ажиллах нөхцөл байхгүй. Би энэ хэрэг явдлыг ингэж үздэг юм. Шударга хүн хэзээ ч шударгаараа үлдэнэ, харин хэн хүн гэмтэй бол түүнд хатуулах ганц л арга хэмжээ бий. Чи ойлгож байгаа биз дээ. Ингэхлээр «Нийгмийн хаягдал хаяанд хол байх ёстой» гэж чиний хэлдэг зөв. — За тэгээд Игорь Матвеевич дээр орох нь уу? Би тасалгаа руугаа явлаа, амжилт хүсье. Лаврушины инээмсэглэсэн царайнд сэтгэл хангалуун байдал дахин тодорлоо. 

	— Чи Ипатины хэргийг надад үзүүлнэ гэж өчигдөр амласан шүү дээ гэж Егор сануулав. 

	— Дуртайяа үзүүлнэ. Завтай болонгуутаа очоорой, зүүн талд арван хоёрдох өрөө, үгүй чи мэднэ шүү дээ. 

	 

	 

	Прокурор тасалгаандаа байгаагүй учир Егор авчирсан бичиг баримтаа хүлээлгийн өрөөнд орхиод хонгилд гарч тэр дороо Лаврушин руу явав. 

	— Ганцаараа байна уу? гэж үүдийг нь онгойлгож босго алхангуутаа асуув. 

	— Ганцаараа байна, ор. 

	Лаврушин юм бичиж байсан болохоор өрөөнд орж ирсэн Егор өөд харсангүй. Гэвч ажлаа дуусгаж бичсэн юмаа ширээн дээр тавьчхаад толгой өндийлгөн:

	— Ийм хурдан уу! гэж гайхсан янзтай хөгжилтэйеэ хэллээ. 

	— Прокурор алга. 

	— Игорь Матвеич байхгүй юү! Тийм бий. Зүгээр. цагийн өмнө, хойно нь яах вэ... Үгүй, чи ням гарагт хөл бөмбөг очиж үзэх үү? Цом булаалдах тоглолт болно, баруун индэрт аятайхан суудал олж чадна шүү. Тэгэх үү? гэж Лаврушин дадсан зангаараа яриаг гэв гэнэт амархан өөрчлөн Егороос асуув. 

	— Одоохондоо шийдээгүй байна. Чи надад... 

	— Аа, Ипатины хэрэг үү? Үүнд чи бүр автагджээ дээ гэж Лаврушин үргэлжлүүлэн яриад босож ширээний цаанаас гарч ирэв. — Нэг мөч хүлээхээс өөр аргагүй. Би тэрийг чинь тушаачихсан юм. Архивд явуулчхаагүй байвал одоохон аваад ирье. Энэ хэргийг адал явдлын биш, сэтгэл зүйн роман шиг зөвхөн сонирхож сөхөж болох юм. 

	Лаврушин инээмсэглэлээ. Тэр, өөрийнхөө байр байдал, төлөв даруу дуу, өөрөө зонхилж ярих шиг санагдсан ярианыхаа бүх явцад болоод Егорт төрүүлсэн сэтгэлдээ тааламжтай байжээ. Егорын сэтгэл догдлонгуй байгааг харж Егор түүний амжилтад атаархаж байна (үнэндээ бол өөрт нь дутаад байдаг дотоод хүч Егорт байгааг ухааран түүнд үргэлж атаархдаг байжээ) гэж тэр догдлонгуй байдлыг нь өөрийнхөөрөө тайлбарлажээ. Егор түүний албан тасалгаа, бичгийн шинэ ширээ, шинэ зөөлөн вандан, бичиг хэрэг хийх шинэ шүүгээг (прокурорын газрын бүх тавилыг саяхан сольсон боловч Егор бусад тасалгаанд орж үзээгүй, зөвхөн Лаврушины албан тасалгааг л харжээ) тойруулан ажигласан нь Лаврушинд мөн аятайхан санагджээ. Тэгээд Егор луу харвал эвгүйрхэж зовсон шинж түүний царайнд тодроход баярлаж:

	— Чи энд, миний өрөөнд сууж бай. Намайг бодоход, архив руу явуулаагүй байх гэв. 

	«Энэ маань нээрэн авчрах нь уу даа яасан хөгжүүн, яасан сэргэлэн байх юм, яагаад би Ипатины хэргийг сонирхсоныг ойлгохгүй байна гэж үү дээ? Өвгөн өвчнөөс юм уу хөгширснөөс болж үхсэн биш, анхааран халамжлаагүй, хайхраагүйгээс («Аа, эд бүгдээрээ...») үхсэн бол яах вэ? Тэр хүн өнгөрсөн үед ямар ч байлаа гэсэн энэ нь одоо юуг ч цагаатгаж чадахгүй шүү дээ гэж Егор ганцаараа үлдэнгүүтээ бодов. Лаврушин саяхан түүнтэй их итгэлтэй ярьж, харьцаж байсан нь жигтэй, гайхалтай санагджээ. — Хуурамч дүр үзүүлж, тоглож байна уу?» Лаврушин тэгж чадах хүн гэдгийг мэддэг тул бас ингэж бодов. 

	Лаврушин удсан ч үгүй эргэж ирэв. Ипатины хэрэг гэж зузаанаас зузаан хавтас барьсаар намуухан алхлан орж ирээд ширээний дэргэд очиж хавтастай хэргийг Егорын өмнө тавиад:

	— Чи азтай юм, тушаачхаагүй байна шүү. Мундаг боть байгаа биз, аа?

	— Тийм ээ, сүрхий юм байна. 

	— Роман гэсэн үг. Наана чинь байхгүй юм үгүй шүү. Олзлогдсон, лагерьд хоригдсон, хөрөнгөө хураалгасан гээд л арван хүний амьдралд хүрэлцээтэй юм бий гээд Лаврушин мөн л сэтгэл хангалуун янзтай инээмсэглэн, — Гарамгай суут хүмүүсийн амьдрал элдэв ер бусын үйл явдлаар дандаа дүүрэн байдаг юм. Энэ ч ойлгомжтой зүйл. Харин эд нар гээд Егорын нээж дэлгээд байсан Ипатины хэрэг рүү дохин, — Энэ хөөрхий эрчүүд амьдралдаа өчнөөн юм үйлдэж амждаг нь ухаанд багтмааргүй юм. Чи үүнд гайхахгүй байна уу? Би бол гайхаж байна. Чи бид хоёр удахгүй гуч хүрэх нь, гэтэл бидний амьдралд ямар гарамгай үйл явдал болсон бил ээ? Ямар ч юм болоогүй. Ямар юм болохоор байна вэ? Бас л ямар ч юм болохооргүй байна. Үгүй, энэ бүхэн надад гайхалтай санагдах юм, Егор минь. Ийм элдэв хэрэг явдал хүний ахуй амьдралын хэв хэмжээнээс гажиж байгаа зүйл. Зарим гажилт нь суут ухаан өөд чиглэсэн эрхэм дээд чанартай бол зарим нь тийм нь зуу дахин илүү, гэмт хэрэг рүү чиглэсэн бузар булай байдаг юм. Тэгээд наад Ипатин чинь яг л тийм нийтлэг эд дээ гэж Лаврушин анхныхаа үгийг дуугарсантайгаа адил яаралгүй дүгнэж хэллээ. Одоо өөрийнх нь байр байдал улам тааламжтай бодогдож саяны ярьсан зүйл нь түүнд тун ноцтой санагдсан болохоор Егорт болоод өөртөө бүх юмыг эргэцүүлэн бодох бололцоо олгож байж яриагаа цааш нь үргэлжлүүлэх хэрэгтэй гэж үзжээ. Түүнчлэн түүний хэлсэн үгнээс болж төрөв үү гэж бодогдсон сэтгэгдлийг хэвээр нь удаахан байлгах сан гэж хүссэн тул «Сөхөөд үз» гэж хэлээд цонхны тийш очив. Гэвч Лаврушин цонхны дэргэд удаан зогсож чадсангүй өөрийнхөө байр байдалд онцгой хангалуун байх мөчид сэтгэл нь догдлон төвөгтэй болдог шигээ догдлоод юм яримаар санагдсан учраас Ипатины хэргийн хуудсыг сөхөн уншиж суусан Егор луу байн байн эргэж харсаар байлаа. Ёгорыг хавтас хаангуут нь яриагаа эхлэхээр бэлтгэн «Амьдралын хэв хэмжээ гэж бий, гажилт гэж бас бий, гажилтын хэмжүүр бол суут ухааны хэмжүүр эсвэл гэмт хэргийн хэмжүүр мөн. Суут ухааныг хөхүүлэн дэмжих, гэмт хэргийг тас цохих явдал нийгмийн гол зорилго юм. Хуульчид бидэнд хоёрдох зорилго тас цохих ажил оногдсон тул энэ хүрээндээ бид зоригтой, шийдэмгий, ширүүн ажиллах ёстой». Лаврушин өөрийнхөө бодлыг Егорынхтой яв цав нийлж байгаа боловч хэрэг явдлын үнэн учрыг арай нарийн илтгэж байна гэдэгт бүрэн итгэсэн байлаа. Лаврушин гэмт хэрэг үүсэх шалтгааны тухай Егортой адилхан эргэцүүлж боддоггүй (энэ нь ондоо, жинхэнэ чармайлтыг шаардана), харин хэв хэмжээ, гажилт гэж хоёр ангид хуваагддаг явдал л гол зүйл гэдэгт зүгээр итгэсэн бөгөөд энэ тухай бодох тусам юм ярих сан гэдэг хүсэл улам хүчтэй төржээ. Тэгээд Лаврушин цонхноос холдож тасалгаа дотуур явснаа ширээний ард шинэхэн зөөлөн сандал дээрээ очиж суугаад өмнөө тавиастай хэдэн цаасыг харлаа. 

	— За ямар, сонин байна уу? гэж хэлээд дахин босож Егорын дэргэд очив. — Ипатины энэ хэрэгт нэг өвөрмөц тал бий юм шүү, наад өвгөн чинь өөрийгөө буруутай гэж ердөө хүлээж байгаагүй юм бил ээ. Гэвч буруугүйдээ тэр биш, харин бурууг нь нотлоход бэрх гэдгийг ойлгосондоо тэр. Жишээ нь тэр чинь яагаад олзлогдсон хүн бэ? Цэргээс оргоод урвагч, тэрслэгч шиг бууж өгсөн байна. Гэтэл юу гэж онцолж байна вэ гэвэл олзлогдсон гээд л гүйцээ! Санаатай тэгсэн үү, үгүй юү гэдгийг тогтооно гэдэг л манай хууль зүйн ажлын гол төвөгтэй, бэрхшээлтэй зүйл байгаа юм. Төвөгтэй нь жигтэйхэн. Гэтэл манай энэ шинжлэх ухаан, манай практик ажил юунаас ч илүү тодорхой, илэрхий чанартай байх ёстой. Гэмт хэрэг бүхэн юуны өмнө амьдралын нийтийн зөвшөөрсөн хэм хэмжээнээс хазайсан явдал мөн. Гажилтын хэмжүүр бол гэмт хэргийн хэмжүүр мөн. Энэ л хууль тогтоомжийн уг үндсэнд орших ёстой. Энэ бол зөв, тэгээд гол нь тодорхой бөгөөд энгийн зүйл. 

	Егор, Лаврушины яриаг төдийлөн анхааралтай биш дургүйхэн сонссон боловч санааны нь гол утгыг мэдэж аваад:

	— Тэр гажилтын хэмжүүрийг чинь хэн тогтоох юм, хэлээд өгөөч гэв. 

	— Хэн тогтоох тухай би яриагүй шүү дээ, 

	— Гэсэн ч хэн тогтоох юм бэ?

	— Нийгэм. 

	— Мөн, энэ чинь бүрэн тодорхой юм байна даа гэж Егор хэлээд Ипатины хэргийг дахин сөхөж эхлэв. 

	— Хамаг юмыг хэзээд нийгэм шийдэх болно. Бид үүнээс зайлах гэж хэчнээн хүсэвч хаашаа ч зайлж чадахгүй гэж Лаврушин хэлэв. 

	Хэлсэн үг нь итгэл муутайхан дуулдсаныг Лаврушин өөрөө, Егортой нэгэн адил мэдсэн боловч нэгэнт хэлчихсэн болохоор одоо буцаж болсонгүй. Тэр үгэндээ тайлбар яаралтай эрж эхэлсэн бөгөөд царай нь анхаарлаа төвлөрүүлсэн байртай байхыг Егор битгий олж хараасай гээд түүнээс холдож ард нь очиж зогсов. Гэвч хэрэгтэй, тодорхой тайлбарыг тэр дороо олж чадсангүй. Сэтгэл нь улам бүр догдолж, тайлбарыг хүчлэн эрэх тутам «нийгэм» гэдэг үг толгойд нь шаргуу эргэлдэж Егорт битүү атаархах сэтгэл урьдын адил сэргэн зовоож эхэлснийг улам тод ухаарсан бөгөөд атаархах сэтгэл нь одоо урьд урьдын адил цухалдахад хүргэв. Лаврушин толгойгоо тонгойлгосхийн Егорын бөгтийсөн нуруу руу хүрлийн харж «Чамд нийгэм таалагдахгүй байна уу, тэгвэл юу чамд таалагдах юм бэ, гэвч нийгмийн өөдөөс ямар ноцтой юм хэлж чадах юм бэ, чи?» гэв. Лаврушин нааш цааш алхаж Егорын ард дахин очиж зогсоод дууныхаа өнгийг улам анхааралтай ажиглахын хамт сэтгэл хангамжтай царай гаргаж:

	— Юм бүхний гол хэмжүүр нь миний бодоход хэзээд нийгэм байсан юм, байгаа юм, байх ч болно... гэж хэлэв. 

	— Үүнийг чинь хэн ч маргахгүй. 

	— Тэгээд чи юү гэсэн юм бэ?

	— Нийгэм хууль боловсруулдаг юм, харин түүнийг биелүүлдэг буюу бүр зөвөөр хэлбэл биелэлтийг нь хянадаг нь тус тус хүн, энэ удаа бол чи бид хоёр юм. 

	— Би бас тэгж л байна шүү дээ. 

	— Тэгвэл чиний тэр хэмжүүр чинь юу юм бэ: шугам уу, тооны машин уу, гар жигнүүр үү, хэлээд өгөөч. 

	— Чи тоглож байх юм. Би бол чухал юм ярьж байна шүү. Хүмүүсийн сэтгэл санааны нарийн бүтцийн тухай хэрэг болохоор чухам тэр сэтгэл санааны бүтцийг тодорхойлохын тулд нарийн хэмжүүр, шалгуур хэрэгтэй шүү дээ... 

	«За, гарч өглөө: нэр томьёо гаргаж ирээд л, одоо зогсоох нөхцөлгүй» гэж Егор дургүйцэн бодож Ипатины хэргийг сөхсөөр байлаа. Тэр уншиж буй зүйлийнхээ учир утгыг ойлгох гэж бүх хүчээ гаргасан боловч Лаврушины яаралгүй жигдхэн дуу мөч бүрд саад болоод байлаа. 

	— Чи яриад л байх юм, надад саад хийгээд байна шүү дээ. 

	— Гэсэн ч миний хэлдэг зөв биш гэж үү? 

	— Зөв ч байж магадгүй... Энэ хавтаст хэргийг би энэ орой гэртээ аваачиж үзээд өгье. 

	— Ав л даа, чамд итгэж болно биз дээ, а?

	— Тэгэлгүй яах вэ. 

	— Ганцхан орой шүү, битгий хөөдөж орхиорой. Май, энэ сонин ав. 

	Егор тэр өгч байгаа сониныг нь авч түүнд Ипатины хэргийг яаралгүй нямбайлан боож эхлэв. 

	— Маргааш бид хоёр энэ яриандаа эргэж орно гэж би бодож байна. Бид нар нийгмийн тухай, хэм хэмжээ, гажилтын тухай их юмны учрыг олж авах ёстой... А тийм! гээд Лаврушин үгээ таслав. Царай нь толгойны халзнаас авхуулаад эрүүгээ хүртэл сэргэж ирээд өөрт нь сурсан, жирийн юм шиг харин Егорт бол урьд мэддэг ч гэсэн эвгүй санагддаг бачилсан, тааламжилсан байдалтай болов. — Өчигдөр чамтай танилцуулсан хүн хэн болохыг чи мэдэж байна уу? Богатенков гэгч, танай дэд хурандаа, ангийн даргын чинь хүү... гээд тэр Егорын царайнд гайхсан янз харагдахгүй, гол нь ёгт дохиондоо хариу сонсоогүй учраас, — Мэдэв үү? гэж нэг мөчийн дараа давтан асуугаад Егорт атаархах өнөө намуухан ханшгүй сэтгэл дахин тодроход, — Дашрамд нь хэлэхэд түүхчин хүн, зэрэг хамгаалах зохиол биччихээд байгаа юм гэж нэмж хэлэв. 

	— Дэмий эр бил ээ. 

	— Чи түүнийг мэдэхгүй шүү дээ. 

	— Дэмий эр бил ээ гэж Егор давтаж хэлээд боолттой юмаа сугандаа хавчуулав. 

	— Чи түүнийг огт мэдэхгүй шүү дээ. 

	— Тийм ч байж болно. За, маргааш болтол баяртай гэж Егор хэлээд Лаврушины гарыг атгаж түүн рүү харсан ч үгүй хурдан алхсаар албан тасалгаанаас гарав. 

	
XI

	Егорын хувьд түүний хийж буй юм (ялангуяа ямар нэгэн юмыг эхэлсэн бол) чухал санагддаг ажээ. Одоо «Ипатины хэргийг» тийм чухал зүйлд тооцсон тул хотын прокурорын газраас гараад өөр юм юу ч бодсонгүй. «Бүх юм миний бодож байгаа шиг болсон бол гэмт хэрэг байна шүү дээ. За, яах вэ, ёс хэлбэрийн хувьд чинийх зөв гэж үзье, гэвч бидний ажилд ёс, хэлбэр төдий юм байж болох уу даа? Тухайн явдал бүрд хэзээд тусад нь хандах хэрэгтэй л дээ. Би ч бас хатуу арга хэмжээний төлөө байдаг хүн боловч «хаягдал...» гэж хэлэхдээ би гэмт хэрэгтнийг хэлж байгаагаас биш чиний хамтатгасан «эд нар бүгдээрээ...» гээгүй юм шүү. Чи бид хоёрын үзэл огт ондоо байна» гэж Лаврушинд хандаж бодов. Өчигдөр Ипатиныг авсанд орчихоод байхад нь олж харснаа санахад тэр дүр зураг хамаг юмны учрыг олох гэсэн шийдийг нь улам бэхжүүлж өгсөн бил ээ. «Надад урдаас тааварласан юм байхгүй, үүрэг л байна» гэж Егор өндөр саарал байшингийн булан тойрч сэргийлэхийн анги руу ойртон очих зуураа шавдуу давтан бодов. 

	Яг энэ үед ангийн үүд рүү дэд хурандаа Богатенков хүрч очсон бил ээ. Тэр, машинаас буугаад довжоон дээгүүр хаалга хүрэхийнхээ өмнө ойртон ирж яваа Ёгорыг хэдэн мөч харж зогсов. Богатенков уруу царайтай, ядарсан шинжтэй бөгөөд царай нь дургүйцсэн байдал илэрхийлж байгааг Егор тэр даруй ажиглажээ. Тэр дургүйцэл нь дэд хурандаа түүнийг олж харснаас болоогүй боловч чухамхүү өөр лүү нь харах үед л царай нь тийм байдалтай болсон шиг Егорт санагдаад «эмзэг хүүхэн» гэж дотроо өгүүлэв. Богатенковын хэлснийг зөвшөөрөхгүй үедээ энэ үгийг дандаа хэлдэг бил ээ. Түрүүчийн шуурхай хурал дээр бодсон бодол, дуугарсан үг, хурлын дараа албан тасалгаанд ярьсан яриа, дэд хурандаагийн хэтэрхий болгоомжлох. өөрийн нь бодсоноор шийдэмгий биш байх явдлыг юу гэж үздэгээ бас санажээ. Өчигдөр Ипатин өөрийнхөө гэрт авсанд хэвтэж байсныг саяхан төсөөлснөөс илүү тодоор замын хажууд чийдэнгийн гэрэлд хэвтэж байсан Андрейчиковыг тэр шөнө сэтгэлд нь хоногшиж үлдсэн тэр байдлаар нь төсөөлөөд хүн амины тэр хэрэгтэй холбогдсон бүх юм, урьдын нотолгоо, бодол санаа Егорын дотор орж ирэх шиг болжээ. Нэг мөчийн өмнө Лаврушины тухай бодож байсан шигээ одоо Богатенковын тухай бодов. Ёсхэлбэрийн хувьд энэ хүнийх бас зөв. Энэ хүн Брагаг баривчлаагүй, тэгтэл тийм брагууд, тэр хаягдлууд, «Эд нар бүгдээрээ!» гэдэг үгийг л ёстой хэрэглэх хэрэгтэй юм гэж Егор, Богатенков руу ойртон очих зуураа дотроо түргэн зуур бодов. Гэвч ингэж бодсондоо ахмад настай дэд хурандаагийн өмнө эвгүйрхэх сэтгэл Богатенковт ойртох тусам улам хүчтэй болж иржээ. Богатенковын царай ширүүн биш, харин ядарсан байдалтай харагдсанаас гадна нүүр нь ялангуяа дух нь гүн үрчлээстэйг анх удаа ажиглах шиг болсон ба тэр үрчлээс нь нарны гэрэлд улам тод болж гүнд нь сүүдэр туссан юм уу гэмээр санагдана. Бусад улсуудын зан чанар, энгийн, ойлгомжтой юм шиг санагддаг атал дэд хурандаагийн бодол санааг мэдэж чаддаггүйдээ Егор гайхаж хэзээд тайван байдаг энэ хүнийг сонирхдог ажээ. Одоо дэд хурандаад ойртон очихдоо тийм л сонирхох сэтгэл бүр ч хурцаар төрсөн бил ээ. Богатенковын нүдэнд элэгсэг сайхан сэтгэлийг илэрхийлсэн байдал улам тодорхой харагдаж тэр нь Егорын өөрийн нь сэтгэлд аятай байжээ. Дэд хурандаатай мэндлээд довжоон дээгүүр хамт өгсөж хаалга хүрэх зуураа түүний дуунд урьд дуулдаагүй, дасаагүй ядарсан байр сонсогдоход Егор бүр зовж орхижээ. 

	— Энэ зуны цагт эх дээрээ очмоор санагдаж байна. 

	— «Үнэртний хэргийг» дуусга, тэгээд би тушаалд гарын үсэг зурж өгье. 

	Егор албан тасалгаандаа орохын тулд Шурагийн ажилладаг паспортын тасгийн хаалганы дэргэдүүр хонгилоор явж өнгөрөх ёстой бил ээ. Тэр хаалганы дэргэдүүр өнгөрөхдөө аргагүй Шурагийн тухай бодож сүүлийн өдрүүд, даангүй өнөө өглөө бодол санааг нь эзэмдсэн сэтгэгдэл дотор нь дахин оргилсон тул энхрий хайр, аз жаргалын байдалдаа эргэн орж орчны юм бүхэн өөрөөс нь холдож ялихгүй үл мэдэгдэм юм шиг болж хариу өөрийнхөө аз жаргал, баяр баясгалан, Шураг хайрлах хайр л гоц чухал зүйл мэт санагджээ. Егор ийм байдалдаа өөрийн эрхгүй эргэн орохгүй өнөө өглөөнийх шигээ онцгой догдлонгуйгаар «Би юунаас айгаад байгаа юм бэ, юунд ингэж зүрхлэхгүй байна? Өнөөдөр заавал хэлнэ, ганц ч өдөр хойшлуулахгүй!» гэж дотроо дахин өгүүлжээ. Егор өөрийн эрхгүй амьсгаа дарахад зүрх нь хэзээ хэзээнийхээс nлүү тод дуулдан цохилж байсан бөгөөд энэ байдал нь түүнд аятайхан санагдаж сэтгэлийг нь дэвжээж жигүүрлүүлсэн бил ээ. «Би юугаа хүлээх юм бэ, яах гэж хүлээх юм бэ? гэж Егор албан тасалгаандаа орчхоод Ипатины хэргийг ширээн дээр дэлгэх зуураа бодов. — Шуратай би аз жаргалтай байх бол уу гэдэг чинь ямар тэнэг асуулт вэ? Тийм асуулт байхгүй, байж ч болохгүй! Түүнтэй хамт л байх болно, өөр юу надад хэрэгтэй юм бэ?» Егор өмнөө Ипатины хэргийг дэлгэж тавьсан боловч мөддөө уншиж эхэлсэнгүй. Ипатин, Лаврушин хоёрын тухай дахин эргэцүүлж бодохын тулд юуны өмнө биеэ тайтгаруулах хэрэгтэй байлаа. Гэвч Лаврушиныг бодоод «За мөн ёс хэлбэр баригч даа!» гэж дотроо өгүүлсэн боловч өөрийнхөө таамаглалын учрыг ганц ч цаг хойшлуулалгүй одоохон заавал олох гэсэн урьдын зориг эрмэлзэл нь төрсөнгүй. Ипатин өвгөн зүрхний өвчин хурцдаж нас барсан бөгөөд эмчийн магадалгаагаар тэр хурцдал ямар шалтгаанаас болсныг тогтоож болохгүй бололтой учраас Лаврушиныг буруутгахад тийм ч амаргүй байх гэж гэнэтхэн боджээ. «За яах вэ Лаврушин түүний нэрийг жагсаалтад оруулсан байна. Гэвч зөвхөн шалгаж үзэхийн тулд л жагсаалтад оруулж болох юм, оруулах ч ёстой. Асуултыг ингэж ч тавьж болно шүү дээ. Тэгвэл... тэгэх тусмаа бүх юмыг нотлох нөхцөлгүй гэж Егор бодоод Лаврушины тэнд сууж байхад нь ийм санаа орж ирээгүйд гайхжээ. Лаврушиныг буруутгах гэвэл бас өөрийгөө буруутгах хэрэгтэй! Ипатин өвгөн нас барсан явдалд би өөрөө Лаврушинаас дутахгүй буруутай байх шүү. Яагаад гэвэл зөвхөн Лаврушины хэлдэг «эд нар бүгдээрээ» гэсэн үг төдийгүй тэр өглөө гараар барьж барьчихсан орон сууцны нооронхой дэвтэр тэврэн албан тасалгаанд маань дуугүй сууж байхад нь харьцсан миний харьцаа Ипатинд сүүлчийн түлхэц болсон...» Егор өөрөө өөртөө ингэж хэлэнгүүтээ биеэ цагаатгах хэрэгтэй боллоо гэж бусад хүмүүстэй адил зөнгөөрөө мэдээд, мөрдөн байцаалт явуулахын өмнө тухай бүр нэг мөч дуугүй байж сурсан зангаараа дэд хурандаа Богатенковын «сэтгэл санааны хүчин зүйл» гэж нэрлэдгээр тэгж агшин зуур чимээгүй хүлээж шуурхай хурал болж түүнд очиж суухаар яарах хэрэгтэй байгаагүй сэн бол бүх юм өөр янзтай болж, бүх юмны учир олдох байсан юм. Тэгвэл өвгөн гутрахгүй, харин сэтгэл нь тайвшраад харих байлаа. «Тэр чинь надад орон сууцны дэвтрээ өгөөд байсан юм шүү. Үүнд л хамаг учир байгаа юм» гэж Егор дотроо өгүүллээ. 

	Тэгээд өмнө нь ширээн дээр байгаа хавтас руу дахин харж: «Ипатины хэрэг... «роман...» Энэ... «роман» ондоо юуг тодруулж өгөх бил ээ дээ?» гэж хэлээд хавтсыг нээсэн ч үгүй түүнийг үзмээр санагдсангүй ч үгүй гэвч хүчилж байж анхны хуудсыг нээгээд аажим уншиж эхэлсэн бил ээ. 

	Ипатины хэрэг аливаа нэг шүүхийн хэрэгтэй адил олон тогтоол, баримт акт дүгнэлтээс бүрэлдэх бөгөөд хүсвэл тэдгээрийн үндсэн дээр Ипатинд ямар хэрэг тулгасан ба тэр нь батлагдсан уу, үгүй юу гэдгийг бүрэн мэдэж авч болохоос биш өвгөний амьдрал, тэр өвгөн үнэндээ ямар хүн байсан бэ гэдгийг харин мэдэхэд бэрхтэй байлаа. Өвгөний сэтгэл санааны хүрээлэн, өөрийн нь сэтгэл санааны хүрээлэнгээс шал ондоо учраас Егор хүсэвч Ипатины амьдралыг одоо төсөөлж чадахгүй байсан юм. Ипатины амьдралын мөн чанарыг Петрушино тосгоны архины мухлагийн эзэн авгайн хүү дэлхий ертөнц дээрх сайн, муу юмны тухай ямар ойлголттой байсныг Егор нарийвчилж үзээгүй бил ээ. Мөн Ипатин яагаад олзлогдсон, баян тариачны аж ахуйд ямар учраас ажиллах болсны (олзлогдсон ба ажил хийж байсан нөхцөл байдлыг тодорхой бичээгүй бөгөөд Ипатин хариултдаа бүх юмнаас татгалзаж ямар ч бурууг хүлээгээгүй учир тэр нөхцөл байдал бүрэн үндэслэлтэй биш шиг Егорт санагдсан боловч өрөвдөх сэтгэл бас төрүүлээгүй юм. «Эх орноосоо урвасан учраас шийтгүүлсэн байна!») нарийн ширийнийг нарийвчлан магадлаагүй, харин Ипатин хугацаагаа гүйцээж эргэж ирээд шаналж, бүх юмнаас айж байсан байх, тэгтэл түүнийг бас «оёдлын хэргийн» жагсаалтад оруулчхаж гэж бодсон бил ээ. «Ийм л юм болсон байх» гэж Егор дотроо өгүүллээ. 

	Тэгээд Ипатины хэргийг хойш тавьсан боловч ширээний ард бас хэсэг зуур суусаар байсан ба ямар нэгэн юмыг хараахан, бодож боловсруулаагүй, ямар нэгэн юмыг гүйцээж нээж, тогтоож, учрыг нь олох ёстой шиг санагдаж байжээ. Албан тасалгаагаа түгжээд энгийн эл хуль, харанхуй хонгилд гарахад нь оройн долоон цаг орчим болж байлаа. Өдөр Шурагийн суудаг, харин одоо ажлын цаг аль түрүүн дууссан учраас хэн ч байхгүй болсон өрөөний үүдээр гарахдаа Шурагийн тухай дахин боджээ. Гэвч сая албан тасалгаандаа сууж байхад орж ирсэн бодол Шурагийн тухай бодлыг зайлуулан сэтгэл санаанаас нь гарч өгөхгүй янзтай байжээ. «Хүн нэгэнт нас барчхаад байхад хайхрахгүй өнгөрч болохгүй гэж Егор бодов. — Нэг өмчтөн гэж Лаврушины үгийг давтаж хэлээд инээмсэглэв. Яагаад гэвэл Ипатины өнгөрсөн үед хэрэг дотор нь тун бага тусгагдсан ч гэсэн «өмчтөн» гэхээс илүү чансаатай тодорхойлолтод тохирмоор бил ээ. — Нэг өмчтөн дэлхийгээс хорогдоно гэж Лаврушины хэлдэг зөв ч байж болох юм. Бүх юм тийм байж магадгүй, гэлээ ч гэсэн «эд нар бүгдээрээ...» гэдэг чинь юу бил ээ. Үгүй, үгүй, хэргийн учир өвгөнийг өрөвдсөнд биш, арга барил, хандах хандлагад байгаа юм». 

	Егор гадаа хаалганы өмнө талбай дээр гарч нэг мөч хэртэй гудамж, нааш цаашаа яваа хүмүүс, байшингийн цонх, жаргаж буй нарны дулаахан шаргал гэрэл туссан дээврийг тойруулан харж байснаа танил замаараа орж зээлийн талбайг огтлон Шурагийн руу алхав. 

	
XII

	Юмс болоод үйл явдлын танил ертөнц энэ бүх өдрүүдэд Шурагийн сонирхлыг татаагүйгээр барахгүй ер байхгүй болсон юм шиг түүнд санагдаж байсан юм. Нүдээрээ харах, хэн нэг хүнтэй уулзаж ярих, хийж бүтээх энэ бүх юм аяндаа явагдаж байлаа. Царайд нь харагдах элэгсэг дүр Егорын тухай төсөөлөл, бодолтой холбоогүй аливаа зүйл түүний өнөөгийн бодол санааны хүрээлэнд нэвтрэн орохоос хамгаалсан бамбай бил ээ. Хүүхэн аз жаргал ирнэ гэж хүлээж суугаадаа баяртай байсан юм. Түүнд паспортын тасгийн дарга үг хэлсэн ч, эсвэл Анастасия Михайловна чалчиж залхуу хүргэсэн ч Шура анхааралтай байдал гарган сонсож, ойлгосон маягтай толгой дохих боловч ярьсан юмнаас нь бараг юу ч ойлгож авахгүй байжээ, Түүний сэтгэлд ямар нэгэн бүтэмгүй баяртай юм үргэлж хоногшоод анхаарлыг нь сарниулаад байсан бил ээ. Тэр Егорын тухай бодож түүнийг дурсан санаж суухад, тэр дуртгал нь үнэндээ түүний хувьд дуртгал ч биш, харин энэ өдрийн амьдрал нь байлаа. 

	Ажил тараад гэртээ ирж шаахайгаа дөнгөж тайлан өрөөндөө ортол нь үүдний хонх дуугарчээ. Хүүхэн, Егороос ондоо хэнийг ч хүлээгээгүй болохоор тэр даруй түүний тухай боджээ. 

	— Ийм эрт үү гэж Шура хэлээд баярласнаа нуулгүй үүдээ онгойлготол Егорын оронд огт танихгүй хижээл хүн харагдахад, — Та хэнтэй уулзах гээ вэ гэж бушуухан асуув. 

	— Александра Григорьевна Волохтой уулзъя. 

	— Би байна. 

	— Намайг Василий Сергеевич Варзин гэдэг. Тантай уулзахаар ирлээ. 

	Хүмүүс танихгүй айлд орж ирэхдээ ийш тийшээ харж, сэмээрхэн, яаралгүй гишгэж ордогтой адил энэ хүн орж Шурагийн царайнд таних шинж тэмдэг эрсэн юм шиг түүн рүү анхааралтай удаан ширтэж байх зуур Шура амьдралынхаа (танихгүй Василий Сергеевич гэрт нь орж ирэхэд хүргэсэн) бүх юмыг агшин зуур эргэцүүлэн бодсон боловч энэ хүний орж ирснийг тайлбарлаж чадмаар юу ч санаанд ороогүй учраас сэтгэл нь зовж одоо нэг юм болох ёстой гэсэн түгшүүртэй зөгнөл төржээ. Орж ирсэн хүн түүн рүү эгц ажиглангуй харсныг Шура ажсан бөгөөд энэ харцаас болж сэтгэл нь улам зовж ямар нэг юм болох нь дээ гэсэн зөн нь улам нэмэгдэв. «Таны санаанд огт ороогүй юм танд зориулж авчирсан би, гэвч бүх юмыг илчлэн өгөх ёстой, тэр хүн маань та мөн эсэхэд би эхлээд итгэх ёстой» гэсэн санаа тэр хүний нүдэнд тодорно. Тэр хүний өөрийн нь сэтгэл догдолсон бөгөөд хүч гаргаснаасаа болж үл мэдэг чичгэнэсэн хацар нь догдлолыг илчлэхийг Шура харж мэдээд өөрийн нь сэтгэл аргагүй хөдөлсөн бил ээ. «Энэ хүн хэн юм бэ?» гэж хүүхэн бодоод царай нь өөрийн эрхгүй алгуур хувирч сэрэмжлэх янзтай болов. Ингэж хариу эрж байтлаа «Чамайг хамаатан чинь сураглаж байна гэнэ бил ээ» гэж Анастасия Михайловнагийн хэлсэн үг гэнэт санагджээ. «Үгүй!» гэж Шура өөрөө өөртөө хэлээд сэтгэл зовж зөн төрснөөс болж царай нь улам цайв. «Үгүй, үгүй» гэж давтан өчигдөр Анастасия Михайловна ондоо юу ярьсныг санах гэж мэрийв. Үүний хамт орж ирсэн хүний царайнд танил, дотно шинж тэмдэг байна уу гэсэн юм шиг өөрөө түүнийг ширтлээ. Тэр хүний толгой буурал юм гэдгийг бүр үүдний тэнд байхдаа олж харсан боловч одоо харахад тэр буурал нь эвгүй «балиар» биш, харин даангүй цонхны гэрэл туссан талдаа цагаан, мяндаслаг ажээ. «Бурхан минь, хэн юм бэ энэ хүн?» гэж Шура өөрөө өөрөөсөө асуусаар байлаа. 

	 

	 

	Гэтэл Василий Сергеевич Варзин бол түүний эцэг ч биш, хамаатан ч биш юм. Тэр бол ганц бие, тэтгэвэрт гарсан хүн бөгөөд районы гүн дэх Сарханы гэдэг жижиг хотод ахынхаа байшингийн нэг өрөөнд амьдран суудаг хүн бил ээ. Тэр байшин нь хотын захад цаг үргэлж сүлжилдэн хүнгэнэсэн ачааны машины дугуйнаас намрын өдрүүдэд даангүй их босдог арвин их тоосыг биедээ шингээдэг голт борын бутнуудаар замаас тусгаарлагддаг ажээ. Алимын хэдэн тачир бут, байцаа тарьсан далан, төмсний өнгөт ногоон иш, навч бүхий ногооны газар нь энэ хэсэгт эгц шавар эрэгт хашигдан нарийсаж ирсэн голын эрэгт тулж очдог бөгөөд голоос цааш хус, царс холилдсон сийрэг ой үргэлжилнэ. Тэр ой бол Василий Сергеевичийн зугаалах хамгийн дуртай газар бөгөөд түүгээр зугаалж явах, ойн цагдаатай урт удаан «төрийн» яриа ярих явдал одоо түүний амьдралын гол утга агуулга болсон бил ээ. Василий Сергеевич үдшийн цагаар онгорхой цонхны дэргэд ойн цагдааг дурсан бодож суухдаа: «Чөтгөр авмар чинь, юмны учрыг бүгдийг мэддэг мөртөө мэдэхгүй дүр үзүүлж районд энэ ч юм, тэр ч юм яагаад ийм биш, тийм биш байна гээд байдаг юм бэ» гэж дотроо өгүүлдэг ажээ. Ойн цагдаа юм бүхнийг тайлбарлан ухуулж, сэтгэлийг нь сэргэлэн болгож хүмүүжүүлсэндээ Василий Сергеевичийн сэтгэл хангалуун явдаг юм. Гэвч зун л ингэдгээс биш өвөл орчин тойрон тэр аяараа цасанд дарагдан нэг юм уу хоёр долоо хоног цасан шуурга шуурч улсуудын царай харлатал хүйтэн тачигнаад нийт Сарханы хотод ялангуяа өглөөний цагт байшингийн яндангаас гарсан хөх утаа байшин дээр багана шиг харагдаад ирэхэд Василий Сергеевичийн хувьд амьдрал зогсчих шиг болдог бил ээ. Түүний бие нь өвчтэй, өтөлчихсөн юм шиг санагдаад хийх юмгүй зүдэрдэг ажээ. Гэвч удалгүй өөртөө нэг ажил олсон бөгөөд тэр нь түүнийг олон жилийн туж эзэмджээ. Хүний туулж өнгөрүүлсэн амьдрал хүн бүхэнд гоц бөгөөд түүний цаг үеийн мөн чанарыг тусгаагүй ч гэсэн нийтлэг, сургамжтай гойд зүйл гэж хүн бүхэнд бодогддог явдал аль эртнээс ажиглагдсан юм. Василий Сергеевич ч мөн ийм хүн учраас дээр үед Григорий Волохын командалж байсан морьт бригадад комиссар явсан амьдралын тэр өнгөрсөн идэвхтэй үед юу хийж хэнтэй уулзаж, юуны тухай бодож явснаа одоогийн олон мянган тэтгэвэртэнтэй нэгэн адил сар сараар нь тодорхойлон бичиж эхэлжээ. Василий Сергеевич дуртгалаа бичиж эхэлсэн цагаас хойш хамаг анхаарлаа өнгөрсөн үед зориулсан бөгөөд өнгөрснийг дурсан байгаадаа баяртай байжээ. Ингэсээр байгаад нэг мэдэхэд амьдралд нэр нь гардаггүй, ажиглагддаггүй боловч хөдөлмөр нь бал хураадаг зөгийн хөдөлмөр шиг чухал хэрэгтэй тийм түүх цуглуулагчдын нэг болж хувирсан байлаа. Тэр өөрийнхөө тухай, бригадынхаа хүмүүсийн тухай, бригад яаж байгуулагдсан ба бригад командлагч Волох хэдийд яаж ирсэн тухай бичиж байсан юм. Волох бригад хүлээн авахад түүнтэй танилцсан тэр өдөрт анх төрсөн сэтгэгдэл, дараа нь өдрөөс өдөрт комиссар Варзин түүний өмнө, цэргүүдийнхээ өмнө зан чанарынх нь гайхамшигтай сайхан тал, дайчин авьяасаа дэлгэн харуулж алба хааж байсныг, эцэст нь энэ сонирхолтой хүнтэй, түүний бүх гэр бүлийнхэнтэй найзалснаа (Энэ бол дайны өмнөх юм санж. Тэгэхэд Волох дөнгөж эхнэр аваад байсан бөгөөд түүний залуу эхнэр Лиза нь түүнтэй цуг анги дээр сууж байсан юм) дайны анхны өдрүүдэд бригад командлагч эхнэртэйгээ эмгэнэлтэйгээр амь үрэгдсэнийг болоод Варзин Вена хот хүртэл бригадтайгаа явсан тэр алдарт дайчин замналыг санаж цаасан дээр тэмдэглэн бичиж, машиндаж, хуулан бичиг баримтыг санагдуулсан тэр зүйл бичигдэн дуусаж нэгэн өдөр Василий Сергеевичийн хүндлэн үздэг нэгэн зузаан сэтгүүлийн газарт бусад гар бичмэлүүдтэй хамт шуудангаар хүрч очжээ. Түүнийг нь хэвлэсэнгүй, харин нүдээрээ үзсэн хүний тэмдэглэл гээд архивд тушаахыг зөвлөжээ. Василий Сергеевич гар бичмэлээ өөрөө архивд аваачиж өгөөд тэндхийн ажилтнуудтай уулзаж ярилцсандаа сэтгэл хангамжтай байжээ. Одоо үнэн баримт, он, сар, нэрсийг тодотгон тэр гар бичмэлээ жилээс жилд өргөтгөн нэмж байсан тул энэ ажил түүнд сонирхолтой байсан бил ээ. 

	Энэ удаа ирэхдээ Варзин архивд зориулж юу ч авчирсангүй. Тэр тэтгэврийн ажлаар ирж зүрхээ жаахан эмчлүүлэхийн тулд Кисловодскт очих эрхийн бичиг олж авахаар хөөцөлдсөн боловч архивын удирдах газарт хүнтэй зүгээр уулзаж, ярилцаж суухаар оржээ. Тэгээд явахаар завдан түүнийг найртай угтаж авдаг ажилтнуудтай салах ёс гүйцэтгээд гарсан хойно эрдэм шинжилгээний ахлах ажилтан Демидов (энэ бол Шурагийнд очдог, түүнтэй суух гээд байдаг нөгөө архивын газрын тарган Демидов байжээ) түүнийг хонгилоор сугадаж явах зуураа:

	— Василий Сергеевич, танаас би аль эрт асуух гэж бодсон юм. Та бригад командлагч Волохыг сайн таньдаг байсан биз дээ?

	— Тэгэлгүй яах вэ. 

	— Тэр чинь хүүхэдтэй байсан уу?

	— Хүүхэд ий? Үгүй... санахгүй байна... Та юу гээ вэ?

	— Зүгээр... 

	— Хэл л дээ. 

	— Энд Александра Волох гэдэг нэг эмэгтэй байдгийг би мэднэ. Эцэг ч үгүй, эх ч үгүй дотуур байртай сургуульд өссөн юм гэнэ бил ээ. 

	— Овог нь хэн бэ?

	— Овог нь таараад байгаа юм; Григорьевна гэдэг юм. 

	Василий Сергеевич хэсэг зуур юм бодсоноо:

	— Энэ байж боломгүй юм даа. Бригад командлагчид хүүхэд байгаагүй. Овог нэр нь зүгээр л таарч байгаа байлгүй. Варзин гэдэг миний нэр ховор юм шиг мөртөө ганцхан манай бригадад гурван Варзин байсан юм. Зургаадугаар сумангийн дарга, бас штабын холбоочин гэв. 

	Демидовтай салах ёс гүйцэтгээд архивын удирдах газраас гарангуутаа Василий Сергеевич энэ яриаг мартчих шиг болсон бил ээ. Энэ тухай бодохыг хүсэхгүй байх тутам түүний өтөлсөн ухаанд нь тэр жилүүдийн үйл явдал, дүр зураг улам тод үзэгдэх болсон бил ээ. Бригад командлагчийнд сүүлчийн удаа айлчилж очсоноо, түүний эхнэр Лиза хоол унд авчирч өгч байсныг гэнэт дурсаж бодоод тэгэхэд Лиза бие жирэмсэн байсан бөгөөд тэр нь бүр сайн мэдэгдэж байсан нь санаанд нь оржээ. Бригадын штаб, бригад командлагч, арын бүх хөсөгтэн хамт бүслэлтэд ороод амь үрэгдсэнд тооцогдож байсан хангамжийн хуучин дарга Могилевоос цаана бригадыг нэг өдөр амрааж цэрэг нэмэхээр татаж авчраад байх үед гэнэт хүрээд ирснийг болоод мөн бригад командлагч амь үрэгдсэн тухай мэдэгдэж байсан зүйлийг (Волох тулалдаж байгаад шархдан цусаа урсган байж германчуудын ээлжит дайралтыг няцаасныхаа дараа гранат барьж танк руу ухасхийж оржээ) хангамжийн дарга давтаж яриад «Лизаг германчууд бариад авчихсан» гэж хэлснийг санангуут энэ үг ба түүний цаадах утга нь Варзинд өдөр тутам амар заяа үзүүлсэнгүй. «Түүнийг бариад авчихсан юм байна, тэр чинь жирэмсэн шүү дээ!»

	Оройхон Варзин хаягийн товчоонд юу ч боловч очоод өөрийгөө хамаатан нь гэж хэлж Александра Григорьевна Волохын хаягийг хэлж өгөөч гэж гуйжээ. Гэвч хотод гүйцэтгэх ажлаа дуусгаж Кисловодскт амрах бичиг, замын билет олж өвөртлөөд зөвхөн өнөөдөр л Шурагийнд очихоор шийдсэн юм санж. Ингээд Шурагийн руу очих зуураа «Үгүй, энэ байж болохгүй» гэж бодож явжээ. Хүүхний байшинд ойртох тусам түүний сэтгэл улам их догдолж бүх юм байж болно гэж сэтгэлийнхээ гүнд итгэж явсан бөгөөд бригад командлагчийн охин, дээр үед хамт алба хааж явсан, сайн таньдаг, хүндэлдэг хүний (бригад командлагч Волохын жаран насны ойд зориулсан өгүүлэл, саяхан сонинд нийтлэгдэж зураг нь гарсан тул Василий Сергеевич хэрэг болж магадгүй гээд сонины өгүүллийг хайчилж аваад явж байсан бил ээ) охиныд очиж явна, бригад командлагчийн охинтой одоо уулзаж болох нь гэсэн бодол Василий Сергеевичийн хувьд сэтгэл догдлуулсан үйл явдал байлаа. Энэ уулзалтад дотроо хэчнээн бэлтгэлтэй ирсэн ч гэсэн Шура үүдээ онгойлгож өгөхөд Василий Сергеевич хүүхэн рүү дөнгөж харангуутаа бригад командлагч Волохтой төстэйг ажаад их гайхжээ. Тэр Шурад юу ч хэлэлгүй түүний өрөөнд орж хүүхний урд зогсоод түүнийг үргэлжлүүлэн ажиглахад шинэ шинэ төс харагдав. Хүүхнийг сайн ажиглах тутам тэр нь бригад командлагч Волохтой төстэйгөөр барахгүй Лизаг тодхон санагдуулах шинж ч бас байгааг ажжээ. «Лизаг германчууд бариад авчихсан» гэсэн үгийг дахин давтаад энэ үгийн цаана юу байгаа, өөрөө юу бий гэж тааварласнаа санажээ. Бригад командлагчийн царай дайны яг өмнөхөн штабт уулзаж, хийхээр бэлтгэж буй маневрын тухай ярилцаж суусан тэр үеийн байдлаар сэтгэлд нь хоногшиж үлдсэн тул тэр царай зүс агшин зуур тодхон санагдахын хамт бас сүүлийн удаа тэднийд айлчлах үед Лиза ямар байсныг мөн тодхон төсөөлжээ. Энэ бүх дурсгалтай, эрхэм зүйл, Волохын охин лав мөн гэж одоо бодож буй Шура энэ бүгд түүний сэтгэлийг догдлуулан үг дуугарахад саад болсон бил ээ. Түүний догдолсон байдлыг хараад Шурагийн сэтгэл ч бас догдолж «Бурхан минь, хэн бэ энэ хүн чинь» гэж дотор нь палхийн өөрөө өөрөөсөө асууж элдэв таавар зохиосон энэ хэдэн мөч Василий Сергеевичийн хувьд түүний амьдралын сүүлийн бүх жилүүдэд хамгийн баяртай, хамгийн хэцүү нь байсан бил ээ. 

	— Танд жигтэй санагдаж магадгүй тийм хэргээр би танайд ирлээ гэж Василий Сергеевич сая нэг ам нээж хахир дуугаар яаралгүй хэлэхэд нүүрний нь улбагар арьс хөдөлж тайван ярихын тулд бие барьж байгаа нь ажиглагдлаа. Тэгээд суумаар газар эрж ийш тийшээ харав. 

	— Наашаа суу даа гэж Шура түүний хөдөлгөөнийг ажаад сандал яаруу ойртуулж өгөв. Василий Сергеевичийн хэлсэн үгийг сонсоод ямар нэг юм болох бий гэж бодох, сэтгэл зовох явдал Шураг улам хүчтэй эзэмдсэн тул тэр хүний нүүрний үрчлээс шиг зөөлөн цагаан гараа өвдөг дээрээ тавьсан байдал хүүхний анхаарлыг ихэд татаж байжээ. Шура, Василий Сергеевичийг түрүүнийхээсээ илүү ажиглангуй хараад тэгсэндээ царай нь улайв. 

	— Та хүүхэд хүмүүжүүлэх газарт өссөн үү?

	— Тийм ээ. 

	— Та эх, эцгээ мэдэх үү?

	— Үгүй. 

	— Гэсэн ч та тэднийхээ тухай ямар нэг юм хэзээ нэгэн цагт сонссон уу?

	— Үгүй. 

	— Би яарчхаж дээ, эхлээд хамаг юмыг тодотгож учрыг нь олж байж танайд ирэх ёстой байж. Гэвч нэгэнт ийм болж, би нэгэнт ирсэн болохоор гэж Василий Сергеевич өнөө л сурсан болов уу гэмээр аажуу зангаараа үргэлжлүүлэн ярихад царай нь бүр ч түгшиж, догдолсон байртай харагдана. 

	— Ямар учраас би танайд ирснийгээ хэлье. Ийм учиртай юм... гэж бригад командлагч, түүний эхнэр Лизагийн тухай, олзлогдож байхад юм уу, фашистын шоронд байхад нь төрсөн байж болох хүүхдийн нь тухай мэддэг бүхнээ Шурад ярьж өгчээ. 

	— Би юуг ч лавтай батлан хэлж зүрхлэхгүй. Лизаг Белостокийн шоронд сар хэртэй барьж байгаад дараа нь бөөгнөрүүлэн хорих лагерьд явуулсан гэдгийг л би дуулсан. Гэвч одоо таныг хараад байхад та эцэгтэйгээ тун адилхан, гайхалтай адилхан юм гэж хэлчхээд хажуугийнхаа халааснаас жижигхэн боодолтой юм гаргаж дэлгээд шарлаж эхэлсэн сонины хайчилбар Шурад өгөв. — Хар л даа. 

	Василий Сергеевичийн гар, даангүй цэвэрхэн хөх туяатай, хатаж байгаа юм шиг (Шура түүний өгсөн сонины хайчилбарыг авахдаа үүнийг ажсан бил ээ) хуруу нь сэтгэл догдолсноос чичирч байлаа. «Яасан бие султай хүн бэ» гэж Шура бодоод тэр гар, одоо дэлгэж буй сонины хайчилбарын байдал, Василий Сергеевичийн хэлсэн үг, гол нь «эцэгтэйгээ адилхан юм» гэснээс болж өөрийн нь бие чичрэх шиг санагджээ. «Бригад командлагч Григорий Волох. Жаран насны нь ойд» гэж Шура уншив. Гарчиг дор байрлуулсан жижгэвтэр зураг дээр залуухан, хөгжилтэй (гучаад оны зураг байжээ) боловч одоохондоо огт танихгүй, харь хүний царай харагдав. Хүүхэн тэр царайг ажиглаж «Юугаараа адилхан юм бэ? Гойд юм юу байна вэ?» гэж дотроо бодов. Гэтэл тэр зураг, өөрийг нь, гэрэл зураг дээр гардаг дүр байдлыг нь үнэхээр санагдуулсныг аргагүй ажсан бөгөөд энэ зургийн төсөө ажиглан харах тусам улам тодорхой, улам гайхмаар болох шиг санагджээ. Тэр хөргийг харахад амьд хүний царай олж харсантай адил байсан тул Шурад төрсөн сэтгэгдэл нь амьд, дотно хүнийг хайрлах сэтгэл байлаа. «Бурхан минь, энэ миний эцэг байх нь ээ! Энэ нүд (тэр нүд нь мөн амьд хүний нүд шиг өөрийн нь урдаас ширтэхдээ амьдралд нь хэн ч хэзээ ч харж байгаагүй, зөвхөн мөрөөдөн хүсдэг тийм эелдэг зөөлөн харцаар харах шиг санагджээ), хөмсөг, үс, одон... Бурхан минь! Инээж байна шүү...» Инээмсэглэл нь хөгжилтэй цагаахан ч гэсэн гашуудалтай юм уу гэж Шурад санагдсан бил ээ. Түүний хувь тавилан нь ямар болохыг зураг авах тэр үед мэдсэн шиг гай зовлон зөгнөсөн байдал, харин одоо бол «Сайн байна уу» гэж хэлж байна уу гэмээр шинж тэр инээмсэглэлд үзэгдэнэ. 

	«Шоронгийн хүүхэд» гэж Шура дотроо бодоод багад нь хүүхэд хүмүүжүүлэх газарт өөрт нь ингэж хоч өгснийг тодхон санагджээ. 

	Шура, эхийг нь фашистууд барьж аваад хорьчихсон Белостокийн шорон дотор үнэхээр төрсөн бил ээ. Баривчлагдсан улсыг Белостокоос бөөгнөрүүлэн хорих лагерь луу туух замд Лиза охиныхоо овог нэрийг бичсэн цаас хөнжилд нь урьдчилан хийчхээд олны дунд зогсож байсан нэг танихгүй эмэгтэйд хүүхдээ сэмхэн өгч амжсан юм санж. Тэр эмэгтэй хүүхдийг нь холын хамаатандаа аваачаад өгчихсөн тул Шураг хүүхэд хүмүүжүүлэх газарт очсон хойно энэ охин хэзээ аль шоронд төрсөн, ямар учраас шоронд төрснийг мэдэх хүн огт байсангүй. «Би шоронгийн хүүхэд гэж үү?» гэж хүмүүжүүлэгчдээс асуухад тэд нар нь «Үгүй. охин минь, чи бусдуудтай л адил хүүхэд» гэдэг байсан болохоор Шура өөрөө тэр явдлыг үнэмшдэггүй байжээ. 

	«Тэд нар миний эцэг хэн бэ, эх хэн бэ гэдгийг мэдэхгүй хэр нь намайг тайтгаруулж байж» гэж Шура одоо зовсон, түгшсэн, баярласан янзтай бодов. Яагаад гэвэл өөрийн нь намтрын түүхэн хэсэг нь зураг дээр байгаа хүн түүний эцэг мөн гэдгийг зургийн төсөөнөөс илүү хүчтэй баталж өгсөн бил ээ. Гэвч Василий Сергеевичид юу ч хэлэхийг зүрхлэхгүй, түүний байгааг ч агшин зуур бүр мартах шиг болжээ. Нөгөө хүн нь түүнийг нүдээ онийлгон ширтэж царайны нь өнгө хувирч байхыг ажиглан энэ нь хүүхний сэтгэлийн догдлолоос лав болсон гэдгийг тун сайн мэдэж суусныг ч Шура харсангүй. Василий Сергеевичид анх жигтэй санагдсан төс, хүүхний байн байн өөрчлөгдөн цайрч байсан царайнд тодрон үзэгдэх шиг санагдсан бөгөөд одоо түүний өмнө бригад командлагчийн охин дүрээрээ байгаа нь илэрхий төдийгүй нэг мөчийн өмнө эргэлзсэн эргэлзэл маань хачин юм гэж боджээ. Гэвч бодсоноо, өөрийнхөө хувьд маргаангүй болсон юмаа Шуратай адил хэлсэнгүй, харин энэ хүүхэнтэй уулзсандаа баярлахын оронд одоо урьд өмнө хэзээ ч төрж байгаагүй түгшүүр төрсөнд гайхжээ. 

	
XIII

	Энэ үед Егор хаалганы хонх дуугаргаад орж ирсэн бил ээ. 

	Тэр, Шурагийн тухай бодон бодсоор, түүнтэй уулзана гэдэгт баярласаар тэдний рүү иржээ. Харин энд болж байгаа явдал түүнд огт санаанд ороогүй зүйл байлаа. Тасалгааны гол дунд сууж байгаа ахимаг насны танихгүй хүн, Шурагийн түгшсэн тавгүй байдал, урьд үзээгүй ер бус цайж хувираад байгаа (үүнийг Егор тэр даруй ажсан байна) түүний царай, өөрийнхөө дотоод сэтгэл рүү харсан юм шиг нүдний нь түгшингүй ер бусын харц — энэ бүгд Ёгорыг сэрэмжлүүлжээ. 

	Арван таван минутын өмнө Шура өөрөө өөрөөсөө асуудагтай адил Егор «Энэ хүн хэн юм бэ?» гэсэн асуудал юуны өмнө тавиад энэ асуултаас болж сэтгэл нь Шурагийнх шиг бас догдолжээ. Яагаад гэвэл Шура бол хамаатан садангүй хүн, хүүхэд хүмүүжүүлэх газарт өссөн гэдгийг (түүнээс дуулсан болохоор) мэдэж байсан юм. Үнэнийг хэлэхэд Егор тасалгаанд орж ирээд Шура, Василий Сергеевич хоёрт төрсөн түгшүүрт сэтгэлд тэр даруй хамрагдсан учраас л тэр асуулт гарч ирсэн бил ээ. Егор тэр хоёрын түгшүүрт бодлыг ухаарч мэдэх шиг болоод «Энэ хүн хэн бэ?» гэж асуухынхаа хамт энэ хүн хэн болох вэ гэсэн хариу уг асуултад агуулагдаад байсныг ойлгосон юм. 

	Хожим нь Егор энэ үдэш, энэ мөчийн тухай дурсахдаа «Үүнийг би тэр даруй ухаарсан юм. Яаж тэгж ухаарав гэдэг маань гайхалтай шүү» гэж Шурад дандаа хэлдэг байжээ. Үнэхээр ч түүнд энэ бүхэн гайхалтай санагдсан боловч одоо Шурагийн гэрт ахимаг насны танихгүй хүнтэй дайралдсан нь л санамсаргүй гайхалтай зүйл байлаа. Ингэх үед биеэ тэр даруй барьж чадалгүй сандардагтай адил Шура, Василий Сергеевич хоёр луу ээлжилж харсаар байв. 

	— Үүнийг хар гэж Шура хэлээд Егорт сонины хайчилбарыг өгөв. 

	Егор түүнийг нь авч цонхны дэргэд очоод мөрүүдийг тод олж харахын тулд гэрэл өөд ойртон зогсож уншиж эхлэв. Түүнийг унших зуур одоо хамаг юм Егор юу хэлэхээс шалтгаалах болсон юм шиг бүгдээрээ түүн рүү дуугүй харцгаалаа. Ийм янз Шурагийн нүд, түгшингүй цонхигор царайнд нь илэрнэ. Гэтэл Шурагаас ондоо хэн ч бүх юмыг мэдэхгүй шүү дээ. Тэд нарт нэгэнт мэдэгдсэн юман дээр Егор юу ч нэмэрлэж чадахгүй нь ил байв. Василий Сергеевичийн царайнд нь ч бас тийм янз харагдана. Гэвч тэд нар харсаар байсан бөгөөд ингэж хараад суух нь удах тусам хэцүү болж байлаа. 

	«Ингэж уулздаг байжээ. Ингэнэ гэж хэн санах вэ, хэн итгэх вэ!» гэж Василий Сергеевич бодно. Бригад командлагчийн тухай, өнгөрсөн жилүүдийн тухай дурсан санахад түүнд аятай сайхан байсан тул энэ уулзалт түүний сэтгэлийн гүнд хэзээд хадгалаастай явдаг бодол санааг улам хүчтэй хөдөлгөсөн бил ээ. Дайн болоогүй сэн бол бригад командлагч Волох, Лиза, Шура гурвын амьдрал ямар байх сан бэ, дуртгалдаа бичсэн бусад таньдаг олон арван хүний амьдрал ямар байх сан бэ гэж аргагүй бодоод нүд нь өвгөн хүний нулимсаар бүрхэж байв. Гэвч дөнгөж орж ирээд Шурагийн амьдарч байгаа байдлыг олж харахдаа, мөн одоо тасалгааг нь тойруулан харж хүүхний амьдралын байдлыг улам сайн ойлгохдоо төрсөн анхны сэтгэлээс үүссэн ондоо сайхан сэтгэл бодол дотор нь төржээ. Гэр орны тавил даруухныг Варзин ажсангүй, харин тасалгаа нь гэрэлтэй, цэвэрхэн, тохилгийг л зөвхөн харсан бөгөөд үүнийг харахад тааламжтай байжээ. Шурагийн хувцасны шүүгээнд юу байдгийг мэдэхгүй боловч хүүхэн ажилдаа өмсөж явсан өнөө зохимж сайтай нарийхан хүрэн бошинзтойгоо байхыг нь олж харсан бөгөөд үүнийг харахад мөн тааламжтай байжээ. Хүүхэн мөн яаж амьдарч байж вэ гэж Варзин өөрөө өөрөөсөө асуугаагүй боловч муугүй амьдарч байжээ гэж бодоод баярласан бил ээ. «Өсгөсөн, бойжуулсан, хүмүүжүүлсэн байна» гэж дотроо бодсон боловч үүнийг хийсэн хүн тус бүрийг төсөөлж бодоогүй, харин хүмүүст байдаг сайн сайхан санаа, мөн өөрийнх нь дотор байгаа бөгөөд одоо, энэ мөчид онцгой мэдэгдэж буй сайн санааг ухаарч, өөрийн нь дотор байгаа тэр сайн санаа, даангүй хүмүүсийн сайн санааг ухамсарлахад сэтгэл нь улам уярч бие нь суларсан юм шиг санагдана. «Уулзлаа... Одоо яах бил ээ? Цаашид яах вэ?» гэж бодлоо. 

	— Бригад командлагч Волох гэж Егор сонины хайчилбарыг уншиж дуусаад Шура, Василий Сергеевич хоёр луу харж намуухан дуугаар хэлээд, — Энэ чинь чиний овог байна шүү дээ, Шура гэж хүүхэнд хандан нэмж хэллээ. 

	Шура юу ч дуугарсангүй. 

	Егор сонины өгүүлэл рүү дахин харав. 

	Одоо давтаж унших явдалгүй учраас Егор зургийг анхаарав. Бригад командлагчийн царай Шурагийнхтай төстэйг түрүү ажсан боловч одоо үүнийг бүр ч ил, тодорхой олж хараад «Шурагийн эцэг Василий Сергеевич биш, харин энэ хүн байна шүү дээ!» гэж бодов. 

	— Эцэг чинь үү?

	Шура Егор луу дув дуугүй харсаар байлаа. 

	— Чиний эцэг үү, Шура? гэж Егор давтан асуулаа. 

	— Би тийм гэж зөвхөн тааварлаж байгаа юм гэж Василий Сергеевич өвгөн хүний хахир дуугаар хажуугаас нь яаралгүй хэлээд, — Надад ингэж тааварлах үндэс байна. Григорий Софронович Волох түүний эцэг байжээ гэж бодох үндэс бий гэж Егор луу харсаар нэмж өгүүлэв. 

	— Ямар?

	— Учир нь ийм юм... гээд Василий Сергеевич Шурад ярьснаа одоо бүр олон нарийн ширийн зүйлтэйгээр давтан ярилаа. 

	— Би батлан хэлж чадахгүй, гэсэн ч та хар л даа гэж Варзин хэлээд бригад командлагчийн зургийг өмнөө барьж Егорт үзүүлэв. Шурагийн эх Лиза бие жирэмсэн байсан юм, үүнийг би сайн санаж байна. Гэвч би эхлээд бүх юмны учрыг олж, Белостокоос асуулгах хэрэгтэй байсан юм, гэсэн ч тэнд бараг ямар ч архив үлдээгүй байх, фашистууд ухрахдаа хамаг юмыг шатаасан юм. 

	— Белосток ий? гэж Егор хэлэв. Чи Белостокт төрсөн юм уу, Шура?

	— Тийм ээ, шорон дотор. 

	— Юу «шорон дотор» гэж?

	— Шурагийн эхийг бригад командлагчийн гэр бүл гээд германчууд тэр доор нь шоронд хорьчихсон юм ингэхлээр... Байж болох юм. Шурагийн сая хэлдэг тун ч чухал юм шүү гэж Василий Сергеевич хажуугаас нь дуугарав. 

	— Тийм ээ. Энэ хоёр төстэй юм байна. Бригад командлагчийн охин гэнэ ээ... гэж Егор Василий Сергеевичид биш, харин өөрөө өөртөө хариулав. 

	Егор цонхноос буруу харж Василий Сергеевичтэй зэрэгцэн суусан болохоор өвгөний царай, Шурагийн царай аль аль нь сайн харагдаж байлаа. Тэр Шурагийн төлөө сэтгэл түгшихийн хамт түүний өмнөөс баярлаж түүнийг ширтэн хараад юу бодож сэтгэж байгааг нь ойлгох шиг санагджээ. 

	— Шура гэж Егор хэлээд босож сандлын түшлэгээс барив. — Шура! гэж бас давтан хэллээ. 

	— Би юу ч мэдэхгүй, бурхан минь. Үгүй, үгүй, би юу ч мэдэхгүй гэж хүүхэн хэлээд Егорын болоод Василий Сергеевичийн нүднээс далдиран царай нь улам цайж, сэтгэл нь бүр ч догдлон сонины хайчилбарыг аваад тасалгаанаас гарч гал тогооны өрөө рүү явав. Шура тэр өгүүлэлд юу бичсэнийг үнэндээ уншиж амжаагүй, харин одоохондоо зургийг нь харж байсан болохоор одоо уншиж, ганцаараа баймаар санагджээ. Одоо эцэг эх нь хэн байсныг мэдсэндээ баярласан, харин хэн байсныг ийм хожуу мэдсэндээ гомдсон сэтгэлээ барихгүй сул тавих хэрэгтэй байжээ. 

	Василий Сергеевичтэй хоёулхнаа үлдэнгүүт Егор:

	— Үүнийг тогтоож болно шүү дээ гэж хэлэв. 

	— Хэцүү дээ. 

	— Архивууд үлдээгүй гэж та ярьж байна уу?

	— «Үлдээгүй» гэдэг чинь таарахгүй үг. Германчууд хамаг юмыг шатаачихсан. 

	— Үүнийг та лав мэдэж байна уу?

	— Тийм ч лавтай биш, гэсэн ч надад жаал зугаа мэдээ бий. Би Белостоктой холбоо барьсан юм шүү, харин Григорий, Лиза хоёрын талаар биш л дээ. 

	— Бид албан ёсоор асуулгаж болно гэж Егор дахин хэлэв. Надад тэгэх бололцоо бий. Үүнийг бүр маргааш өглөө хийж чадна.

	— За сайн байна, харин би тэр үеэр өөрийнхөө шугамаар ажиллая. Бригад командлагчийг мэддэг олон хүн амьд үлдсэн юм. Тэдний хаяг надад бий, би захиа бичиж, элдэв нэмэлт зүйлийг тодруулъя. Тэргүйгээр та бид хоёр юу ч тогтоож чадахгүй шүү дээ. Тэгсний дараа... та энэ охины нөхөр нь үү? гэж гэнэтхэн асуув. 

	— Үгүй гэж Егор хэлээд царай нь ялимгүй улайчхав. 

	— А, за, ойлголоо. Энэ охины сэтгэл зовлонтой байгаа, та дэмжиж үзээрэй. Би Кисловодск руу явах хүн, амралтын бичиг авчихсан юм... Гэвч та битгий зов, хаанаас ч захиа бичиж болно. Ажил хэр урагштай явж байгааг би та нарт мэдэгдэнэ. 

	Егор бас л Василий Сергеевичийн урдаас харж сандал дээр суугаад Сарханы тухай түүнээс асууж эхэлсэн боловч энэ яриа өөрт нь ч тэр, Василий Сергеевичид ч тэр сонирхолгүй байлаа. «Бригад командлагчийн охин» гэж бодохдоо түүний хувьд энэ нээлтийн ач холбогдол нь Шураг чухам хэний охин болохыг мэдсэнд байгаа биш, харин одоо түүний ухаарч байгаагаар бол «бригад командлагчийн охин» гэсэн хэдхэн үгэнд багтах тийм зүйл хүүхэнд байгааг үүнээс өмнө олж харж мэдэрч байсан шиг бодогдож баярлан дотно сэтгэл төржээ. «Бригад командлагчийн охин гэж Егор дотроо давтан өгүүлэв. Тэгэлгүй яах вэ, тийм л байх ёстой, үүнээс ондоо байж болохгүй, байгаа ч үгүй». Тэр Василий Сергеевичийн яриаг сонсож байгаа янзтай түүн рүү ширтэн харах боловч юм бодож байгаа учраас л тэгж харж суусан ажээ. Егор яриаг нь сонсож байх шиг санагдсан учраас л Василий Сергеевич ярих гэснээ ярьснаас биш харин бодол санаа нь өөртэй нь адил Сарханаас хол байсан бил ээ. Нэг дор алба хааж байсан хуучин найз нөхрийнхөө охин Шуратай уулзсан нь хүссэн ёсоор баяр баясгалан авчирсангүй, харин хүнд байдалтай болох шиг дахин санагджээ. Ямар нэгэн юм түүнд дарамт болж, тавыг нь алдуулах шиг санагдсан болохоор Егортой ярьж суух зуураа энэ тухай бодсоор байжээ. 

	Тасалгаанд харанхуй болж ирэхэд Егор босож гэрэл асаалаа. Тэгээд яриа дуусаагүй ч гэсэн Василий Сергеевичийн дэргэд очиж суусангүй. Шура цонхны дэргэд сонины хайчилбарыг элгэндээ тэврэн зогсож байгааг гал тогооны өрөөний нээлттэй хаалгаар олж хараад Василий Сергеевичид: «Би одоохон, уучлаарай» гэж хэлчхээд Шура руу очлоо. 

	— Шура гэж ойртон очиж хэлээд мөрөнд нь гар хүргэв. 

	— За. 

	— Чи баяртай байна уу?

	— Их баяртай байна гэж хүүхэн ойшоомгүй буюу бүр ч хүйтэн гэмээр янзтай давтан хэллээ. Шура уйлаагүй бөгөөд царайнд нь түрүүчийн догдлонгуй шинж байхгүй болсон боловч Егор хэзээ ч олж ажиглаагүй гашуудлын шинэхэн шинж үзэгдэв. 

	— Шура гэж Егор хэлээд мөрнөөс нь барьж өөр лүүгээ эргүүлэв. 

	— Битгий. Одоо хэрэггүй. Цаад хүнийхээ дэргэд очоод сууж бай, би ширээ засаадахъя. 

	Егор юманд түлхүүлсэн юм шиг шөнө гэнэтхэн сэржээ. Шурагийнхаас (өчигдөр, уржигдар явдаг шиг) явах ёстой цаг болсон бөгөөд нүдээ нээсэн анхны мөчид энэ тухай бодсон боловч боссон ч үгүй, хүүхнийг сэрээсэн ч үгүй. «Би явж яах юм бэ, би Шурад бүх юмаа өчигдөр ярьчихсан, мөн өчигдөр бүх юм шийдэгдсэн юм чинь» гэж дотроо боджээ. Бүх юм нэгэнт шийдэгдэж одоо өөрийгөө эхнэртэй, гэр бүлтэй хүн гэж бодож явахад болох болсон хэр нь санаа амарч тайвшрах байдал бий болсонгүй. Харин өчигдөр бүх юм шийдэгдэх ёстой гэж бодож байхад, мөн бүх юм шийдэгдээд зөрлөг рүү ээж дээрээ очъё гэж Шурад хэлж байхад сэтгэл догдолсонтой адил догдолж байжээ. 

	«Амралтын чөлөө өгөх болов уу?» «Өгнөө». 

	«Хориноос Анастасия Михайловна амралт авах гэж байсан юм сан». 

	«Өгнөө, хоёулаа оромз». 

	Шуратай цуг дэд хурандаа Богатенков дээр орж түүнд амралт гуйж өгнө гэж бодсон боловч одоо болоход ингэх нь тусгүй, эвгүй санагджээ. «Орохгүй юм сан гэж дотроо өгүүлэв. — Орохгүй л бол зүгээр сэн». Гэвч орохоос өөр аргагүй болох нь гэсэн бодлоос салж чадахгүй, дэд хурандаад юу, яаж хэлэхийгээ бодож эхлэв. Эхнэр авах нь гэж хэнд яаж хэлэх вэ гэдэг үүнээс өмнө хэзээ ч тийм хэцүү санагдаж байсангүй, харин бүх юм зүй зохисоор явагдах ёстой шиг санагддаг болохоор аз жаргалаа хүлээгээд сууж байсан бил ээ. Гэтэл одоо хүн бүхэнд өөрийнхөө ба Шурагийн тухай хэлэх ёстой болсон тийм байдалд орсноо мэдсэн тул үүнийг тодорхой ухамсарлах тутам улам эвгүй санагдана. Хүн бүхэнд даруйхан, өнөөдөр хэлэх хэрэгтэй юм байна гэж бодсон боловч тэгж чадахгүй, тэгэхгүй гэдгээ ухаарч байлаа. Хүмүүс зэмлэх болов уу гэж айх (урьд тэгж байгаагүй) сэтгэл төрсөн боловч өөрийг нь юуны улмаас яагаад зэмлэх ёстой вэ гэдгийн учрыг олсонгүй. «Бас нэг шинэ юм гараад ирлээ. Бүх юм явдгаараа яваг, мэдвэл мэдэг, хэнд ямар хамаатай юм бэ? Үүнд гэмтэй юм юу байгаа юм бэ?» гэж Егор сэтгэл түгшингүй, цухалдангуй бодов. Тэгээд хажуудаа хэвтэж байгаа Шураг сэрээчихгүйг хичээж гараа аяархан татаж аваад орноос өндийжээ. Егор хэзээ ч шөнө тамхи татаж үзээгүй бол одоо тамхи татмаар санагдахад нь харанхуйд тэмтэрч байж өмднийхөө халааснаас цаасан тамхи, чүдэнз олж авснаа орны дэргэд дахин эргэж ирээд гал тогооны өрөө рүү явахынхаа өмнө унтаж буй Шураг нэг мөч хэртэй харж зогсов. Түүний нүд шөнийн харанхуйд дасчихсан болохоор хүүхний царай тонгойх ч хэрэггүй харагдаж байв. Хүүхний царайны өчнөөн их таалагддаг тус тус шинжийг ялгаж хараагүй ч гэсэн түүнд дурласандаа баярлах, энхрийлэх сэтгэл багасаагүй бил ээ. Хайртай хүнд бахархах, түүний төлөө санаа тавих сэтгэл Егорт өчигдөр болоод энэ хэдэн өдрийнх шиг дахин төрж баяртай явсан бил ээ. «Миний төлөө хэн юу шийдэж чадах юм бэ? Би аз жаргалтай болсон, үүнийгээ би ухамсарлаж байна, тэгэхлээр надад ондоо юу хэрэгтэй вэ? Үүнд гэмтэй юм юу байна вэ?» гэж Егор боджээ. 

	Егор гал тогооны өрөөнд ороод өчигдөр Шура сонины хайчилбар бариад зогсож байсан тэр газарт очиж зогсов. Өчигдөр орой хоол идээд цэвэрлээгүй аяга, таваг өрөөстэй хэвээрээ байгаа ширээний дээд талд өлгөөстэй тавиур дээр тэр сонины хайчилбар, Василий Сергеевичийн хаяг тэмдэглэсэн цаас хоёр тавиастай байна. Егор тамхи татах гэж чүдэнз зурахад гэрэл нь ширээ, түүн дээр тавиастай бүх юмыг агшин зуур гэрэлтүүлэв. Гэвч Егор сонины хайчилбар олж харахаасаа өмнө Василий Сергеевичийн өчигдрийн бүх яриаг санажээ. «Шурагийн сэтгэл аргагүй зовлонтой байгаа. Эх эцэг хоёроо хэн байсныг өчнөөн жилийн хойно олж мэдэх гэж дээ» гэж бодоод өөрөө эцгийгээ дайнаас ирэхийг хүлээж түүнийг угтахаар зөрлөгийн хайрга асгасан бяцхан талбар луу өдөр бүр очдогийг санасан бөгөөд энэ дуртгалын ачаар Шурагийи сэтгэл улам ч ойлгомжтой болсон бил ээ. Егор бүх явдал яаж болсон байж болохыг ч төсөөлж шоронгийн өрөө, зовж нярайлж байгаа байдал, герман цэргүүдэд туугдаж яваа олзлогдсон орос эмэгтэйчүүдийн цуваа, хүн хүн дамжуулж байгаа боолттой бяцхан хүүхэд болоод хожим нь фашистуудын эзэлж авсан манай газар нутагт, Белостокт болсон үйл явдал, мөн түүний дараа нь болсон бөгөөд тэр хүүхний товчхон ярианаас олж мэдсэн зүйл санаанд нь оржээ. Тэгээд тамхи татсан хэр нь татаж байгаагаа бараг мэдсэнгүй. Цонх онгорхой учраас түүний сэрүүн агаар нүүр, дал мөрийг нь үлээн илбэх боловч өглөөний жавар, цэвэр агаарыг мөн мэдэхгүй, бас тамхины утааны гашууныг ч мэдэхгүй байжээ. Түүний бодсон, дурсан санасан бүх юм үзэж өнгөрүүлсэн зүйл биш, харин Шуратай хоёулаа үзэж туулах ёстой юм шиг сэтгэл нь догдолж түгшинэ. «Юу болох нь энэ вэ? Юу ч болоогүй шүү дээ, харин үнэхээр ямар нэг юм болох бол яана?» гэж Егор зүрхээ цохихыг чагнан өөрөө өөрөөсөө асуув. Егор тамхиныхаа шилбийг тавьж шинэ тамхи авах гэж эргэтэл нээлттэй үүдэнд Шура харагдлаа. Хүүхэн халаадаа өмсөж нойрмог, үсээ самнаагүй гарч ирсэн тул үүрийн хөхөвтөр туяанд хий үзэгдэл шиг санагдана. Түүний нүд нь том болж царай нь гайхсан шинжтэй байв. 

	— Шура! гэж Егор дуугарав. 

	— Чи яагаад унтахгүй байна?

	— Наашаа цонх руу хүрээд ир. 

	Шура түүнд ойртож ирээд

	— Яагаад унтахгүй байгаа юм бэ? гэж давтан асуулаа. 

	— Ийм шөнө би яаж унтах бил ээ гээд Егор хэлээд хүүхнийг эелдэг зөөлнөөр аяархан тэврэв. Шура цонх руу хараад зогсож байсан ба гэгээ орж эхэлсэн болохоор одоо түүний царайны бүх байдал Егорт ил харагдлаа. «Би яагаад эргэлзэж байсан хүн бэ!» гэж дотроо бодоод, — Ийм шөнө би яаж унтах бил ээ? гэж Шурад зориулж хэлэв. 

	Тэр хоёр одоо дуугүй зогсоод цонхоороо зээлийн талбай, хол хол өлгөөстэй цахилгаан дэнлүүний бүдэг гэрэл туссан мухлаг, лангуунууд, хоёрдугаар давхрын цонхны доор «ЭМЭГТЭЙЧҮҮДИЙН ТАНХИМ» гэсэн гарчигтай өндөр саарал, одоо бол хар өнгөтэй юм шиг харагдан буй байшин руу харж байлаа. Гэрэлт зарлал явган хүний замыг хүйт даасан хөх гэрлээр хэзээ хэзээнийх шиг гэрэлтүүлнэ. Шурагийн хувьд энэ бол хүслэн бүр биелээд, даван туулж болшгүй юмгүй бөгөөд хүний бодол санаа бие биедээ үгээр биш, сэтгэлийг ойлгох онцгой ойлголтоор дамждаг мэт санагдсан тийм баяртай мөч байлаа. «Надад төрж буй сэтгэгдэл Егорт бас төрж байгааг би мэдэж байна, яагаад гэвэл түүнд ийм ариун сайхан сэтгэгдэл төрөхгүй байж болохгүй!» Хүүхэн өөрөө өөртөө ингэж ярихын хамт зээлийн талбайгаар явж буй Ёгорыг өөрөө ажилд явахаасаа өмнө энэ цонхны дэргэд олон дахин ажиглаж зогссонтой адил одоо ажиглан харах шиг болжээ. Ёгорыг өглөөгүүр үхрийн гулууз буулгадаг махны тасгийн хажуугаар алхалж яваагаар, мухлагаас цаасан тамхи худалдан авчхаад зарлалын хөх гэрэл доогуур явж байгаагаар дүрслэн боджээ. Хүүхэн юу ямар янзтай болж өнгөрснийг төсөөлж бодоод сэтгэл нь догдолж аз жаргалтайдаа баясжээ. Үүний хамт сэтгэлийг нь багагүй догдлуулан баярлуулсан бөгөөд одоо өөрийгөө хэн болохыг ойлгож авснаас үүссэн ондоо сэтгэгдэл бас төржээ. Шура өөрийгөө хэн болохыг бодоход таатай байснаас гадна энэ нь Егорт ч таатай байх ёстой гэж сэтгэлийнхээ угт бодсон бил ээ. Егорт хайрлах түүний хайр сэтгэл ялангуяа өөрийг нь хайрлах Егорын хайр сэтгэлд гол зүйл нь эцэг, эхээ хэн болохыг мэдэж авсан явдал байсан юм шиг: «Егор бүх юмыг сонссон, бүх юмыг мэдсэн» гэж дотроо бодов. 

	«Сонсоогүй цээжилсэн юм биш, харин биеэрээ үзэж, таньж авсан юм ойлгомжтой, дотно болдог юм» гэж хоёулаа цонхны дэргэд зогсох зуураа Егор бодож байснаа: 

	— Чи даараагүй юу? гэж асуув. 

	— Үгүй.. 

	— Би «үнэртний хэргийг» дуусгангуут хоёулаа ээж дээр, зөрлөг рүү тэр даруй очно. Дуулав уу?

	
XIV

	Дашагийн өрөөнөөс гарсныхаа дараа тэр хоёр бие биедээ юу ч хэлсэнгүй. 

	Даша сайхан ааштай, хөгжүүн байв уу гэж санагдсанаас гадна түүний бие сайжирч байгаа бөгөөд ийм байдалтай байвал Даша долоо хоногийн дараа гэртээ харьчихна гэж эмч хэлсэн ч гэсэн биед нь хамгийн муу байж болох гутарч уруу царайлах явдал үзэгдээгүй боловч Дашатай уулзсаны дараа Богатенковт ч тэр, Николайд ч тэр гутрах сэтгэгдэл үлджээ. Николай бол Дашад юу тохиолдсон тухай эцэг нь үнэнийг хэлээгүйн улмаас тийм сэтгэгдэлд автжээ. Гэвч эцгийн нь царай юм бодсон шинжтэй баргар байхыг хараад түүнээс юу ч асуусангүй. Дашагийн тухай эцгийнхээ мэддэг юмыг Николай мэдээгүй бөгөөд түүнийг эцэгтэйгээ адил ойлгож чадахгүй боловч Даша зэрэмдэгтээ хэчнээн их эмзэглэн шаналдгийг өөрийнхөөрөө харж ухаардаг, бага насандаа ч тэр, одоо ч тэр түүнийг өөрийнхөөрөө хайрладаг байлаа. «Зовж байгаа хүн гэвэл Даша л байгаа юм. Ганцхан нүд, зөвхөн хоёр нүд л байна» гэж Николай бодов. Дашагийн нүүрний доод хэсэг цагаан даавуугаар таглаастай, дух, үс нь цагаан боолтоор ороолттой тул энэ хоёр цагаан зурвасын завсраар хар хүрэн, бараг хар гэмээр нүд нь гэрэлтэн юм өгүүлэх шиг харагдсан учраас тэр нүдний яруухныг Николай бүр сайн ажиглах шиг болжээ. Одоо эмнэлгийн хонгилоор явж байхад нь тэр хоёр нүд үргэлж харагдаад байсан бил ээ. 

	Богатенков өөрөө бол Дашаг хараад түүний тухай дахин бодсондоо зөвхөн гутарсан биш юм. Түүнийг өглөө удирдах газарт очиход хурандаа Потапов ямар нэгэн чухал ажлаар хөдөө явсан гэж хэлжээ. Ингэхлээр хурандааг байхгүйд юу ч (албан тушаалаас огцруулах нь уу, үгүй юу гэдэг) шийдэгдэхгүй гэсэн үг учраас түүний эргэж ирэхийг хүлээж энэ хэдэн өдрийнх шиг тодорхойгүй зовлонтой байдалд бас хэдэн хоног байх хэрэгтэй болжээ. Одоо ангидаа очоод тэр даруй хошууч Тепловтой уулзах хэрэгтэй болно. Тэгж уулзаад биеэ барьж байж ярилцах болох нь гэхээс эгдүү нь хүрч байв. 

	— Чи намайг хүргээд аль гэсэн байхаа. Хаашаа очих нь вэ? гэж Богатенков хаалга руу чиглэн эмнэлгийн бяцхан цэцэрлэг дотуур явж байх зуураа хүүгээс асуулаа. 

	— Чапаевская гудамж руу очно, Матвей Петровичтой уулзъя гэж Николай хэлээд «Гар бичмэлийг минь уншаа бол уу? Уншчихсан байх. Надад юу хэлдэг бол?» гэж бодоод түүхийн багш сүүлийн удаа харахад ямар байдалтай байсныг (Нина Максимовна царай нь цайж санаа зовонги байдалтай болчхоод Матвей Петровичийг өрөөнд нь оруулж зөөлөн вандан дээр хэвтүүлж байх үед Матвей Петровичийн царай үлбэгэр байсныг биш харин юм ярьж суухад сэргэлэн хөгжүүн байсан царайг) тодхон төсөөлөөд дотроо тааламжтай инээмсэглэнэ. «Миний хийсэн юм түүх бас биш гэдэг нь үнэн, тэгвэл түүх гэж юу вэ? Даша, би, аав, Фёдоровкагийн болоод Белодворьегийн тариачид юм уу?..» гэж үргэлжлүүлэн бодсон боловч Дашагийн өрөөнөөс гарах үеийнх шиг сэтгэл нь гутрангуй хэвээрээ байлаа. Николай өөрийн эрхгүй ийш тийшээ харж эмнэлгийн цэцэрлэг доторх эдгэрч байгаа хүмүүсийг ажиглаж эцгийнхээ араас татан алхаж явав. Нэг өвчтөн Матвей Петрович мөн болохыг Николай таньжээ. Николай түүхийн багштай энд дайралдана гэж бодоогүй тул «Матвей Петрович мөн үү дээ?» гэж эхлээд боджээ. Яг энэ мөчид Матвей Петрович эмнэлгийн хаалга руу хэн явж байгааг бас сонирхож харах гэсэн юм шиг улаан нүүрээрээ эргэж харахад Николай хэнтэй дайралдсанд эргэлзэх юмгүй болжээ. «Багш минь өвчтэй юм байна шүү дээ гэж дотроо өгүүлснээ гар бичмэлийг минь ч лав уншаагүй биз. За, ингээд хэзээ уншиж чадах юм бил ээ дээ?» гэж нэмж бодоод өвгөн багш нь өвчтэй байгаа нь бус гар бичмэлийг нь уншаагүй орхичихсон явдал л аягүй санагдсанд гутарчээ. 

	— Чи яагаад хоцорч орхив? гэж хэлээд Богатенков хүү рүүгээ харж мөн л зогсон, — Цаг боллоо гээд цагаа харуулав. 

	— Та яв. 

	— Чи яах юм бэ?

	— Би хоцорлоо. Матвей Петрович энд байна. 

	— Юу энд байна гэж? Өвчтэй байгаа юм уу?

	— Тийм юм байх. Та яв. 

	Николай хажуугийн элсэн замаар ороод хэдэн минутын дараа Матвей Петровичийн дэргэд хүрч очив. 

	— Эцэг минь, гэж өвгөн багш Николайг гэртээ угтаж авахдаа дандаа хэлдэг зангаараа хэлээд, — Манайд хэн ирэв ээ! Муу өвгөнийг мартаагүй орж ирсэнд чинь баярлалаа... Би таны болоод таны гар бичмэлийн тухай бодож байсан шүү гэж урьдынхаа зангаар шоглох янзтай ч юм уу гэмээр нэмж хэлэв. 

	— Та уншчихсан уу?

	— Таныг манайд очсон өдрийн тэр оройд нь уншчихсан гээд Николайг сугадаж аваад эмнэлгийн цэцэрлэгийн гүн рүү алгуур авч явахдаа эргэн харж, — Амьтны нүднээс холхон, аль болох холхон очъё, хачин ууртай чавганц жижүүр хийж байгаа, одоохон хөөгөөд гаргачихна шүү гэв. 

	Матвей Петрович цэцэрлэгийн гүнд байгаа нэг ванданг сонгож авахад хоёулаа тэнд очиж суугаад:

	— Та яагаа вэ? гэж Николай асуув. 

	— Мэс засал хийх гэнэ. 

	— Мухар олгой юу?

	— Үгүй, аль дайны үед огтлуулчихсан, харин одоо зүрх муу. Зүрхэнд мэс засал хийнэ гэнэ гэж хэлээд гэдрэгээ эргэж мэс заслын өрөөний цэцэрлэг талын цонх руу бутан завсраар харав. Үнэнээ хэлэхэд би энэ мэс заслаас айж байна. Хэн мэдэх вэ... 

	— Яалаа гэж дээ, Матвей Петрович аа!

	— Тийм ээ, тийм, хэн мэдэх вэ!

	— Гайгүй биз дээ, Матвей Петрович аа, анагаах ухаан одоо... 

	— Тийм л дээ, анагаах ухаан... гэсэн ч юу ч болж болно шүү дээ. Юу ч болж болох нь харамсалтай. Миний бөөрөнд чулуу ургачихсан, цөсний хоолой бөглөрдөг болчихсон юм шүү дээ, тэгтэл бас энд мэс засал хэрэгтэй гэнэ. Ингэхлээр, эцэг минь, юу ч болж болно. 

	«Багшийн маань бие үнэхээр муу байна, мэс заслыг даах юм бол уу даа!» гэж Николай бодоод Матвей Петровичийг ондоо нүдээр харах шиг боллоо. Өвгөний царай шороон өнгөтэй, сүрхий цонхигорыг урьд нь олж хараагүй, харж ч чадахгүй байсныг бодоод мөчийн өмнө цэцэрлэгийн элсэн замаар явж байхад Матвей Петрович сэргэлэн хөгжилтэй юм шиг харагдсан боловч биеэ албадан зохиомлоор тэгж хөгжилдөж явсныг, уулзсандаа баярласан гадаад байдлын цаана Николайгаас далд байгаа бүх юмыг бодоход энэ бүхэн нь одоо амьдрал, үхэл гэсэн аймшигт хоёр ойлголтод илрэн гарч ирсэн бил ээ. Юу ч болно гэдгийг ухаарч, мэдэж байсан хэр нь «Үгүй, Матвей Петрович хэтрүүлж байна, гайгүй байхаа» гэж өөртөө итгүүлэх гэж ч бас боджээ. Багшийн нь царайнд урьд өмнө хэзээ ч ажиглагдаагүй зүдрэнги шинж үзэгдсэнээс гадна нүдэнд нь тодорч ирээд тогтчихсон юм шиг агшин зуурын инээмсэглэл, Матвей Петровичийн царайны нийт байр байдалд нь (гар бичмэлийн тухай ярьж эхлэх хүртэл) үйлээ ухамсарлах янз мэдэгдсэнийг Николай тодхон олж харжээ. Николай, Матвей Петрович рүү дахин харснаа «Ингэж айдаг нь зөв ч юм болов уу. Зүрхэнд нь мэс засал хийх нь байна шүү дээ!» гэж бодоод хүн гэдэг мөнх биш, харин төрөхөөс үхэх хүртэл зөвхөн тодорхой зай, хүний туулж өнгөрүүлэх зам байдаг өнөө юм уу, маргааш уу тэр зам нь төгсдөг бөгөөд энэ төгсгөл Матвей Петровичид нэгэнт харагджээ гэдгийг анх удаа илхэн төсөөлсөн юм. Николай энэ мөч хүртэл Матвей Петровичийг одоо урьд урьдынхаас илүү сайн ойлгосон шиг санагдаж өвчтэй шаналан зовсон дотно хүнээ хараад хүмүүст хэзээд төрдөг сэтгэгдэл Николайд төрсөн бил ээ. Тэгээд багшийнхаа бүх сайн сайхан юм, өөрийнхөө мэддэг түүний бүх амьдралыг санасан ба тэр амьдрал нь ариун шударга эрхэм дээд чанартай бодогдсон тул сэтгэл нь догдлон онцгой түгшиж багшийгаа ажиж суув. 

	Ингэж харахыг нь Матвей Петрович ажиглангуй бөхийчхөөд бяцхан хар шоргоолжнууд амьд урт оосор шиг цувран хурдан шаламгай гүйлдсэн улаан элсэн замыг ширтээд шоргоолжны тэр хөдөлгөөн анхаарлыг нь татаад байна уу гэмээр байсан бөгөөд Николайг огт мартаж орхих шиг санагдана. Зүрх нь больчихож, мэс засал хийх зайлшгүй хэрэгтэй болж гэдгийг ойлгосон өдрөөс эхлэн (өнөө өглөө орноосоо чүү чамай боссон бөгөөд хамаг бие нь хачин сул байжээ) Матвей Петрович юуны ч тухай бодсон, ярьсан ч гэсэн хэнтэй ч уулзсан гэсэн мэс заслыг бодсоор байв. Мэс засал хийлгэхээс болоод амжилтгүй төгсөж магадгүй гэдгээс айж байсан учраас үйлээ эдлэх нь гэсэн сэтгэгдэл тухай бүр муужирмаар сүртэй сэргэж ирдэг байжээ. Одоо Николайд гар бичмэлийн тухай юу хэлэх ёстойгоо (бүх юмыг бодож боловсруулчихсан юм санж) тодорхой ойлгохын хамт ингэж хэлэх хэрэгтэй, шаардлагатай гэдгийг бас мэдэж байсан боловч яриагаа эхэлж чадахгүй, цувран гүйлдсэн шоргоолжнуудыг харсаар байлаа. Шоргоолжнууд түүний хувьд амьдралын нэг хэсэг байсан бөгөөд зам дээр хэвтэж буй хуурай мөчир, ногоо, царсны өтгөн ногоон навчис, огторгуй, навч мөчрийн завсраар гэрэлтсэн нар үүнээс өмнө өвчнөө анхаарахгүй явахад ажигладаггүй энэ бүх юмыг одоо онцгой хурцаар тусгаж байсан бил ээ. Тэр юмыг зөвхөн ажиглаад зогсохгүй амьдрал сэтгэл татам, давтагдашгүй сайхныг юм бүхнээс (шоргоолжны шаламгай хөдөлгөөнөөс олж харж ухаарч байсан шигээ) харж, ухаарах тийм байдалд ороод байжээ. Амьд юм бүхнийг энхрийлж амарлингуй болгох ёстой ба юм бүхэнд амьдралыг ухамсарлах, амьдралд баясах чанар байдаг бөгөөд өвчин түүнээс булааж авсан тэр баясгаланг хэнээс ч булааж авах ёсгүй шиг түүнд санагдана. «Эд гүйлдэж амьдарч байна шүү дээ» гэж бодоод одоо орхиод явах ч болж магадгүй энэ бүх ертөнцийг гайхах хачин сэтгэгдэл төрсөн тул одоогийн нь амьдралын гол зорилго бол аль болох их юм харж цээжлээд аваад явах явдал шиг, юм бүхнийг шуналтайгаар ажиглан харна. 

	Тэр Николайтай уулзахаас өмнө ч, одоо ч ийм байдалтай байсан ба юм яримааргүйгээр барахгүй, Николайд хэлэх ёстой юмны тухай ч бодмооргүй санагдаж Николайг ч гэсэн агшин зуур ад үзэх сэтгэл төржээ. 

	Матвей Петровичийн эцэнхий доройтсон царайг харахад Николайд өөрт нь ч хэцүү, тэгээд ч дуугүй суугаад байх нь эвгүй учраас зовж:

	— Таны бие муу байна уу? Танд хэцүү байна уу? гэж асуув. 

	— Тийм ээ, миний байдал амаргүй гэж Матвей Петрович хариулаад Николай руу эргэж хараад, — Гэвч таны ажил, гар бичмэлийн чинь тухай яръя. Би ингэх л гэж таныг наашаа дагуулж ирсэн юм шүү дээ. Хүн амьдралынхаа ямар нэг үед онцгой илэн далангүй ярьдаг байх аа! Онцгой гэж би хэллээ шүү. а? гэж нэмж хэлэв. 

	Матвей Петрович ингэж хэлье гэж бодоогүй юм санж. Хэлье гэж бэлтгэсэн зүйл нь бүх насаараа үнэнийг илэрхийлж ирсэн гэж өөрийгөө боддогчлон тийнхүү үнэнийг илчилсэн зүйл мөн боловч үүний цаана хуримтлагдан хэлэгддэггүй ямар нэгэн илүү эрхэм дээд (заримдаа суут ухаан гэж нэрлэгддэг) юм байдаг бөгөөд түүнийг Николайд нээж тайлбарлаж өгөх ёстой гэж гэнэт бодсон ажээ. «Энэ юм» нь ямар нэг гоц зүйл биш ч гэсэн түүний бодол санаанд боловсорсон сэтгэгдэл бөгөөд амьдралын болоод түүхийн үнэнхүү хөдөлгөөнийг ойлгох явдалд утга учир нь оршино. «Түүх бол ард түмэнд баатарлаг явдлын үлгэр жишээг үзүүлэх ёстой. Үүнийг л ойлгох нь чухал» гэж дотроо Николайд хандаж бодов. 

	— Та чинь тэрслэгч юмаа. Түүх бол алсаас илүү сайн харагддаг юм. Энэ утгаар яривал Петр хааны үе... Миний юу хэлэх гэж байгааг та ойлгож байгаа биз дээ? Юмны учир бол ганц өчүүхэн хүний зовлон зүдүүрт биш, бүх ард түмний хөдөлгөөн, хөгжилд байдаг юм. Тодорхой яриулахыг хүсвэл, та тосгоны гол зүйл – түүний баатарлаг талыг нь олж хараагүй байна. Тийм тийм, баатарлагийг нь би дахин давтъя, баатарлаг зүйлийг нь олж харсангүй. Тэгвэл таны зохиолдоо тодорхойлон бичихийг оролдон байгаа тэр үйл явдлаас бид холдох тусам тэр жилүүдийн баатарлаг чанар улам тодорхой харагдах болно. Тариачин эр олон зуун жилийнхээ дадал заншлыг эвдэлж, нэг газраасаа ховхрон хөдөлж орчин ертөнц болоод тэр ертөнцөд байгаа өөрийгөө мэдэж авч ногооныхоо газрын хашаанаас хальж гарах хэрэгтэй болсон юм. Гэтэл тосгон үе давхраагаараа ялгарах явдал яах вэ? Нударган баячуудыг яах вэ? Тэр чинь номхон суугаад байсан гэж бодож байна уу, та? гэж Матвей Петрович гэртээ ярьж байснаа давтан Николайд хэлэв. 

	Матвей Петрович саяныхаа ярьсан зүйлийн тухай бодоход нь (тэр их нэгтгэн дүгнэж өргөн хүрээтэйгээр ярьж байлаа) олон баримт санаанд нь орж байжээ. Харин одоо үүнийг Николайд ярьж анхны хэдэн үг дөнгөж хэлтэл өөрт нь ойр дотно, чухал тэр бодож боловсруулсан зүйлийнхээ зөвхөн нэг хэсгийг л ярих шиг бодогджээ. «Хэлж байгаа үгийг ээ! Тэр үгс маань хаачив аа?» гэж бодоод өөртөө цухалдах, дургүйцэх сэтгэл төржээ. Анхаарлаа төвлөрүүлэн, биеэ дайчлахыг хичээвч мэддэг, цээжинд нь байдаг бүх юм одоо үг ярианд ер багтаж шингэмээргүй бодогдохын хамт мөч өнгөрөх тутам бие нь улам сульдаад байх шиг болсон тул улаан элсэн зам руу дахиад харахад хацар нь хонхойчхоод цонхигор царайнд нь өвчтэй шинж дахин тодорч үзэгдэв. 

	Багшийгаа ингэж хэлнэ гэж Николай огт бодоогүй тул:

	— Матвей Петрович оо гэвч би... гэж эхэлтэл:

	— Зөвшөөрөхгүй юү? гэж асуулаа. 

	— Үгүй. 

	— Зөвшөөрсөн ч, зөвшөөрөхгүй ч ийм л байгаа юм. Энэ маргаангүй хэрэг. Өвгөн миний үгийг сонс, таны бичсэн зүйл бол түүх биш ээ. Ганцхан тосгон чинь Орос орон биш. Орос орныг наад зах нь хөндлөн гулд явж, олон мянган баримтыг харж, үзэж бичиж авах хэрэгтэй. Гавьяа байгуулах хэрэгтэй гэж Матвей Петрович дүгнэж хэллээ. Энэ санаа түүний ухаанд саяхан, тэр даруй орж ирсэн боловч Николайд түрүү чухамхүү үүнийг л хэлэх гэсэн юм шиг бодогджээ. Орос орноор явж хүмүүс яаж амьдарч байгааг харах хэрэгтэй. Дээр үед залуу байхдаа би тэгье гэж бодож байсан юм. Тэгээгүйдээ одоо харин харамсаж байна. 

	— Орос орноор явган... 

	— Чухамхүү явган яв. Тосгон, гацаануудаар ор гэж урьдын дадсан зангаараа боловч одоо биеэ хүчлэн хошигноод, — Та Орос орноор яваад үзвэл энэ бичсэнээс ондоо юм бичнэ гэдэгт би итгэж байна. Амьдрал хөдөлж байдаг юм. Та ойлгооч, урагшаа хөдөлж байдаг юм. Харин өөрийнхөө эрин үеийг тодорхойлж бичихийг хүссэн түүхчин хүн тэр хөдөлгөөний голд явж байх ёстой. Танд элдвийн юм харагдаж болно. Сүрэл дээвэр. оройгүй, загалмайгүй болчихсон, клуб болж хувирсан сүмээ ч та бас олж харах болно. Гэвч жишээ нь таны багшилдаг Фёдоровкагийн сургууль шиг шинэ сургууль бас харагдана шүү дээ. Танай сургууль шинэ биз дээ?

	— Шинэ л дээ. 

	— Харин эзгүйдэх, тариа таригчид алга болох гэл үү дээ таны тэр хэлдгийн чинь тухайд бол аль талаас нь харахаас шалтгаална даа. Морин анжис дагавал олон хүн хэрэгтэй, харин хүчит трактороор газар хагалбал нэг л хүн хэрэгтэй. Эсвэл бас нэг жишээ: алив хадуур бариад хадланд гар гэж хэлдэг байсныг би санаж байна. Бүх тосгоноороо нуга дээр очдог сон. Одоо бол ганцхан трактор хадуур дуржигнаж байдаг, холоос бол түүнийг тэр даруй олж харах ч үгүй. Тэгээд гол нь хүн харагддаггүй. Хөдөлгөөнийг л та олж харах ёстой. Олж харна ч, хийнэ ч, ойлгоно ч байх гэж нэмж хэлэв. 

	Харилцан яриа болсонгүй гэдгийг мэдээд Матвей Петровичийн урам хугарчээ. Николайг өрөвдөж, түүнийг зоригжуулмаар санагдсан боловч түүнд ярьсан юмаа ярихгүй байж чадсангүй. «Үгүй, үгүй, таны бичсэн түүх биш. ганц талтай, буруу юм болсон байна». 

	— Би багшийн ажилд таарахаа больж байж ч магадгүй. Гэвч баатарлаг үйл явдал л юунаас ч илүү ард олонд дурсагдах өөрөөр хэлбэл юунаас ч илүү түүхэнд орох ёстой гэдэгт би итгэж байна гэж Матвей Петрович яриагаа дуусгаад Николайтай түрүүнийхээ тайван дуугаар ярьж чадахгүй болсноо мэдээд босов. Николай түүний үгийг зөвшөөрөхгүй янзтай харагдсанд ч биш, харин өвгөн багш нь тэр бүхнийг хуучин авьяаслаг сурагчдаа тайлбарлан өгөх болсондоо уур нь хүрчээ. Николай түүнийг дагаад босоход нь гараа яаруу өгч «Болгоомжтой, битгий гишгэчхээрэй» гэж хэлээд замаар мөн л цувран шаламгай гүйлдсэн шоргоолжнууд дээгүүр түрүүлэн алхав. 

	Гэвч ямар нэг болсон юм байна уу гэж Николай асуув. 

	— Байлгүй яах вэ. Таны зохиолд ямар нэгэн ач холбогдол бий. Таны гар бичмэлийг би дээд сургуулийн эдийн засгийн танхимд, миний танил профессор, шинжлэх ухааны доктор Яков Ефимович Голованенкод өгсөн. Та түүнтэй очиж уулз. Өнөөдөр ч очсон болно. Тэр чинь заавал бүтээдэг хүн болохоор одоо лав уншчихсан байгаа. Тэр хүн юу гэхийг бас харъя гэж Матвей Петрович хэлээд Николайг дахин сугадаж хоёулаа одоо эмнэлгийн цэцэрлэгийн хаалга руу чиглэв. 

	
XV

	Николай одоогийн амьдралын гол зорилго бол түүний үзэл санаа, бодол зөв үү, буруу юу, бичсэн зохиол нь өөрийн нь бодож байгаа шиг тийм ач холбогдолтой юм уу, үгүй бол бүх хийсэн юм нь хэрэглэшгүй, хүлээж авч болшгүй юү гэдгийн учрыг олоход оршиж байлаа. Николай гар бичмэлээ хэвлүүлэх ч гээгүй, эрдмийн зэрэг хамгаалах зохиол гэж хэлэлцүүлэхээр даруй дэвшүүлэх ч гээгүй боловч сайшаалын үг дуулах сан гэж байжээ. Гар бичмэлийг дурсах бүрд Минаев өвгөнийг, түүний хуучирсан модон байшинг, түүнтэй үдшийн цагаар ярьсан яриаг болоод Фёдоровка тосгоныг өөрийнхөө ойлгож мэддэгээр, Фёдоровкагийн тариачдыг ойлгодгоор төсөөлдөг байлаа. Түүнийг хэн нэгэн хүн ойлгохгүй, дэмжихгүй байна гэхэд хачин бодогдоно. Матвей Петрович гар бичмэлийг эдийн засгийн тэнхимд шилжүүлж өгсөн нь бүр ч гайхалтай. 

	«Яагаад эдийн засгийнхад өгдөг бил ээ? Би практик зорилтыг ингэж дэвшүүлж байгаа биш шүү дээ, эцсийн эцэст би эдийн засгийг сонирхсон биш, тосгоны хүний оюун санааны амьдрал, түүх бүр оюун санааны амьдралын түүхийг л сонирхож байгаа шүү дээ» гэж Николай эмнэлгээс холдон явган хүний замаар алхаж явахдаа бодов. Тэгээд зохиолынхоо уг үндсэнд буй чухал зүйлд зөв тодорхойлолт сая нэг оллоо гэсэн шиг агшин зуур саатаж зогссон боловч оюун санааны амьдрал бол бусад үйл явцаас түүний дотор эдийн засгаас ч салшгүй нь лав болохоор тэр тодорхойлолт хуурамч болох нь даруй харагдсан бил ээ. Гэлээ ч гэсэн Матвей Петровичийн хэлснийг Николай зөвшөөрөөгүй бөгөөд багш нь түүний гар бичмэлийг эдийн засгийн профессор Голованенкод шилжүүлж өгсөнд гайхав. «Түүх гэдэг чинь зөвхөн тэртээ өнгөрсөн үед болсон юм бишээ» гэж Матвей Петровичийн үгийг зөнгөөрөө эсэргүүцэв. «Петр хааны үе алсаас сайн харагдана гэнэ... Гэвч бид яагаад түүнийг алсаас сайн харж байгаа юм бэ гэвэл тэр үеийн хүмүүсийн гэрчилгээ бидэнд байгаа учраас л тэр. Тэр үеийн хүмүүсийн гэрчилгээ байдгийн л ач, үүнийг харгалзахгүй байж болохгүй!» гэж Николай улам их унтууцав. Ярианы нарийн ширийнийг эргэцүүлэн бодож явахдаа Матвей Петровичийг төсөөлөөд зогсоогүй, харин түүний царай зүсний бүх өнгө ялгааг: Матвей Петрович яаж зовлонтой инээмсэглэсэн (багш нь өвчинд зүдэрсэн нь Николайд одоо илт байлаа), Николайг яаж зоригжуулах гэж оролдсоныг (түүнээс илүү өөрийгөө зоригжуулж байсан ба энэ нь Николайд одоо мөн тодорхой болжээ) хэдхэн мөчийн өмнө эмнэлгийн цэцэрлэг дотор түүнтэй цуг вандан дээр сууж байснаас илүү сайн харах шиг болжээ. Матвей Петровичтай ярьж байгаа юм шигээр санаандаа сэтгэхийн хамт түүний номой хөдөлгөөн, шороон өнгөтэй цонхигор царай нүдэнд нь тодхон харагдаж багш маань хүнд мэс засал хийлгэх нь, түүнийгээ даах нь уу, үгүй нь үү гэсэн бодол, түүнд түрүүн төрсөн өрөвдөх сэтгэл дахин оргилж Николайг догдлуулсан бил ээ. Тэгээд өвгөн багшийнхаа урдаас эсэргүүцэхээ больж түүнийг ойлгож, бодлын нь явцыг таньж мэдэхийг хичээжээ. 

	Николай өнөөдөр дээд сургуулийн эдийн засгийн тэнхимд очиж профессор Яков Ефимович Голованенкотой уулзах гэж бодоогүй боловч төв өргөн чөлөө рүү гарч дээд сургуулийн тэр хавьд хүрэнгүүт тэссэнгүй профессор дээр даруйхан ороодохъё гэж шийджээ. 

	«Энэ хүн бас юу гэдэг бол?»

	 

	 

	Танхимын хаалганы тэндээс хонгилоор явж, дараа нь орцын довжоон дээгүүр буугаад Яков Ефимович Голованенког машинд суух зуур л түүнтэй хэдхэн минут ярилцсан бил ээ. Бүр хөдөлж байгаа машин дотроос профессорын хэлсэн сүүлийн үгийг Николай бараг дуулсангүй. 

	Николай саяхан дээд сургуулийн хаалганы өмнөх талбай дээр эргэцүүлэн бодож, шийдэн ядаж, уулзалтад бэлтгэн зогсож байсан шигээ одоо мөн тэр газартаа боловч профессорын үгэнд цочиж мэгдчихээд гар бичмэлтэй хавтсаа бариад зогсож байлаа. Профессортой ярьсан бүх яриа ганцын үг шиг санагдсан ба одоо түүнийг мартахгүй, аль нэг юмыг нь орхигдуулахгүйн тулд дотроо яаралгүй давтан саналаа. 

	«Би танд юу гэж хэлэх бил ээ? Эрдмийн зэрэг хамгаалах зохиол болсонгүй. Би Беспаловыг хүндэлдэг юм гэсэн ч... Матвей Петрович өөрөө иймэрхүү судалгаа хийдэг, оюутан байхдаа нэг ном зохиож байсан юм, түүнийгээ бичихийн тулд зориуд хөдөө явсан юм даг. Гэтэл юу болсон бэ? Юу ч болж чадаагүй. Яагаад гэвэл хамтрал бүхнийг, таны бичдэгээр тосгон бүхнийг тусад нь авч үзэх хэрэгтэй. Тарианы газар хэр ихтэй юм бэ, газрын нь чанар ямар вэ, механикчлалын зэрэг, боловсон хүчний бэлтгэл, үрийн материал (би үрийн зэрэг дугаарыг хэлж байна) болоод бусад олон арван, хүсвэл, олон зуун нөхцөлийг бодолцох ёстой. Энэ бүх мэдээ баримт, тоо бүртгэл, юуны өмнө тоо бүртгэлийг судлах хэрэгтэй. Ерөнхийд нь биш, харин танай Фёдоровка, ганц танай тосгоны талаар байдаг бүх юмыг судалж үзэх нь зүйтэй! Та энэ ажилд шинжлэх ухааны үүднээс хандаагүй учраас таны бичсэн зүйл эрдмийн зэрэг хамгаалах зохиол болсонгүй, болох ч үгүй байсан. Таны зохиолыг тосгоны өнөөдрийн тодорхой асуудлуудаас гадуур хийсвэр аваад үзсэн ч тэр... Та амьдралыг биш, харин танд, хэн ч юм бүү мэд, хэлж өгсөн бэлэн томьёоллыг уг үндэс болгож баримтуудыг шилж, сонгож тааруулаад тэр баримтууддаа хүч оруулж байна. Тэгээд өөрийнхөө баримталж буй хуурамч зургийг батлахын тулд шүү дээ. Ингэж хандах явдал шинжлэх ухаан огт биш ээ. Үнэнийг яривал тосгоны асуудал гэдэг чинь нэлээд гүнзгий бөгөөд миний түрүүн хэлдгээр юуны өмнө эдийн засгийн чанартай асуудал юм шүү. Тосгонд хөрөнгө оруулалт, бас дахин хөрөнгө оруулалт хэрэгтэй. Ийм дайны дараа (үүнийг хамран харж төсөөлж үзэх хэрэгтэй юм шүү!) ийм эвдрэл сүйрэл, бэрхшээлийн дараа асар том улс орны аж ахуйг сэргээн босгох хэрэгтэй байсан юм. Аварга том улс орны аж ахуйг. Гэтэл таны зохиолд юу байна, сэтгэл санааны далимын асуудлаас өөр юм алга. Түүнийгээ уран зохиолчдод үлдээж өгвөл дээр, тэр чинь тэдний л хийх ажил» гэж хэлсэн нь сонстох шиг болов. 

	«Бас юу надад хэллээ дээ? Түүхийн тухай ондоо юу хэлсэн бил ээ» гэж Николай бодов. 

	«Таны зохиолд гол зүйл алга, зөв гол нуруу алга. одоо амьдралаас урган гарч байгаа жинхэнэ цогцолбор асуудал алга». 

	«Гол нуруу, гол нуруу» гэж Николай давтаад энэ үгийн чихэнд харш аялгууг анхаарлаа. 

	Николай гудамжаар яваа олон машины дунд профессор Голованенкогийн машин орж далд орсон тэр зүг рүү дахин нэг харчхаад дээд сургуулиас яаралгүй холдов. Очих газаргүй болохоор гэрийн зүг явсан бөгөөд гэртээ оронгуутаа өчигдөр эцэг нь зөөлөн вандан дээр хувцсаа тайлалгүй хажуулаад эргэлдэхгүй, бүр хөдлөх ч үгүй нам гүм хэвтсэнтэй адил хэвтэв. Гадна талдаа тайван (эцэг нь дандаа ингэдэг байв) ганцхан царай нь ерийнхөөсөө жаахан түгшингүй, цонхигор харагдах боловч дотор нь бодол санаа зовлонтойёо эргэлдэнэ. Матвей Петровичтэй ярилцсаны дараа, ялангуяа профессор Голованенкотой уулзсаны дараа одоо зохиолдоо эргэлзэж, тэдэнд буруу гэж бодогдсон амьдрал түүхийг үзэх үзлээ өөрчлөн, гар бичмэлийнхээ юуг яаж засаж нэмэхийг бодох ёстой боловч гэртээ орж ирснээс хойших анхны минутад бүх бодол нь тэднийг зөвшөөрөхгүй эсэргүүцэхэд л чиглэгдсэн бил ээ. Түрүүн Матвей Петрович болоод профессор Голованенкогийн хэлснийг сонсож байхдаа тэдэнд хэлж чадаагүй хариугаа одоо хэлж тэдэнтэй ярьж байх шиг бодогдов. Одоо эргэцүүлэн бодож үг бүхнээ нарийн хянах цаг хугацаатай болсон бил ээ. «Газрын чанар... механикчлалын хэр хэмжээ... энэ ч чухал л даа. Гэвч би огт ондоо асуудал босгож байгаа юм шүү дээ гэж профессорт хариулаад, — Чухамхүү сэтгэл санааны асуудал, Тийм ээ, сэтгэл санааны. Тэгээд надад тосгоны бүх түүхэн урт удаан зам чухал биш, зөвхөн богинохон хэсэг нь чухал юм, би баатарлаг, баатарлаг биш гэж хуваагаагүй. Би өөр юмыг: хөдөлмөрт харьцах харьцаа, тариа таригчийн мэргэжлийн уламжлалыг сонирхож байна. Энэ асуудлын чухлыг үгүйсгэж болохгүй. Баримт дутагдалтай юм уу, санамсаргүй чанартай гэвэл өөр хэрэг» гэж өөрөө өвгөн багшдаа хариу өгч байгаагаар бодлоо. Николай олигтой болж чадаагүй гэдэг нь одоо мэдэгдэж буй зохиолоо зөвтгөх арга сүвэгчлэн гол санааг ойлгосонгүй гэж Матвей Петровичийг зэмлэсээр байлаа. «Яагаад энэ вэ?» гэж өөрөө өөрөөсөө асуухын хамт эмнэлэгт уулзаад гарахад багшаа ямар байсныг дахин төсөөлж эцэнхий царай, өвчтэй шинжтэй буюу бүр сүүмгэр маягийн нүдний нь харцыг санаад Матвей Петрович өвчин тусаагүй сэн бол бүх юмны учрыг олж бүгдийг ойлгох байсан биз гэж нэг цагийн өмнө эмнэлгийн цэцэрлэгээс гарах үед бодсон шигээ боджээ. 

	Хэвтэж байхад зүдэргээтэй, хэцүү бөгөөд ямар нэг юм хийж, хөөцөлдөх, хөдөлж, ярьж маргах хэрэгтэй байсан боловч Николай зөөлөн вандан дээр хэвтсээр байв. Маргах, ярих (дотроо л болохоос өөр) хүн байгаагүй учраас зөөлөн вандан дээрээс боссонгүй. 

	«Матвей Петровичийн хэлсэнд нэг л зүйл маргаангүй үнэн. Орос орноор явж үзэх хэрэгтэй гэж Николай өөрөө өөртөө сая нэг хэллээ. — Би үүнийг хийнэ ээ, Орос орноор явж асуудлын уг үндсэнд хүрнэ дээ. Ондоо дүгнэлт гарвал гараг, гэвч тэгвэл намайг хэн ч зэмлэж ч чадахгүй, няцааж ч чадахгүй. Тийм ээ, би Орос орноор явна аа» гэж давтан хэлээд санаагаа хэр биелэгдэхийг одоохондоо бодохгүй, харин түүнийгээ гүйцэтгэнэ гэдгийг ухамсарласандаа баярлаж байлаа. Николай тэд нарын үгийг бас л зөвшөөрөхгүй янзтай бөгөөд одоо хийж гүйцэтгэх бүх юмаа өөрийнхөө үзэл бодлын төлөө л гүйцэтгэнэ гэж санав. Гэвч энэ нь өөрийнхөө тухай арай эвтэй, арай тайван бодох бололцоо олгох санаа төдий бил ээ. «Гар бичмэл минь муу, гүйцэд болоогүй, гэвч муу нь тэдний үзэж байгаа зүйл биш, харин миний үзэж бодож байгаа зүйл мөн». 

	 

	 

	Богатенков тасалгаанд орж ирээд Николайг зөөлөн вандан дээр хэвтэж буйг хараад:

	— Чи хүрээд ирээ юу? гэж хэлэв. 

	— Тийм ээ. 

	— За, багш чинь чамд юу гэж хэлэв?

	— Юу хэлэх вэ... Муу гэнэ. 

	— Яагаад тэр бил ээ? Тэр чинь эмнэлэгт байхдаа уншаа юу? гэж Богатенков гар бичмэлийг хаана уншсан явдал ач холбогдолтой юм шиг асуув. — Алив юу хэлснийг нь надад яриадах. 

	Богатенков, Николайн урдаас харж зөөлөн сандал дээр суусан хойно хүүгийн нь царай үймж түгшсэн байдалтайг сая олж харжээ. Николай босож зүүрмэглээд сая сэрсэн юм шиг аяархан суниаж алгаараа дух, нүд хоёроо арчих зуур (сэтгэл догдолсноо эцгээсээ нуухын тулд л тэгсэн нь лав) нүүр царай нь гэрэлд ил гарч эцэгт нь сайн харагдав. «Багш нь юу гэж хэлээ юм бол? Юу гээ юм бол: муу гээ юу, буруу гээ юу?» гэж Богатенков тэр даруй бодоод өчигдөр хүүгийнхээ гар бичмэлийг уншихад төрсөн сэтгэгдэл дорхноо санаанд нь оржээ. Николайг биеийнхээ чилээг гаргаж дал мөрөө хөдөлгөн тасалгаа дотуур явахыг ажиглан харлаа. Тэр хэзээ ч юунд ч яарах дургүй учраас хүүгээ яаруулаагүй боловч өөрөө хүүгээ харж хүлээж суухад тусгүй бодогдсон бөгөөд Богатенковт өөрт нь хэзээд муухай бодогддог сул дорой байдал нь илрэх шиг санагдсан бил ээ. Амьдрал түүнд ямар ч талаараа эргэлээ гэсэн тэгж яваагүй, харин хүнд хэцүү болоход (дашрамд нь хэлэхэд одоо ч хүнд байлаа) улам хатуу, шийдэмгий болдог шиг бодогдов. 

	Николай түүний урд ирж зогсоход, 

	— За тэгээд багш чинь юу гэсэн гэнэ ээ? гэж давтан асуув. 

	Николай сандал ойртуулж суугаад саяхан биеийнхээ чилээг дуртай дургүй гарган суниасантайгаа адил дуртай дургүй:

	— Ингэж хэлсэн. Ерөнхийд нь миний өөрийн мэдэж байсныг хэлсэн, ганц тосгоноор түүх бичдэггүй юм гэсэн гэж хэлснээ, — Түүх шүү гэж өөрийгөө, гар бичмэлээ нуулгүй, илэрхий дооглох янзтай инээмсэглэн давтаж хэлээд, — Би Фёдоровка руу буцах хэрэгтэй боллоо, ааваа гэв. 

	— Зочилж ханах нь энэ үү? Яах нь вэ?

	— Ажиллая. Танд яасхийгээд олигтойхон тайлбарлаж өгье дээ... Миний зохиол ганц тосгоны материал дээр тулгуурласан, тийм ч учраас бүтэлгүй болсон доо. Матвей Петрович ч яах вэ, зөв хэлсэн. Гар бичмэлийг бас профессор Голованенко уншсан гэдгийг аавдаа хэлсэнгүй. — Гэвч би өөрийн зорьсон санаатай хүн шүү дээ... би хаана нь ч юм, нэг юмыг орхигдуулсан, буруу хийснээ ойлгож байна, гэвч... Тариа таригчийн тухай, энэ мэргэжлийн уламжлалын тухай Даша та хоёрт ярьж байсныг ч аваад үзье л дээ гэж хэлээд Николай сэргэж ирэх шиг боллоо. Орос орноор явж үзье гэж аавыгаа ирэхээс өмнө бодож дотроо шийдсэн тэр бүхнийг ярьсангүй. Яагаад гэвэл энэ санаа эцгийн эсэргүүцэлтэй тулгарах биз гэж Николайд санагдсан тул «Тайван амьдарч, ажиллаж байя, аавд үүнийг мэдэх хэрэг юу байх вэ» гэж боджээ. Гэвч эцэг нь түүн рүү хараад хүлээж суусан болохоор, — Би Фёдоровка руугаа буцаж очмоор байна, энэ надад тун чухал хэрэгтэй. Та ойлгох ёстой. Би ажиллах хэрэгтэй, биеэ дайчлах хэрэгтэй байна гэж Николай дахин дуугараад эцэг өөдөө харахаас гар луугаа л илүү ширтэн байж Белодворьегийн архиваас бас хэчнээн олон шинэ материал олж болох вэ, тэр материалыг яаж эрж олох вэ, Фёдоровкад болоод одоо амралтынхаа үеэр очоодхож амжмаар байгаа орчны хоёр гурван тосгонд оршин суугчдын ярьсан баримтат зүйлийг яаж тэмдэглэн авч, жишиж үзэх вэ гэдгийг аяралгүй ярилаа. Одоо түүнд гавьяа мэт санагдахын хамт сэтгэлийг нь нэг цагийн өмнөхөөс илүү догдлуулсан тэр гол юмаа дандаа тойруулан ярьсаар байсан боловч хэчнээн хичээж, энгийн илэн далангүй байдал үзүүлэхийг хэчнээн хүсэвч тэгж бүрэн чадахгүй шиг санагдана. Николай сонин ойртуулж авчраад юм ярих зуураа бие биетэйгээ зэрэгцсэн хар дөрвөлжнүүдийг аяндаа зогсоо зайгүй зурлаа. 

	«Би Дашагийн ертөнцийг мэдэхгүйгээр барахгүй хүүгийнхээ ертөнцийг ч огт мэдэхгүй байна. Сэтгэл санаанд нь нэг юм болж байгаа хэр нь надад хэлэхийг хүсэхгүй дуугүй байна. Би Дашаг харж хандаагүйгээр барахгүй хүүгээ ч харж хандсангүй!» гэж Богатенков Николайн яриаг сонсож гарын нь хөдөлгөөнийг ажиглаж суухдаа бодов. Богатенковын энэ үнэн үг гэнэтийн аймаар бил ээ. Сэтгэл зовоосон юмаа Николай зүгээр хэлж чадахгүй биш, харин хэлэхийг хүсэхгүй нь лав бөгөөд царайны нь уймарсан байдал сул доройгоос биш, ичиж эвгүйрхсэнээс болсон нь Богатенковт харагдав. Богатенков үүнийг мөч өнгөрөх тутам улам тод харж ойлгосон учир зовнилтой, эвгүй сэтгэгдэл сэтгэл санааг нь дарах шиг болжээ. Энэ өдөр, Николайтай энэ орой ярих хүртэл түүний амьдралын хамгийн саруул сайхан тал бол хүү нь мөн шиг хэзээд бодогддог байв. Тэр хүүгийнхээ тухай бодож, хүү нь түүнийг өөрийг нь үргэлжлүүлэн залгамжилж, амьдралыг нь шинээр улам хүчтэйгээр давтаж буйг харж суухад тааламжтай байдаг бөгөөд ийм бодол нь ахуй амьдралын цаг үргэлжийн аж явдал, зовлон зүдүүр, ажил дээрх аягүй явдал болоод Дашад тохиолдсон сүүлийн аягүй явдлаас сэтгэл санааг нь холдуулан саатуулдаг бил ээ. Богатенков өнөөдөр хошууч Тепловтой уулзаж дургүй нь хүрэн ууртайгаар гэр лүүгээ эргэж ирж явахдаа хүү нь сандрангуй, хөндий хүйтэн байдалтай биш, харин хөгжилтэй, сэргэлэн байх бий гэж бодож явсан бөгөөд өөрт нь тийм хөгжилтэй сэргэлэн санаа төрж хүүтэйгээ хоёулаа кафе юм уу, ресторанд орж оройн хоол идье гэж боджээ. Гэвч юу хийхээр завдаж байснаа мартаж орхив уу гэмээр хүүгээ ажиглан харж байлаа. Хүүгээ хөндий хүйтэн байхыг мэдэж суухад жигтэй хачин, мөн түүний царай сандрангуйг харахад жигтэй хачин байжээ. «Одоо юу ч ийм байдалтай байхгүй, одоо хамаг юм өөр болно» гэж Дашагийн өрөөнөөс гарахдаа өөрөө өөртөө хэлж байсан санаанд нь оржээ. Гэвч Дашатай харьцаж байсан харьцаа, дүүгийнхээ бодол санааны хүрээлэнг ойлгохын чухлыг ухамсарласан явдал нь одоо хүүтэйгээ харьцах харьцаанаасаа огт өөр, зөрүүтэй байсан бил ээ. Дашаг ойлгож болохоос гадна түүнээс уучлалт гуйж болох бол хүүгийн хөндий хүйтэн байдал түүнд нааштай, уярангуй сэтгэл огт төрүүлсэнгүй, харин зэвүүг нь хүргэжээ. «Энэнд бас юу дутаа вэ?» Николай яриагаа дуусгангуут Богатенков янзгүй ширүүн дуугаар;

	— Чи бүгдийг ярьсангүй гэж хэлэв. 

	— Яагаад?

	— Бүгдийг хэлсэнгүй. Би мэдэж байна. Юу чамайг зовоогоод байгаагаа надад ний нуугүй хэлээд аль, ганцхан ний нуугүй бөгөөд үнэнийг шүү гэж Богатенков хэлэв. «Тийм ээ, би үүнийг харж хандсангүй. Бүх юмыг харсангүй. Энэ хөндий хүйтэн байдал, энэ гар бичмэлийг» гэж дотроо бодов... Өчигдөр хүүгийнхээ гар бичмэлийг уншаад юу бодож, юу сэтгэснээ дахин улам ч тод санажээ. «Тийм ээ, би харж хандсангүй. Хамгийн гол юм харсангүй өнгөрүүлжээ» гэж үргэлжлүүлэн бодлоо. 

	— Намайг бодоход чи ямар нэг юманд будилсан байна. Харин юунд будилснаа чи илчлэхийг хүсэхгүй, надад тайлбарлаж өгье гэж бодохгүй байна. Гэтэл би амьдралд их юм үзсэн хүн. Амьдралын туршлага гэдэг чинь их юм шүү, миний насыг насалж байж сая мэднэ ээ чи. 

	— Би бодсон бүхнээ танд хэлсэн. 

	— Үгүй. 

	— Та яасан хүн бээ, аав аа?

	— Чи төлөвлөгөөгөө надад илчлэн хэлэхийг хүсэхгүй байна. Чи намайг хөгширчихсөн юм, чамайг ойлгож чадахаа больсон гэж бодож байна уу? Намайг хөгширсөн гэж олон хүн боддог юм байна гэж хурандаа Потапов, хурандаа Ядринцев хоёрыг санаж хэлэв. «Тэд нар бас тэгж үздэг юм, гэвч тэд нар хүмүүсийг хардаггүй, ойлгодоггүй учраас эндүүрч байна» гэж дотроо дүгнэв. — Гэвч би чамд нааштай сайн зөвлөгөө өгч чадмаар байна. Гар бичмэлийг чинь би бас уншсан юм шүү дээ. 

	— Та уншчихаа юу, нээрэн үү? гэж Николай асуув. 

	— Уншсан. Өчигдөр орой. 

	— Тэгээд танд ямар санагдав?... 

	— Чи тосгонд юу ч олж харсангүй, зөв хэлбэл, олж харсан боловч тэр харсныхаа учрыг ойлгосонгүй, хүмүүс, байр байдал, тосгоны өнгөрсөн үе ба одоог ойлгосонгүй. Ийм байна даа, хүү минь. 

	— Энэ чинь хатуу үг байна. 

	— Үнэн үг хэзээд хатуу байдаг юм. 

	— Гэвч намайг бодоход та... 

	— Магтана гэж үү? Тэгж бодсон уу чи?

	— Намайг бодоход... 

	— Юу гэж бодов чи? Чи төлөвлөгөөгөө ярьж өгөхийг ч хүсэхгүй байж миний тухай юу гэж бодох бил ээ дээ? гээд Богатенков босов. Би чамд мууг хүсээгүй, одоо ч хүсэхгүй гэж арай зөөлөн маягтай хэллээ... — Зохиолоо дуусгах гэж хүсэж байгааг чинь би ойлгож байна, тэгээд сайшааж байна. Фёдоровка руу оч, хар, судал, гэвч Дашагийн тухай жаахан бодож болох шүү дээ. За яах вэ, энэ ч өөр асуудал. Харин Фёдоровкад очоод чи юу хийх вэ? Багшийнхаа хэлсэн бүхнийг чи үгүйсгэж байна. Гэтэл тэр чинь зөв хэлсэн байх, надад тэгж санагдаж байна. Чи юу хийхээ сайн мэдэж авсан уу? Үгүй байх. Үгүй шиг харагдаж байна. Тэгээд чи түүхээ элдэв хүмүүсийн яриагаар бичих гэж шийдсэн бол үзсэн харсан, мэддэг ойлгодгоосоо дутахгүй эцгийнхээ үгийг бичиж авбал яасан юм бэ чи? Зүйрлүүлж, зэрэгцүүлж үзэхийн тулд ч гэсэн яах вэ. Би чамд нэлээн юмны учрыг олоход тусалж чадна шүү гэж хэлээд хүүгээ дахин анхааралтай харж зочлох өрөөнөөс ядарсан янзтай яаралгүй гарч өөрийнхөө тасалгаа руу зүглэв. 

	Богатенков толгойгоо гудайлган явах зуураа, амьдралд нь ямар нэгэн чухал юм эвдэрсэн юм шиг сэтгэгдэл дотор нь улам хүчтэй болсон байлаа. Тэр, наад зах нь гэр орондоо нам тайван байхыг хэзээд хичээдэг боловч зорилгод өдөр ирэх тутам ойртохгүй, харин түүнээс улам холдох шиг бодогдов. Үүнээс урьд Николай сургуульд сурч байхад Даша ч тэр, Богатенков өөрөө ч тэр арай тайван амьдралтай байжээ. Урьдын зовнил, түгшүүр нь ялангуяа сүүлийн долоо хоногт түүнд учирсан түгшлийг бодвол хялбар, шийдэхэд түвэг багатай байсан шиг санагдана. Богатенков тасалгаандаа бүр орчихсон хойно хүүтэйгээ бас маргасаар байгаа юм шиг «Юу гэж үзэж байсан юм бэ? Миний тухай юу бодож байсан юм бэ?» гэж бодсоор байв. Тэр тасалгааны гол дунд цонх, хаалга хоёрын хооронд юу хийх, яахаа, юунд наашаа орж ирснээ мэдэхгүй зогсож байснаа кителиэ тайлж сандал дээр хаячхаад мөн л зогссон хэвээр байлаа. Богатенков өөрийн хэвшилтэй, амьдралын хэм хэмжээтэй хүн бил ээ. Гэвч түүнийг хүрээлсэн ертөнц хэвшсэн, дадаж заншсан ухагдахуунд урьд багтаж байсан шигээ одоо багтахаа больсныг ухаараад чухам тэр учраас цухалдаж, сэтгэл нь зовж байжээ. Даша урьдынхтайгаа адил амьдрахыг хүсэхгүй, Николай төлөвлөсөн, бодсоноо ярихгүй болж өөрөөс нь бүр зугтах янзтай байх юм. (Богатенков ер хүмүүс ийм мөчид боддогтой адил бүх юмыг өсгөн бодож байлаа). Ажил дээр зарим хүн «бид алуурчдыг өөрсдөө өсгөж байна» гэсэн үг хаяад байдаг, харин удирдах газар түүнийг хөгширсөн, мохсон гэж үзэж байв. «Юу болох нь энэ вэ? Миний орчны бүх юм хувирчихсан юм уу даа?» Саяхан Николайн царайнд олж харсан бачимдах байдал одоо Богатенковын өөрийн нь царайнд улам тод, гүн илэрч ирэв. Тэр бачимдал духны нь үрчлээсийг гүнзгийрүүлж, жимийсэн уруулын нь буланд нуугдсан юм шиг харагдана. 

	Тэгээд Николай дээр одоо эргэж очих ёстой гэдгийг ухаарсан хэр нь очсонгүй, харин яриа дуусаагүй болохоор хүү нь өөрөө хүрээд ирэх байх гэж хүлээсээр байжээ. 

	
XVI

	Шударга бус юм шиг санагдсан явдал хүнийг юу юунаас илүү зовоодог бил ээ. Богатенковын хувьд хүүгийн нь түүнд хандаж буй хандлага нь тийм шударга бус явдал шиг санагджээ. «Хүмүүс бие биеэ ойлгохоор амьдарч яагаад чаддаггүй юм бэ, хурандаа Потапов хошууч Тепловыг сайн ажиж хянаад ангийн даргаар томилохгүй байвал яасан юм бэ, сайн хянаж ойлгоод ажил амьдралыг мэддэг дэд хурандаа Богатенков намайг албан тушаалаас халахгүй байвал яасан юм бэ...» гэж урьд дотроо боддог шигээ одоо бодохоо больжээ. Ахуй амьдралын энэ үзлийн урьдын утга санааг олж харахаа болиод хүмүүс, ойр дотнын улс хүртэл, Богатенков, Даша хоёр, Богатенков, хүү хоёр яагаад бие биеэ ойлгодоггүйн шалтгааныг олж мэдэхийг хичээв. «Сайн, муу гэж юу байдгийг би ойлгож байна, би сайныг хийж чадна, харин мууг хийж чадахгүй. Гэвч би үүнийг ойлгодгоо хэзээ ч хэнд ч хэлээгүй юм. Хүн бүхэн өөрөө алдаа дутагдал, зовлон зүдүүрээр дамжин гарч байж зохистой бодол санаанд сая хүрэхийг хүлээлгүй хуримталсан туршлагаа шилжүүлж өгөх хэрэгтэй гэж хурандаа Потаповын хэлдэг зөв юм бол уу? Николай ч гэсэн зүгээр, дуугүй, өөрийнхөө үлгэр жишээгээр хүмүүжүүлэх биш, харин ярьж, хэлж, тайлбарлаж өгч байх хэрэгтэй байсан юм уу?.. Тэр мөрдөн байцаагч Ковалевыг ч тэр... Бүгдийг, хүн бүхнийг ч тэр!» Богатенков ширээ, ширээн дээр тавиастай хэвээр байгаа хүүгийнхээ гар бичмэлийг хий дэмий гөлрөн харж тасалгааны гол дунд зогссоор байлаа. Бүх юм, үйл явдал түүнд, өөрийн нь дотор төвлөрч бөөгнөрөн ирэх шиг болж одоо дэлгэрэхдээ түүнд огт ондоо, санамсаргүй, шинэ талаараа нээгдэн илэрлээ. Эмнэлэг дээр Дашагийн өрөөнд зогсож байхдаа. бодсон зүйл, өчигдөр хүүгийнхээ гар бичмэлийг уншиж суухад төрсөн сэтгэгдэл (зөвхөн Дашагийн хувьд биш, дэлхий дээр амьдарч буй хүмүүсийн хувьд), одоо түүний дотор орж сэтгэлийг эзэмдсэн бодол нь үнэндээ түүний дотор үргэлжлэн дэвжсээр байгаа ганцхан сэтгэгдэл, өөрийгөө болон ертөнцийг танин мэдэж буй явдал яг мөн бөгөөд Богатенков үүнийг хэзээд эрмэлздэг боловч одоо өөрийнхөө сэтгэл санаанд байгааг ажаагүй, тийм ч учраас баярлаж чадаагүй ажээ. «Тийм ээ, ажиж харсангүй. Мөн ажиж харсангүй, Дашаг ч тэр, хүүгээ ч тэр, ажлаа ч тэр...» гэж аанай тайван бөгөөд төлөв байдалтай хэлэв. Одоо ухамсарлаж байгаа зүйл, түүний дотор аяндаа юм шиг төрсөн бүлээн, яруу сэтгэлийн ачаар хэдхэн мөчийн өмнө наашаа орж ирэхэд гутрангуй байсан байдал одоо царайнд нь алга болжээ. Үүний хамт түүний зогсож байгаа байдал (өвгөн хүний янзаар бөгтийсөн хэвээрээ), харж байгаа байр (бас л дүнсгэр бөгөөд анхаарлаа төвлөрүүлсэн) гадаад бүх байдалд нь түүний дотор гарсан өөрчлөлт мөн мэдэгдэхгүй учир Николай тасалгаанд ороод харахад аав нь урьдын адил ууртай, баргар байх шиг санагджээ. 

	— Хүрээд ирэв үү? гэж хэлээд Богатенков эргэж харсангүй, зөвхөн хөлийн аяархан чимээгээр хүүгээ тасалгаанд орж ирээд ард зогсож байна гэдгийг тааварлажээ. — За яах вэ, суу, суу тэгээд хөгшин эцгийнхээ үгийг сонс гээд сандал руу заав. 

	Николай сандал дээр очиж суув. 

	«Юм бүхэн энгийн байх ёстой, үнэндээ ч юм бүхэн энгийн байгаа юм. Бид нар өөрсдөө л амьдралаа төвөгтэй болгоод байна» гэж Богатенков хүүгийнхээ урдаас харж сандал дээр аажуухан суугаад дотроо үргэлжлүүлэн бодлоо. Тэгээд одоо Николай руу ажиглангуй ширтсэнгүй. царайг нь хэдэн мөчийн өмнө хооллох өрөөнд байх үеийнх шиг тодхон харсангүй, харин одоо ярих яриаг бодлоо. Энэ яриа төвөгтэй болох нь илэрхий боловч бүх юм энгийн байх ёстой гэсэн бодол нь хэвээрээ байгаа болохоор яриагаа эхлэхийг яарсангүй. 

	Николай бол эцгийнхээ өрөөнд зөвхөн яриагаа үргэлжлүүлэх гэж орж ирсэн биш юм. Эцгээ ийм их уцаарлангуй, дүнсгэр байхыг ердөө хараагүй тул өөрийгөө түүний өмнө буруутайг мэдээд одоо буруугаа жаахан ч гэсэн цагаатгахыг хүсжээ. Энэ удаа ирэхэд бүр анхны өдөр эцэг нь хэзээ хэзээнийхээсээ ондоо байсан шиг, ямар нэг юм түүнд дарамт болж зовоогоод байх шиг санагдсан бил ээ. «Даша юм бол уу?.. Ажил дээр ямар нэг юм болсноо ярихгүй байна уу?.. Одоо тэгээд бас би!» гэж эцэг рүүгээ харж дотроо бодов. Эцгийнхээ царай хөгширч үрчийснийг (энэ өдөр хүртэл эцгийн нь бүх юм хувиршгүй санагдаж ямар нэг юм нь өөрчлөгдөнө гэж огт бодохгүй явжээ), нүдний нь харц ядрангуй шинжтэйг Николайг анх удаа олж хараад тэгье гэж бодоогүй, зөвхөн өнөөдөр Матвей Петровичтой эмнэлэг дээр уулзсан нь санаанд нь тодхон байсан учраас өвгөн багшаа юу гэж үздэгээ, эмнэлгийн цэцэрлэг дотор төрсөн бодлоо одоо эцэгтээ хамааруулжээ. Багшийнхаа хацар нь хонхойчихсон эцэнхий царайг харж суухад сэтгэл улам хүчтэй түгшиж ирсэн нь бодогдон «Яасан их хөгширчихөө вэ!» гэж дотроо давтан өгүүлэв. 

	— За тэгээд юу ч гэсэн явахаар шийдэв үү? гэж Богатенков мэдэгдэхүйц эелдэг зөөлнөөр хэлсэн бөгөөд дууны нь өнгө түүний сэтгэлийн байдлыг арай бүрэн илчилжээ. 

	— Тэгсэн. 

	— Үүгээр дахиад оролдох нь уу? Богатенков ширээний хажууд сууж байсан тул энэ үгийг хэлэхдээ гар бичмэлтэй хавтсан дээр гараа тавилаа. 

	— Тийм ээ. 

	— За яах вэ, чиний тэмцэл, ажлаа дуусгах гэдэг эрмэлзэл надад сайхан санагдаж байна. Би үүнийг чинь сайшааж байна. Тэгээд чи өөрөө бүх юмны учрыг олж тосгонд ямар нарийн төвөгтэй, зайлшгүй үйл явц болсон бэ, ямар шаардлагаас гарч ирсэн бэ гэдгийг ухаарч авахын тулд ч гэсэн энэ ажлаа дуусгах хэрэгтэй гэж чамд хэлж байсан шүү дээ. Би чамайг ойлгож байна, чи ангийн ялгааг таньдаггүй хүн юм. Үгүй, үгүй, битгий эсэргүүц, энэ чинь зүй ёсны хэрэг, яагаад гэвэл чиний хувьд «анги» гэдэг бол ямар нэг хийсвэр орших ойлголт юм. Чи түүнийг амьдралд олж үзээгүй байна. Гэтэл тэр анги гэдэг чинь байсан юм шүү, ганцхан хотод биш, хөдөө ч бас байсан юм. Чи хүнийг нийтэд нь хайрладаг бол би ядуу, хөдөлмөрч хүн, үнэхээр өөрөө тариа ургуулдаг хүнийг хайрладаг юм. Яагаад гэвэл нударган баячууд хэчнээн харгис, догшныг нүдээрээ хараад зогсоогүй, өөрөө амссан юм. Манай тосгон хамтралжаагүй сэн бол бид дайнд ялах байсан уу, үгүй юу мэдэхгүй. Нударган баячууд улсад тариа хэзээ ч өгөхгүй, зоорь, агуулах, бухалд, хаана ч хамаагүй ялзалж орхих байсан. Чи тариачин эрийн тухай бичиж байна. Гэтэл тариачин эр гэж чи хэнийг хэлж байна вэ, нударган баяныг уу, хөдөлмөрч тариачныг уу, тариачныг хэлж байгаа бол нэг хэрэг, нударган баяныг бол шал ондоо хэрэг. Чи тэр тариачин эр гэдэг чинь хэн болохын учрыг эхлээд ол, тэгвэл чамд их юм тодорхой болж ирнэ. Манай Доод Рыковкад тээрмийн эзэн Тихон Лебедев гэгч байсан юм. Нударган баячуудын хөрөнгө хураах хоёрдох жилд түүний тээрмийг засаж сэлбэх үед усан дотор тээрмийн чулуун дор нуучихсан шуудайтай гурилууд гарч ирсэн юм. Тэр үед өлсгөлөн болж, хүмүүс даарч хөрж, Ташкент руу талхны хойноос явж байсан юм. Өртөө буудал бүгдэд өлсгөлөн хүмүүс дүүрэн байхад тэр хүн гурилаа усан дотор тээрмийн чулуун доор хийчхээд байсан гээч! Лебедевын тэр шуудайтай гурилуудыг уснаас гаргасан нь миний санаанд илхэн байдаг юм шүү!

	Богатенков ингэж хэлнэ гэдгээ нэг мөчийн өмнө бодоогүй, харин хүүдээ итгүүлэхийн тулд нэгтгэн дүгнэсэн ондоо их юм ярих хэрэгтэй шиг санагдаж байсан бол одоо бодсоноосоо өөр юм ярьснаа анзаараагүйгээр барахгүй чухамхүү энэ ярьсан нь хамгийн гол чухал зүйл мөн гэж ухаарч байжээ. 

	Ингэж ярьж суухдаа Богатенков юуны төлөө ингэж байгаа зорилгоо мартах шиг болж дотор нь хуримтлагдсан тунасан юм аяндаа гарч сэтгэлийг нь зөөлрүүлэн хөнгөлсөн бил ээ. Тосгонд сууж байсан аль хэдийн мартагдсан юм шиг санагдсан өнгөрсөн цаг хүүгийнхээ гар бичмэлийг уншиж байх үеийнхээс илүү тод бодогдож аль нэг үйл явдал төдийгүй тэр үед анзаараагүй юм шиг боловч одоо хамгийн чухал хэрэгтэй нарийн ширийн зүйл санаанд нь орж иржээ. Ингээд тосгонд өнгөрүүлсэн үедээ аажим аажмаар шилжин орох шиг болж голын эрэг дээр тээрмийн боомтын дэргэд зогсож байгаа мэт бодогдож тариачин эрчүүд ус руу цээжээ хүртэл орчхоод тээрмийн чулууг эрэг дээр татаж гаргахын тулд үүнийг оосорлож, дараа нь хэдэн муу морьд тэр чулууг хүчлэн чангааж гаргаад улсууд саарал өнгөтэй болчихсон нойтон шуудайтай гурил уснаас нэг нэгээр нь гаргаж ирж байсан энэ бүхэн нүдний нь өмнө дахин харагдах шиг болж эрчүүдийн царай, ногоон дээр тавьсан тэдний нойтон цамц, гутал, хөлийн ороолт, хүйтэн усанд ороод хөхөрч үрчийсэн хөл нь түүнд тодхон үзэгдэв. Тэр өдөр Доод Рыковкагийнхан бүгдээрээ голын эрэг дээр ирсэн бөгөөд хүмүүс гайхаж, уур нь хүрч дув дуугүй зогсож байлаа. Богатенков одоо энэ бүхнийг төсөөлөн бодож, юм бүхний тухай Николайд ярьж байхад нь тэр жилд төрсөн үзэн ядах сэтгэл дахин бий болжээ. Яагаад нударган баячуудын пийшингийн янданг шавардаж битүүлэхээр явсныг одоо бодсонгүй, энэ ажил зөвхөн тэр үед бүрэн тайлбарлагдах, ойлгогдох байсан төдийгүй, одоо ч гэсэн тайлбарлагдаж ойлгогдох нь тодорхой болсон бөгөөд амьдрал нь эхнээсээ дахин давтагдлаа ч гэсэн тэр үед хийснээ урьдынхаа адил шийдэмгий, үзэн ядсан янзаараа хийх байсан шиг санагдав. Богатенков энэ тухай хүүдээ одоо ярьж байхдаа сэтгэл нь хангалттай байлаа. «Тийм ээ, хүнд байсан юм, гэвч хүнд байдлыг эд нар, талх, тариа ялзалж, шатааж байсан нударган баячууд дэвэргэсэн юм шүү! Дайны үед яасан бил ээ? Власовчууд яасан бил ээ? Дайны дараа хот тосгоноор мөнгөний ажил хөөцөлдөгчид ч гэсэн тэр?..» Богатенковын туулсан амьдрал нь хүмүүсийн ухамсар дахь тэр «лебедевын» авиртай цаг үргэлж хавиралдан түүнтэй зогсоо зайгүй тэмцсэн тэмцэл шиг түүнд санагдсан бөгөөд үүнийг хүүдээ яаралгүй, тайван тайлбарлалаа. 

	Николайн хувьд энэ яриа одоо түүний дотор ямар бодол, сэтгэл төрүүлсэн бэ гэдгээр зогсохгүй амьдралын нь дараачийн жилүүдэд дэлхий ертөнц, хүн зоныг ойлгоход тус болсноороо чухал байжээ. Хожим хүмүүсийн сэтгэл санаан дахь лебедевын зан төрхтэй тулгарахдаа, ялангуяа тэр зан авирын шинэ, нууцгай илрэлийг харахдаа хамаг сэтгэл нь хөдлөн хилэгнэж, эцгээ, чухамхүү өнөө оройны энэ яриаг санаж «Аав маань амьдрал мэддэг байсан юм шүү!» гэж дотроо тааламжтайяа өгүүлдэг байсан бил ээ. Гэвч одоо эцгийнхээ яриаг сонсон сууж байхдаа түүнтэй бүх юмны талаар тэр даруй санал нэгтэй болж чадсангүй. 

	— Та Матвей Петрович, профессор Голованенко хоёрын хэлдэгтэй бараг адил юм ярих юм. 

	— Юун профессор бил ээ? Тэр чинь бас уншсан хэрэг үү?

	— Тийм ээ. Дээд сургуульд, эдийн засгийн тэнхимд. 

	— Тэгээд юу гэсэн бэ тэр чинь?

	— Би ганцхан л юм хэлж чадах нь ээ, аав аа, би Фёдоровка руу буцах хэрэгтэй байна гээд «Орос орноор явж үзэх хэрэгтэй» гэж өөртөө зориулан дотроо бодоод эцэг рүүгээ харав. 

	 

	 

	Тэр хоёрыг гэрээс гарахад харанхуй болоод байлаа. Тэгээд кафе гуанзанд очиж хоол иджээ. 

	Эргэж ирж явахдаа Николай эцгээсээ:

	— Та хэзээ нэгэн цагт ямар нэгэн юманд эргэлзэж явсан уу? гэж асуув. 

	— Гол юманд бол үгүй. 

	— Тэр үед гол юм бол тодорхой, энгийн байжээ. Хувьсгал, Эх орны дайн гээд л... 

	— Одоо яаж байна? Одоо гол чиглэлд, бидний эрмэлзэж буй юманд ямар нэг өөрчлөлт гарсан гэж үү?

	— Би тэр тухай яриагүй. Тэр үед буу бариад окопт ордог, дэргэд найз нөхөд чинь, тэртээ урд, довын цаана устгавал зохих дайсан байдаг, буудаад л довтолгоонд ухасхийж ороод л жинхэнэ ёсны ажил үйл хэрэг бүтээж байсан болохоор тэр үед бүх юм энгийн тодорхой байжээ гэж би ярьж байна. Харин одоо бол... Амьдрал гэдэг чинь зогсоод байдаггүй урагшаа хөдөлсөөр байдаг учраас өөрөө тэргүүн долгионы орой дээр, тэр хөдөлгөөний эх буюу бүр зөвөөр яривал ундраа болсон бүр гол дунд нь ороод явж байх сан гэж бодох юм. Тэр долгионы орой, окоп, ард нь ороод буудах дов хаана байна вэ, буудвал зохих тэр муу юм хаана, юунд оршиж байгаа юм бэ?

	— Мэргэжил бүхэнд, үйл ажиллагааны хүрээ бүхэнд өөрийн окоп, өөрийн дов бий юм шүү. Би ингэж л чамд хариулах нь байна. Миний ажил бол гэмт хэрэгтэй тэмцэх явдал юм. Тэгэхдээ жирийн ерөнхий нэг тэмцэл биш, харин бас гэмт хэргээс урьдчилан сэргийлэх, түүний уг үндсийг олж устгах явдал юм. Үүнийг нийгмийн ашиг тус, ард түмний ашиг тусын тулд хийх ёстой. Тэгээд миний хувьд гол зорилго урьдынхтай адил тодорхой байна. Чи бол багш, түүхч болсон хүн. Та нарт өөрийн гэсэн асуудал байхгүй гэж үү? гэж Богатенков угийнхаа хэрсүү зангаар, дотор нь төрөөгүй удсан (хүүгээ сая нэг илэн далангүй ярьсанд) тааламжлах сэтгэлийн үүднээс хэлэв. — Та нарт, би сургуулийн багш нарын ажлыг ярьж байна, бүх юм оргилон буцалж, урагшаа хөдлөн боловсронгуй болж байдаг өөрийн тэргүүн долгион, өөрийн орой байхгүй гэж үү? Аль нэгэн асуудлыг пулемётоор галлаж байгаа юм шиг «таг, таг таг» хийлгээд өнгөрөх биш судалж, зүйрлэж, жиших хэрэгтэйн учраас хүнд байгаа юм. За тэгээд чиний зохиолыг ч аваад үзье дээ. Энэ чинь долгионы орой биш гэж үү? Хөдөө тосгонд асуудал байхгүй гэж үү? Хөдөлгөөн байгаа цагт асуудал байх болно. Амьдрал тэр асуудлуудыг хэзээд дэвшүүлэн тавьж ирсэн юм, хойшид ч тавина. Чи окопт орчихсон байна. Тэр окоп чинь бүр тэргүүн эгнээнд байна гэж болно. Гэвч чи өөрийгөө тойруулж дов овоолж орхиод зэр зэвсгээ аль зүг рүү, хэний эсрэг чиглүүлэх ёстойг одоо тогтоож чадахгүй болсон байна. Түүгээр ч барахгүй чи ганц хүний окопт орчхож, гэтэл гээд Богатенков инээмсэглэн, — Урт нуувчийн байгууламж, хажуу нөхөдтэйгөө харилцан холбоотой байх, тохой тохойндоо хүрч байх зарчим хэрэглэдэг болоод удаж байна шүү дээ. 

	— Таныг ярихад бүх юм илэрхий юм шиг санагдах юм. Гэвч амьдралд оронгуут... Бүх юм нарийн төвөгтэй юм. 

	— Энэ чинь чи туршлагагүй, амьдрал сайн мэдэхгүйгээс болж байгаа хэрэг. 

	— Магадгүй. 

	— Харин туршлагыг янз бүрээр олж авдаг юм. Хүмүүсийн хуримтлуулсан туршлагыг эзэмшиж болно. Үгүй бол чам шиг бүх юмыг өөрөө эрж сурвалжилж болно. Эрт орой ч гэсэн ямар нэгэн тодорхой дүгнэлтэд хүрч болох боловч... ахмад үеийнхний туршлагыг битгий голж бай. Эцэг ёсны минь зөвлөгөө ийм байна. 

	Энэ хоёр булан тойроод гэртээ ойртон очив. 

	— За чи ер нь юу гэж шийдэв, явах нь уу?

	— Явна. 

	— Мөн. За яах вэ... 

	Бүр шатны тавцан дээр, цахилгаан шатнаас гараад түлхүүрээ гаргаж үүдээ нээх гэж байхдаа Богатенков түр саатан зогсож хүү рүүгээ эргэж хараад:

	— Дашаг хүлээ, тэгээд яваарай. Дашаг гомдоож болохгүй гэв. 

	
XVII

	Шура хүнтэй сууснаа аз жаргал гэж бодож байлаа. 

	Егор бол Ипатины нас барсан явдал, энэ хэргийг өөрөө болоод Лаврушин юу гэж үздэгийг аргагүй бодсоор байсан тул аз жаргал нь жаахан гутанги байжээ. Тэр бүх юмны учрыг бүрэн олохыг хүссэн болохоор Кордонная гудамж руу очих хэрэгтэй шиг бодогджээ. Тэнд очоод юу хийх вэ, Ипатины бэлэвсэн гэргийд юу хэлэх вэ гэдгээ мэдээгүй боловч Ипатиныг оршуулах өдөр олж харснаа дахин харах, авсны дэргэд зогсож байхдаа сэтгэл санаанд нь хагас дутуу орж ирсэн юм шиг санагдсан бодлоо дахин бодох сон гэж хүсжээ. Гэвч тийшээ очихыг хойш тавьсаар байгаад явахаасаа нэг хоногийн өмнө үдэш тэссэнгүй Ипатины бэлэвсэн гэргийнд очихоор шийдсэн бил ээ. «Ингээд би юу олж авах юм бэ? Ингээд би юу тодруулж авч чадах вэ, би юу хийж байна даа?» гэж гэрээс гарсан хойноо боджээ. Өвгөн нас барсан явдалд Егор өөрийгөө болоод Лаврушинг холбогдолтой гэж үзсээр байсан нь Егорын хувьд хамгийн эмзэг зүйл байлаа. Ийм явдал надтай яагаад тохиолдов оо гэж өөрөөсөө дахин дахин асууж өөрөө өөрийгөө цагаатгах гэж хүсэвч Лаврушин түүнээс илүү буруутай гэж бодож түүний толгойн халзныг ялангуяа сүүлийн удаа уулзахад санаанд нь хоногшиж үлдсэнээр төсөөлж эхлэнгүүт Лаврушины мөн чанар өөрт нь байна, тэгэхдээ ингэж өөртөө байгааг үүнээс урьд олж хараагүй, ухамсарлаагүй учраас л Лаврушины мөн чанарыг сайн ойлгож байгаа юм шиг санагджээ, 

	Ипатины гэр лүү ойртож очих тутам Ипатины амьдралыг танин ойлгосноор асуудал шийдэгдэх ёстой бөгөөд бэлэвсэн гэргийтэй нь ярилцах, байшингийн байр байдал болоод одоохондоо санаанд нь сайн тодроогүй бас бус зүйлийг үзэхэд бүх юмны учир тайлагдах биз гэж улам бат итгэж байлаа, Тэртээ урьд замын хажууд сэргийлэхийн машин харагдсан боловч түүнийг анзаарсангүй. Бүрэнхий болчихсон, ялангуяа модны сүүдэр талын явган хүний гишгүүр дээр харанхуй болчихсон ч гэсэн бөөгнөрөн хоорондоо ярилцсан, хашаанд орж гарсан хүмүүс бас үзэгдсэн боловч энэ бүхэн Ипатины байшингийн дэргэд болж байна гэж бодсонгүй. Харин байшингийн хажууд хүрч ирээд эргэн тойрныг гайхан харж:

	— Энд юу болоо вэ? гэж өөрт нь хамгийн ойр зогсож байгаа нэг жолоочоос асуув. 

	— Алт бүртгэж авч байна. 

	— Юу?

	— Алтаа. Энд нэг өвгөн нас барчихсан юм уу даа, тэгээд бүтэн авдар алт үлдээсэн юм байх. 

	Егор жолоочийг хоромхон зуур дув дуугүй гөлөрч зогсов. Тэр үнэмшээгүй ч биш, харин саяын хэлсэн зүйлийн утга ухаанд нь алгуур, арай ядан оров. Өөрийнхөө төсөөлснөөр уулзана, бүх юм энд байх болно, таньж мэдэхгүй эд юмсын дунд нам гүм байдалд тэдгээрийг ажиглаж, мөн Ипатины бэлэвсэн гэргийг ажиглан харж, түүний яриаг сонсож, танихгүй, харь хүний амьдралыг танин мэдэх болно гэж гарцаагүй бодож явсан болохоор жолоочийн саяын үг түүний ухаанд нийцээгүй, нийцэж болох ч үгүй байжээ. «Бас юун алттай авдар бил ээ» гэж дотроо уцаарлангуй өгүүлээд хашаан дотуур нь явж довжоо өөд гарав. Тасалгаа дотор сэргийлэхийн хэсгийн төлөөлөгч, гэрчийн этгээд байлцуулан ширээн дээр алт, мөнгөн зоос тоолж харагдав. «Гэвч энэ чинь хэний зоос юм бэ, өвгөн үүнд ямар хамаатай юм бэ? Хэний зоос вэ гэдгийг бас тогтоох хэрэгтэй шүү дээ» гэж Егор тэр дороо бодов. Тэр наашаа ирэхдээ үнэндээ Ипатины амьдралыг төсөөлчхөөд явж байсан бөгөөд хуримтлуулсан алт байхгүй, байх ч ёсгүй тийм амьдралыг төсөөлсөн байжээ. Гэвч одоо олж харж байгаа зүйл бол өвгөний амьдралын бас нэг хуудсыг түүнд нээж өглөө. Егор алтан зооснуудыг хараад «Ийм хүн бий бас!» гэж дотроо бараг дуу алдав. 

	— Хэний юм бэ? Яаж олсон юм бэ? гэж хажуудаа зогсож буй эрэгтэй хүнээс асуув. 

	— Олж л дээ гэж нөгөөдөх нь тийм ч дуртай биш хариулав. — Шөвгийг шуудайнд нууж чадахгүй. Харин энэ авгайнх биш гэнэ ээ гээд Настасья эмгэний сууж байгаа тэр зүг рүү үл мэдэг дохиод, — Энэ авгайн гэрт нэг хүн суудаг байсан юм. Сибириэс ирсэн юм. Яхир өвгөн дөө, Сибириэс тэнэж явсан хүн тэгэлгүй яах вэ. Энэ давхар ёроолтнууд мэдээж л дээ, гаднаа нэг янз ухаад үзвэл зоорьтой. Алив, цаадах чинь юу гэх нь вэ? гэж яриагаа таслав. Яагаад вэ гэвэл яг энэ үед хэсгийн төлөөлөгч бүртгэлээ дуусгаад гэрийн эзэгтэйг ширээ рүү дуудав. 

	Егорын хувьд саяын үзсэн, сонссон юм түүний эргэлзлийг тайлбарлаж өгч болох талаараа л чухал байсан юм. Тэр ширээний дэргэд хүрч очсон Настасья, зоос, овоолоостой гялалзсан алт, эрт үед алт, мөнгөн зоос хийгээд шидчихсэн бяцхан уутнуудтай элэгдэж тоос даасан хуучин бүс, эмэгтэй хүний алтан цагны гэр, оосор, ёроол нь хэмхэрхий бяцхан авдар, гэрч нарын нүүр царай, хэсгийн төлөөлөгчийн бөгтийсөн тавхгар нурууг олж харсан бөгөөд хүн ярилцах, зоос хангинах дуу, гарын болоод хананд туссан сүүдрийн хөдөлгөөн энэ бүхэн нь Лаврушиныг цагаатгасан «Эд нар бүгдээрээ...» гэсэн ганцхан хэцүү хатуу хариу болох шиг санагджээ. «Энэ удаа Тийм ээ, түүний зөв, гэвч ондоо юм болж болох байсан шүү дээ! Иш үндэсгүй хандах явдал, арга барилыг би эсэргүүцэж байгаа шүү дээ» гэж бодоод хэсгийн төлөөлөгч өвгөний бэлэвсэн гэргий Настасья хоёрын яриаг чагнав. 

	Үйрмэг алт хаана яаж олсныг тогтоох гээд төлөөлөгч:

	— Та яагаад мэддэггүй бил ээ? Хэл гэв. 

	— Бурхан минь, би юу гэж хэлэх юм бэ? гэж Настасья хариулав. 

	— Хэлээч!

	— Бурхан минь! Би юу ч мэдээгүй шүү дээ... 

	Егор яарсандаа бус, харин урьд өмнө олж мэдсэн зүйлээсээ илүү юм мэдэх арга үгүй юм байна гэдгийг ухаарсан тул байшингаас гарав. Гадаа гараад Ипатины хөрш бололтой нэг ахимаг эр цугларагсдад энэ бүхнийг яаж илрүүлсэн тухай ярьж байгаа хэсэг улсын хажууд зогсов. Тэрхүү ахимаг эрийн хүү хүүхдүүдтэй («Өөр хаана ч биш, чухамхүү энэ хашаанд») нэг хуучин модон авдар олж нохойн хонуур хийх санаатай банзыг нь ховхолсон гэнэ. Гэтэл тэр нь давхар ёроолтой авдар байжээ. Тэр эр үүнээ яаралгүй, нэгд нэггүй, би юуг ч нуугаагүй, харин дор нь сэргийлэхэд бүгдийг мэдэгдсэн гэж илэрхий бахархалтай ярих аж. 

	Нэг эр:

	— Хүн юм хураасан л байгаа биз, тэглээ гээд юу болоо вэ? гэж асуув. 

	— Юун «юу» вэ?

	— Юу?

	— Урьдын цаг эргэн тогтноход хөлжинө гэж найдаж хүлээж л байсан хэрэг... 

	Гэтэл Егор үүнийг сонссонгүй. Гудамжинд гараад Кордонная гудамжаар өгсөн өргөн чөлөө, зээлийн талбай руу явахад газар дээр Ипатин шиг ийм хүмүүс аж төрж, өрөвдүүлж энэрүүлэх юм ер хийгээгүй атлаа гоморхсон янзтай, энэрүүлэх санаатай явдгийг бодоод Егор байж ядах аж. Ипатиныг санаад «Ямар ажилчин хүн байх вэ дээ? Энэ чинь ажилчин ч биш, тариачин ч биш. Юуны төлөө амьд явж байсан хүн юм бэ? Юуны төлөө хөдөлмөрлөж байсан юм бэ? Чухамхүү хөдөлмөрлөхгүйн тулд юм хурааж байсан байна» гэж боджээ. Ипатинд зориулж үрсэн цагаа харамсахын хамт түүний тухай сэтгэж бодсон нь хэрэггүй дэмий байжээ гэж бодогдов. Сэтгэл бодлыг нь өчнөөн их догдлуулсан энэ явдалд одоо өөрийн нь ярьдгаар «будилан холбогдсондоо» өөрийгөө харааж байжээ. Гэтэл тэрээр Шуратай ханилсан аз жаргалаа эдлэн сууж байх ёстой боловч мөн л энэ Ипатинаас болж аз жаргалаа бас бүрэн эдэлж чадаагүй бил ээ. Энэ явдал хүн бүхэнтэй тохиолддогтой адил тохиолдох ёстой бөгөөд хүн бүхэн амьдралыг ойлгоход зам дээр нь ипатинууд тохиолддог гэдгийг тааварлахгүй өөрийгөө харааж байлаа. 

	Егор гэртээ орой болсон хойно эргэж ирсэн бөгөөд догдолсон сэтгэлээ яагаад ч Шурагаас нууж чадсангүй. 

	— Юу болов оо? гэж түүнийг оронгуут хүүхэн асуув. — Зүгээр, би ядарч орхижээ.

	— Тэр Лаврушиныдаа очих ямар хэрэг байсан юм бэ чамд?

	— Хэрэг байсан гэж Егор хэлэв. 

	Тэр ширүүн үг хэлэхийг бодоогүй боловч Шурагийн царайны түрүүчийн аз жаргалтай, баяртай байдалд түгшүүр илэрснийг хараад ширүүн үг хэлчихсэнээ сая мэдэж хүүхнийг дал мөрнөөс нь барьж өөртөө ойртуулан тэвэрч:

	— Чи надтай байвал ч их л зовно доо, Шура гэж нэмж хэлэв. 

	Энэ орой хоёулаа хаашаа ч явсангүй унтахаар хэвтжээ. Шура аз жаргалаа ухамсарласан хүмүүсийн нэгэн адил аргагүй сэтгэл тайван байсан болохоор түргэн унтаж орхив. Харин Егор хөнжилдөө орсон боловч Шурагаас далд байгаа бодолдоо автагдан удтал хэвтсээр байв. Өөрийн нь амьдралын бүх байр байдлаас үзэхэд ямар нэгэн шийдвэртэй, том, сайн сайхан юм үйлдэх ёстой шиг бодогджээ. Тийм шийдвэртэй, том, сайн сайхан юу байж болохыг тогтоох гэж хичээвч хамаг юм санаанаас нь гараад байх шиг санагдаад «Алт, чухамхүү тэр алт?» гэж бодсоор унтаж орхив. 

	Шура энэ өглөө Егортой цуг вагоны тасалгаанд орохдоо амьдрал дүүрэн санагдсан шиг тийм сэтгэгдэл үүнээс өмнө ч тэр, хожим ч тэр төрсөнгүй. 

	— Бид хоёрт захиа ирүүлсэн нь тун сайн хэрэг. Би түүнийг танихгүй ч гэсэн одоо таньдаг юм шиг санагдах боллоо гэж хүүхэн хадам эхийнхээ тухай Егорт хэллээ. 

	— Ээж маань сайн хүн. 

	— Тийм байхаа. 

	— Тэгэлгүй яах вэ. Би ээжийгээ юунд андах вэ!

	— Чи тэгж хэлдэг л дээ гэж Шура хэлээд Егор луу харж инээмсэглэв. «Ээж чинь надад хайртай болж яагаад болохгүй байх бил ээ» гэж тэр бодов. 

	Хүүхний урьдын жигтэй сэргэлэн, сэтгэл татам сайхан царай одоо өөр болж сэтгэл нь тайвширсан, өөртөө тохиолдсон аз жаргалд тайвширсан байдлыг илэрхийлэх бөгөөд энэ байдал царайг нь улам ч үзэсгэлэнтэй, сэтгэл татам сайхан болгоно. 

	— Хэн ч алга гээд Егор хоосон тасалгааг тойруулан харснаа, — Би хонгилд гарч тамхи татлаа гэж хайрцаг саваа байрлуулангуутаа нэмж хэлэв. 

	Егор хонгилд дөнгөж гарангуут дэд хурандаа Богатенков хүүтэйгээ, мөн Дашатай цуг яг урдаас нь ирж яваа харагдав. Богатенковынхон Николайг үдэж өгөхөөр ирцгээжээ. Николайтай Лаврушины гэрт дайралдаж танилцсанаа санаад Егор сэтгэл дотроо «дэмий эр» гэж нэрлэсэн энэ хүн одоо нэг вагонд хамт явах болжээ гэж бодов. Егор ойртон ирж яваа Богатенковынхныг хүйтэн, муухай харцаар угтахыг завдан, «Тийм биш!» гэж дуугарсан боловч саяхан сэргийлэхийн ангийн үүдэнд уулзахад дэд хурандаагийн царай жигтэй харагдсан шиг одоо бас гайхалтай харагджээ. Егортой уулзалдаагүй энэ хэдэн хоногийн дотор дэд хурандаа улам хөгширч духны нь үрчлээс улам нүсэр, эрс болсон юм шиг санагдаж «Яасан их хөгшин юм бэ!» гэж Егор дотроо боджээ. 

	— Энд өөрийн улсууд байна гэж Богатенков ойртон ирж Егортой мэндлэхдээ хэлэв. Тасалгаа руу шагайчхаад: — Энд чинь бүгд өөрийн улсууд байна шүү! гэж арай өндөр дуугаар, арай хөгжилтэй ч юм уу гэмээр нэмж хэлэв. 

	Егор, Шура хоёр хамт явж байгаа явдал Богатенковын хувьд санамсаргүй хэрэг биш байв. Тэр, бүх юмыг мэдсэн тул тэр хоёрыг хүү, Даша хоёртойгоо даруй танилцуулав. 

	— Бид хоёр бие биеэ танина аа гэж Егор хэлээд Николайд гараа дуртай дургүй өгөв. 

	— Тийм ээ, Лаврушиныд танилцсан. 

	Даша цэцэг тэврээд «Хаана тавих вэ? Юунд хийх юм бэ, Коленька, Емельян нараа?» гэж нүдээрээ асууна. Түүний нүүрний доод хэсэг тэр аяараа алчуураар таглаастай тул зовонги гэрэлтсэн, эмнэлэгт хэвтсэнээс хойш одоо гутрангуй болсон нүд нь л урьдын адил харагдана. Богатенков, Николай хоёр буруу хараад Егортой ярьж байхдаа Дашаг анхаарахгүй, түүнийг мартаж орхисон юм шиг байв. Харин Шура түүн рүү өрөвдсөн байртай эелдэг зөөлөн харцаар харж байлаа. Шура түүнийг анх удаа харж байгаа нь энэ боловч Дашагийн нүдний харц байдлыг төдийгүй тэр харцны цаана байх ёстой бүх аймшигт зүйлийг ойлгох шиг болов. 

	— Цэцгээ өг дөө, би үйлчлэгчээс нэг сав гуйгаад ирье гэж Дашад эмээсэн байдалтай аяархан хэлэв.

	
XVIII

	«За ингээд Коленька маань яваад өглөө» гэж Дашагийн нүд хэлэх шиг болов. 

	— Тийм ээ, яваад өглөө гэж Богатенков өөрөө өөртөө зориулав уу ч гэмээр, мөн дүүдээ хариу өгөв үү ч гэмээр баталж хэлээд машинд Дашаг урьдаж суулгав. 

	«Коленька нь явчихсаны» улмаас л энэ өглөө Дашагийн сэтгэл түгшиж догдолсон бол Богатенковын хувьд хүүгийн нь явсан явдал өнгөрсөн үеийг орчин үеэс заагласан нэг ёсны зааг болсон бил ээ. Өнгөрсөн үеийн мөн чанар юунд байсан бэ гэвэл тэр хүүгийнхээ тухай зөвхөн сэтгэл зовон «Ямар бол оо бол?» гэж бодож түүний төлөө зөвхөн айж сууснаас биш амьдралыг зөв ойлгох ойлголт олгож хүмүүжүүлэхийн тулд үнэндээ бага юм хийсэн байна. Орчин үеийн агуулга бол эцэг хүний энэ үүргийг ухамсарлаж одоо дахиад «хүүгээ харж хандахгүй өнгөрөөчихгүйн» тулд юу яаж хийхийг эргэцүүлэн бодоход оршиж байлаа. «Фёдоровка руу очих юм байна, ямар тосгон юм бэ тэр нь, Николайг гэртээ суулгаж байгаа тэр өвгөн ямар хүн юм бэ, үзэх хэрэгтэй байна» гэж Богатенков бодов. Энэ бодол түүнд анх удаа орж ирсэн биш боловч одоо тэгж очих нь тун чухал хэрэгтэй санагдав. «Энэ бүхэн тэдний өөрсдийн нь бодол биш. Энэ өрөвдөх явдал, бүх асуудлыг тэр даруй нэгмөсөн шийдэх гэсэн хүсэл өөрсдийнх нь биш ээ. Эд нар манай энэ амьдралаас ондоо амьдрал олж хараагүй улсууд болохоор юу мэдэх вэ дээ?.. Эзэн хүнд ажил хийж өгөхийг үзүүлэх сэн эд нарт: ингэж ч хийсэнгүй, ингэж ч хөдөлсөнгүй гээд хөөгөөд гаргадаг тийм л эрхтэй байсан юм шүү. Тэгээд өрөвдөх сэтгэл Лебедевт байгаагүй юм. Гэтэл эд нар өрөвдөх сэтгэл гаргаад гомдлоо, амьдрах бололцоо өгөхгүй байна, хүний хувийн өмчтөний мөн чанарыг дэвэргэж байна гэдэг гээч... Өрөвдөх сэтгэл янз янз байдаг юм шүү!» гэж хүүгийнхээ тухай бодоод одоо Николай цуг нэг тасалгаанд явж байгаа Егор болоод хүүтэй нь ба Егортой ямар нэг юмаараа төстэй бусад уулзаж учирч явсан залуу хүмүүсийн тухай санажээ. Богатенковын сэтгэл хөдөлсөн байдал царайнд нь урьдын адил мэдэгдэхгүй байлаа. Тэр дуугүй нам гүм суух бөгөөд хүнийг үдэж мордуулж байгаа улсуудад байдаг ба энэ мөчид зүй ёсны юм шиг санагдсан санаашрангуй байдал нүдэнд нь илэрхийг Даша олж харжээ. Энэ үед Богатенков «Ямар өвгөн бэ тэр чинь гэдгийг бас үзэх хэрэгтэй байна» гэж бодсоор байлаа. Хүү нь явж байгаа Богатенков тэр орой Николайтай ярьснаас хойш түүний төлөө зовох нь гайгүй болсон ч гэсэн үдэж мордуулан гар барилцахын хамт буудал дээр бие биеэ байсхийгээд харж байсан явдал одоо Богатенковын нүдэнд үзэгдэх шиг болно. Тэр Николайтай дахин ярилцаж байх шиг санагдавч тэр яриа нь үнэндээ яриа биш, Богатенковын өөрийн нь бодол төдий байлаа. Үүнийгээ тэр ойлгож сэтгэл нь догдлох бөгөөд одоо өөртөө л хэлэхгүй бол ондоо хэлэх хүнгүй болчхоод байхад хэрэгтэй санаа, үг орж ирж байгааг ухамсарлах тусам сэтгэлийн нь догдлол улам хүчтэй болж «Бид нар хэрэггүй цагт их ухаантай болох юмаа даа» гэж харамсан бодов. 

	— Чи Лебедевын шуудайтай гурилуудыг санаж байна уу Даша? гэж Богатенков дүү рүүгээ эргэн харж асуув. 

	«Бурхан минь, та юу ярьж байна аа?»

	— Тээрмийн дэргэдэх цөөрмийг санаж байна уу? Тээрмийн чулууг? Шуудайтай гурилуудыг? Хүмүүсийг?

	Энэ үгс Дашад огт санамсаргүй санагдсан тул тэр Богатенков өөд гайхан харав. «Лебедевын шуудайтай гурилууд манай Коленькагийн явахтай ямар хамаатай юм бэ, тэр явдал чинь аль эртний юм шүү дээ, таны санаанд яагаад оров оо?» гэж Дашагийн нүд бодлыг нь илэрхийлэн чаддагаараа илэрхийллээ. 

	— Яагаа ч үгүй, би зүгээр гэж Богатенков яаруу хариулаад дүүгийнхээ дулаахан цагаан гарт алгаа хүргэв. — Николай маань дэмий л яараад явчихлаа даа. За яах вэ, гутрах хэрэггүй. Намар хүрээд очъё, тэгэх үү? гэж нэмж хэлэв. 

	«Та тэр тухай ярьж байгаа бий!»

	— Зочилж оч л доо, аа?

	Ингэж хэлээд Богатенков урагшаа зам руу, хүн, машин руу харж царай нь дахин санаашрангуй болов. Орчин тойронд өглөөнийх шиг нартай бөгөөд юм бүхэн зуны дулаахан өдөрт баясаж буйг харж яваа юм шиг мөртөө нүдэнд нь харагдаж байгаа энэ ертөнц биш, харин өөрийн нь дотор оршин амьдарч, өөрт нь захирагдсан өөр ертөнц түүнд сонирхолтой учраас тэр бүхнийг үнэндээ ажиглахгүй явжээ. Хүүтэйгээ маргасан хэвээрээ юм шиг түүнд бодогдож өөрийнхөө зөвийг батлах шинэ баталгаа олохыг хичээхдээ огт анзаармааргүй юм шиг өчүүхэн үйл явдлыг санасан бөгөөд тэр өчүүхэн үйл явдалтай өчигдөр тулгарснаас гадна өдөр нэгд нэггүй бодоод ирэхэд тэр бол тодорхойлох чухал зүйл шиг санагдсан бил ээ. 

	 

	 

	«Василь Тимофеич аа, танай хэсгийн төлөөлөгч оёдлын үйлдвэрийн хуучин манаачийнхаас алт олсон гэдэг үнэн үү?»

	«Үнэн». 

	«Их алт уу?»

	«Их ээ. Хүсвэл бидэнтэй цуг яв, бид нар одоо тийшээ очлоо. Тэр өвгөн ондоо юм үлдээж үү гэдгийг үзэх хэрэгтэй байна». 

	Богатенков үүнийг сонирхсон ба гол нь завтай байсан учраас сэргийлэхийн зэргэлдээ ангийн дарга Василий Тимофеевичтай утсаар ярьсныхаа дараа Кордонная гудамж руу явжээ. Өчигдөр Кордонная гудамжинд очсоноо, машинаас гарангуут Ипатины юугаараа ч гоцорхох юмгүй хуучирсан байшин, уриагүй олон хүн ирсэнд айж санаа нь зовчихсон бэлэвсэн гэргий Настасьяг нь болоод хашаа, саравч, Ипатины засах гэж завдсан боловч тэр өдрөө засаж чадаагүй шат, ширээн дээр тавиастай хэвээрээ байгаа ёроол нь хэмхэрхий авдар олж харсныгаа одоо санаж явсан бил ээ. Энэ бүхэн Богатенковын нүдэнд дахин харагдах шиг болж өчигдөр модон авдрыг эргүүлж тойруулан харахад нас барсан өвгөнд дургүйцсэн сэтгэл дахин төржээ. Богатенков хашаан дотуур явж, саравчинд орж, дээврийн хөндий өөд авиран гарч өгөршиж тоосонд дарагдсан эд юмсыг бусад улсуудтай цуг ялган салгаж харав. Гэвч дээврийн хөндий дэх новшноос олж байшинд оруулж ирсэн хуучин улаан баадангаас эхлээд бөгжнүүд, дараа нь шарлаж өнгөө алдсан хуйлаастай цаас ширээн дээр унасан тэр үе санаанд нь тун их тодхон байв. Цааснууд нь үнэ цэнтэй зүйл биш юм. Тэр бол Белодворьегийн нэпман Андрон Наумовын нэр дээр бичсэн худалдан авах хуучин бичиг ажээ. Настасья царай нь цайчхаад үг дуугүй зогсож хаван гүйсэн махлаг гараараа элгээ тэврэн (Богатенковт тэр гар нь одоо ч гэсэн тодхон харагдана) цаг үргэлж чичирч байлаа. 

	«Хэний алт вэ?»

	«Нөхрийн минь анхны». «Хаанаас авсан юм бэ?»

	«Дайны үед солио хийж олсон юм». «Худалдан авах бичиг хэнийх вэ?»

	«Тэрнийх». 

	«Яах гэж хадгалж байсан юм бэ, тэр чинь?» «Хадгалж л байсан юм, бодохдоо...»

	«Учир явдал үүнд л байна» гэж Богатенков одоо бодож явав. Ипатиныг Егор эхлээд албан тасалгаандаа, дараа нь оршуулгын өдөр харсан шиг Богатенков Наумовыг ч тэр, Ипатиныг ч тэр олж хараагүй, Ипатины хэргийг Егортой адилхан дэлгэж үзээгүй (энэ хэргийн тухай болоод түүнийг Егор судлан үзсэнийг аль алиныг нь Богатенков ерөөсөө мэдээгүй) боловч энэ өвгөчүүл яаж амьдарч байсныг нь бүрэн төсөөлж, өөрт нь хамгийн муухай санагддаг бөгөөд хүмүүсийн сэтгэл санаанд байвал хамгийн аюултай гэж боддог өнөө Лебедевын зан төрх тэдэнд байсныг мэдэж байлаа. Богатенков одоо тэдний бодол санаанд нэвтрэн орох шиг болохын хамт тэр хоёр өвгөнийг нэг нэгээр нь хүн бүхэнд бодогддогоор эцэж турсан, бөгтийж орхисон, өрөвдөм байдалтай, огтлоостой урт түрийтэй сөөхий гутал, наамал резин галош өмссөн улсууд гэж төсөөлж байлаа. Олны өмнө ил бөгөөд онцын зэмлэл хэнд ч төрүүлээгүй, төрүүлэх ч үгүй тэдний амьдралыг ажиглахдаа тэдний мөн чанарыг танин мэдэж ертөнцийг тэдний нүдээр харсан тул тэд нар туулж өнгөрүүлсэн амьдралаа юу гэж үздэг нь илэрхий болсон бил ээ. «Эд нар өөрсдийнхөө тухай юу ч ярихгүй. Өөрсдийнхөө гомдлыг тэд нар нийтийнх болгох гэж хэзээд оролддог, өөрсдийнхөө зовлон зүдүүрийг ард түмний зовлон зүдүүр гэж зарлаад эв зүйгээ олоогүй, муу юм бүхэнд муу санааны үүднээс дув дуугүй баярлаж суудаг юм. Эд нар өөрийн үзэл бодолтой, юм бүхнийг өөрийнхөө хэмжүүрээр хэмждэг болохоор тэр хэмжүүрийг нь ойлгож авах хэрэгтэй юм» гэж Богатенков бодсон бөгөөд энэ бодол нь Николай хэрхэн яагаад хувирсны шалтгааныг тайлбарлах учир түүнд чухал байлаа. Энэ бол цорын ганц шалтгаан биш гэдгийг Богатенков мэдэж байсан боловч энэ нь одоо гол шалтгаан шиг түүнд бодогдоно. Тэр Наумов, Ипатин гэдэг хоёр өвгөн, Кордонная гудамжны бүх байдлыг үзэж ухаж ойлгож авснаараа төсөөлөөд зогсоогүй бодол санаандаа Фёдоровка руу очиж Николайг гэртээ суулгасан нөгөө өвгөнийг харах шиг болж байв. «Түүний модон авдарт юу байгааг бас харах хэрэгтэй. Модон авдрууд руу нь шагайж харах хэрэгтэй юм» гэж дотроо дургүйцэн бодов. 

	Машин байшингийн орцны дэргэд ирж зогсоход Богатенков:

	— Хүрээд ирэх нь энэ үү? гэж сая сэрсэн юм шиг хэлээд үүдийг нээж Дашатай цуг явган хүний зам дээр буув. 

	«Ороод гарах уу та?»

	— Үгүй. Үдийн хоолон дээр, хоёрын алдтай ирнэ гэж хариулаад дүүгийнхээ чийг даасан, гунигтай ч гэсэн өнөө л гоц сайхан нүд рүү нь хальт харав. 

	«Тийм ээ, та ажилтай л даа». 

	— За, гэртээ ор. Харин Николайн тийшээ заавал очно. Очоод бууж орхиход яадаг юм бэ? За, ор гэж хэлээд машинд суунгуутаа удирдах газар луу явъя гэж жолооч Павликт хэлэв. 

	Одоо гэр лүүгээ биш, харин өөрийн нь хэрэг явдал (түүнийг өөр ажилд, юунаас түрүүн бусад улсуудтай адил багшийн ажилд, сэргийлэхийн сургуульд шилжүүлэх байх гэж бодоод дотроо үүнд бэлтгэж байв) сая нэг шийдэгдэх ёстой удирдах газар луу, хурандаа Потаповтой уулзахаар явж байсан бөгөөд ажил дээрх болоод гэр орны байр байдал дахин санаанд нь орж ирсэн тул ганцхан хүүгийнхээ тухай бодоод байж чадсангүй. Богатенковыг өөрийг нь халах гээгүй, хаашаа ч шилжүүлэх гээгүй бөгөөд долоо хоногийн өмнө Потапов түүнийг дуудуулахдаа чухам энэ тухай болоод хошууч Тепловыг харин танайхаас авах байх гэж хэлэх гэснийг Богатенков мэдээгүй бил ээ. Тэгээд «Бас энэ» гэж бодоод урьдын дассан янзаараа тайван бөгөөд саяхных шигээ санаашрангуй байдалтайгаар зам, хүн, машин болоод хөл хөдөлгөөнтэй, нар үзэж баяссан ертөнцийг дахин ширтэж явлаа. Энэ ертөнцийн нэг хэсэг нь түүний жаргал, зовлон, сайн, муу юм, болж буй үйл явдал, хувьсал өөрчлөлтийг ойлгох ойлгохгүйн хэсэг нь Богатенков өөрөө байсан бил ээ.

	 

	ЗААГ - 3 (e-nom.mn)

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно. 
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа. 
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно. 

	Таны хандивласан мөнгө:

	- хэвлэгдсэн номыг цахим хэлбэрт оруулах, 

	- цахимд оруулсан номыг ариутган шүүх, 

	- цахим технологийн тоног төхөөрөмж авах, 

	- цахим номын санг өргөжүүлэх, 

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана. 

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк) 

